
ᐱᒋᐊᕐᓂᖓ 

 

 

ᑖᒃᑯᐊ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᖁᔭᕐᔪᐊᖓ ᒪᓕᒐᖃᖅᑎᑦᑎᕗᑦ 

ᑲᒥᓴᓇᖓᑦ ᓄᓇᕗᒥ ᑎᒃᑯᐊᖅᓯᔪᓐᓇᖁᓪᓗᒍ, ᐊᑐᕐᓗᓂᐅᒃ ᐊᑐᓕᖁᔭᓕᐊᖑᓯᒪᔪᑦ ᒪᓕᒐᓕᐅᖅᑎᑦ 

ᑲᑎᒪᔨᖏᓐᓄᑦ, ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓂᐊᖅᑐᒥᒃ ᐊᕐᕌᒍᓄᑦ ᑕᓪᓕᒪᓄᑦ. 

 

ᒥᔅ ᐃᓚᐃᓐ ᑮᓇᓐ ᐸᖕᒃᔅ ᑎᒃᑯᐊᖅᑕᐅᒃᑲᓐᓂᓚᐅᖅᓯᒪᔪᖅ ᕖᕝᕗᐊᕆ 24, 2015−ᖑᑎᓪᓗᒍ, ᐊᕐᕌᒍᓄᑦ 

ᑕᓪᓕᒪᓄᑦ ᑲᒥᓴᓇᒋᔭᐅᓂᐊᕐᓗᓂ ᓄᓇᕗᒥ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ.  ᑕᒪᓐᓇ 

ᑎᓴᒪᒋᓕᖅᑕᖓ ᑎᒃᑯᐊᖅᑕᐅᒃᑲᓐᓂᖅᑎᓪᓗᒍ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᒋᔭᐅᓪᓗᓂ ᓄᓇᕗᒧᑦ.  ᒥᔅ ᑮᓇᓐ ᐸᖕᒃᔅ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᒋᔭᐅᖕᒥᔪᖅ ᓄᓇᑦᑎᐊᕐᒥᐅᓄᑦ. 

 

ᒪᓕᒐᓕᐅᖅᑎᑦ ᑲᑎᒪᔨᖏᑦ ᓄᓇᑦᑎᐊᕐᒥ ᐱᓐᖑᖅᑎᑦᑎᓚᐅᖅᑐᑦ ᑎᒍᓯᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᖁᔭᕐᔪᐊᖓᓐᓂᒃ ᓯᕗᕐᖓᒍᑦ ᐊᕗᑎᓚᐅᖅᑳᕋᑎᒃ.  ᒪᓕᒡᓗᒍ 

ᑐᓴᒐᒃᓴᓕᕆᓂᕐᒧᑦ ᐊᒻᒪ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅ ᐅᖃᐅᓯᕆᓯᒪᔭᖓ: 

 

“ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᖁᔭᕐᔪᐊᖓ 

ᓴᓇᔭᐅᓚᐅᖅᓯᒪᔪᖅ ᑲᔪᖏᖅᓴᐃᔾᔪᑎᖃᖁᓪᓗᒋᑦ, ᐸᖅᑭᒡᓯᖁᓪᓗᒋᑦ ᐊᒻᒪᓗ ᓴᐳᒻᒥᒡᓯᖁᓪᓗᒋᑦ 

ᑎᒍᓯᖃᑦᑕᕐᓂᕆᔭᖏᑦ ᑐᓴᒐᒃᓴᓂᒃ ᑎᑎᕋᖃᑦᑕᖅᑕᖏᓐᓂᒃ ᒐᕙᒪᒃᑯᑦ ᐊᒻᒪᓗ ᐱᖃᑦᑕᖅᑕᖏᑦ 

ᑎᑎᖅᑲᑦ ᓴᐳᑎᔭᐅᓯᒪᖁᓪᓗᒋᑦ ᐊᒻᒪ ᓴᐳᑎᔭᐅᓯᒪᖁᓪᓗᒋᑦ ᑲᓐᖑᓇᖅᑐᑦ ᐱᔪᓐᓇᐅᑎᖏᑦ 

ᑭᓇᒃᑯᑐᐃᓐᓇᐃᑦ." 

 

ᑖᓐᓇ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᖁᔭᕐᔪᐊᖅ ᐊᒻᒪᓗ ᒪᓕᒐᕋᓛᖏᑦ 

ᓴᓇᔭᐅᓚᐅᖅᑐᑦ ᐱᖁᔭᕐᔪᐊᖅ ᐊᑐᖅᑕᐅᓪᓗᑎᒃ ᐱᔭᐅᓯᒪᔪᑦ ᓄᓇᑦᑎᐊᕐᒥᓐᖔᕐᓂᑯᑦ ᐄᑉᐳ  1, 1999−ᒥ 

ᐊᕗᑎᑎᓪᓗᒋᑦ. ᐊᑯᓐᓂᐊᓂ 1999 ᐊᒻᒪᓗ 2012, ᐅᓄᑲᓪᓚᒃᑐᓂᒃ ᒥᑭᒃᑑᑎᓂᒃ ᐋᖅᑭᒋᐊᕈᑎᓕᐅᓚᐅᖅᑐᑦ 

ᐱᖁᔭᕐᔪᐊᓄᑦ ᐋᖅᑭᒡᑕᐅᖁᓪᓗᒋᑦ ᑐᓗᖅᑕᕈᑕᐅᔪᑦ ᐊᓯᖏᓐᓄᑦ ᐱᖁᔭᕐᐊᖏᓐᓄᑦ ᓄᓇᕗᑦ.  

ᐊᓯᔾᔨᖅᓯᓯᒪᓕᕐᒥᔪᑦ ᒪᓕᒐᕋᓛᖏᓐᓂᒃ ᑕᐃᒪᓐᖓᓂᑦ ᐄᑉᐳ 1, 1999−ᒥᓂᑦ, 

ᐋᖅᑭᒡᓱᖅᑕᐅᑐᐃᓐᓇᖃᑦᑕᓚᐅᖅᑐᑦ ᐋᖅᑭᒋᐊᕆᐊᖃᖅᑐᑦ.  ᑎᑎᕋᖅᑕᐅᓯᒪᓂᖏᑦ ᒐᕙᒪᒃᑯᑦ ᑎᒥᖁᑎᖏᑦ 

ᐋᖅᑭᒋᐊᖅᑕᐅᓯᒪᓕᖅᑐᑦ ᐱᖃᓯᐅᔾᔨᓯᒪᓂᐊᕐᒪᑕ ᐊᓯᔾᔨᖅᑕᐅᓯᒥᒪᔪᓂᒃ ᒐᕙᒪᒃᑯᑦ ᑎᒥᖁᑎᖓᑦᑕ 

ᐋᖅᑭᒡᓱᖅᓯᒪᓂᕆᔭᖓ. 

 

ᐱᖁᔭᒃᓴᖅ 38, ᐱᖁᔭᖅ ᐋᖅᑭᒋᐊᕈᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ 

ᐱᖁᔭᔪᐊᖓᓐᓄᑦ, ᓯᕗᓪᓕᖅᐹᒥ ᐅᖃᓕᒫᖅᑕᐅᓚᐅᖅᑐᖅ ᔫᓂ 1, 2012−ᖑᑎᓪᓗᒍ.  ᑖᒃᑯᐊ 

ᐋᖅᑭᒋᐊᕈᑕᐅᔪᑦ ᓇᓗᓇᐃᖅᓯᒪᑦᑎᐊᖅᑐᓂᒃ ᐱᔪᓐᓇᐅᑎᑖᖅᑎᑦᑎᓚᐅᖅᑐᑦ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕙᕆᓂᕐᒧᓗ ᑲᒥᓴᓇᒥᒃ ᕿᒥᕐᕈᓇᒍᓐᓇᖅᓯᖁᓪᓗᒍ ᑲᓐᖑᓇᖅᑐᓄᑦ ᐊᒃᑐᐊᔪᓂᒃ ᐃᒻᒥᒧᑦ 

ᑐᕌᖓᔪᓂᒃ ᑎᑎᖅᑲᖁᑎᒋᔭᐅᔪᓂᒃ ᒐᕙᒪᒃᑯᑦ ᑎᒥᖁᑎᖏᓐᓄᑦ.  ᐋᖅᑭᒋᐊᕈᑎᑦ ᒪᓕᒐᓕᐅᓚᐅᕐᒥᔪᑦ 

ᐱᖁᔭᖃᓕᕐᖢᑎᒃ ᒐᕙᒪᒃᑯᑦ ᑎᒥᖁᑎᖏᑦ ᑐᓴᖅᑎᑦᑎᖃᑦᑕᖁᓪᓗᒋᑦ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᒃ ᑎᑎᖅᑲᑦ ᓯᖁᒥᑦᑎᑎᓪᓗᒋᑦ ᐃᒻᒥᒧᑦ ᑐᕌᖓᔪᓂᒃ ᑲᓐᖑᓇᖅᑐᓂᒃ 

ᑐᓴᒐᒃᓴᓂᒃ ᐊᐅᓚᑕᖏᓐᓂᒃ.  ᑖᒃᑯᐊ ᐋᖅᑭᒋᐊᕈᑎᐅᔪᑦ ᐊᑐᓕᖅᑎᑕᐅᓚᐅᖅᑐᑦ ᒪᐃ 11, 2013−ᖑᑎᓪᓗᒍ. 

ᐋᖅᑭᒋᐊᕈᑎᖏᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᒪᓕᒐᕋᓛᖏᓐᓄᑦ  

ᑎᑎᕋᖅᑕᐅᓚᐅᖅᑐᑦ ᐄᑉᐳ 2015−ᒥ ᐃᓚᖓ II−ᒥ ᓄᓇᕗᒥ ᒪᓕᒐᐃᑦ ᑎᑎᕋᖅᑕᐅᒪᕕᖏᓐᓂ. 

ᐅᓄᕐᓂᖅᓴᐅᔪᑦ ᐋᖅᑭᒋᐊᕈᑎᑦ ᐱᖃᓯᐅᔾᔨᓯᒪᕗᑦ ᐃᒡᓗᓕᕆᔨᒃᑯᑦ ᑲᑐᔾᔨᖃᑎᒌᖏᓐᓂᒃ ᐊᒻᒪᓗ 

ᐃᒡᓗᓕᕆᔨᒃᑯᑦ ᑲᑎᒪᔨᖏᓐᓂᒃ ᑐᑭᖏᑕ ᐊᑖᒍᑦ ᐱᖃᓯᐅᔾᔭᐅᓪᓗᑎᒃ "ᒐᕙᒪᒃᑯᑦ ᑎᒥᖁᑎᖏᑕ". ᐃᒪᓐᓇ 

ᑐᑭᖃᖅᑐᖅ ᑖᒃᑯᐊ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᖁᔭᕐᔪᐊᖓ 

ᐊᑐᖅᑕᐅᔭᕆᐊᖃᓕᖅᑐᖅ ᓄᓇᓕᖕᓂ ᐃᒡᓗᓕᕆᔨᒃᑯᑦ ᑎᒥᖁᑎᖏᓐᓄᑦ. ᑕᒪᑐᒧᖓ ᐱᔾᔪᑎᐅᔪᖅᐊᑯᓂᕈᓗᒃ 

ᑲᑎᒪᔾᔪᑕᐅᖃᑦᑕᓚᐅᖅᑐᖅ ᑲᑎᒪᔨᕋᓛᓄᑦ 2014-ᒥ ᑕᓚᕖᓴᒃᑯᑦ ᓈᓚᖕᓂᖃᕐᖢᑎᒃ ᑲᑎᒪᑎᓪᓗᒋᑦ.  

ᑲᑎᒪᔨᕋᓛᑦ ᐅᐱᒍᓱᒃᐳᑦ ᓄᓇᕗᑦ ᒐᕙᒪᒃᑯᖏᓐᓂᒃ ᑭᖑᕙᖅᓯᒪᒐᑎᒃ ᑕᒪᑐᒥᖓ ᐱᓕᕆᐊᖃᖅᓯᒪᖕᒪᑕ 

ᐱᔾᔪᑕᐅᔪᒥᒃ. 

  

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐅᖃᓚᐅᕐᓂᖓ ᒪᓕᒡᓗᒍ, ᑎᑎᕋᕐᕕᖓ ᐃᒪᓐᓇ 

ᑎᓕᔭᐅᓯᒪᔾᔪᑎᖃᖅᑐᖅ:  

 

“…ᕿᒥᕐᕈᓇᒍᓐᓇᖁᓪᓗᖓ ᐃᓱᒪᓕᐅᕈᑕᐅᓚᐅᖅᑐᓂᒃ ᒐᕙᒪᒃᑯᑦ ᑎᒥᖁᑎᖏᓐᓄᑦ ᐊᒻᒪᓗ 

ᐊᑐᓕᖁᔭᓕᐅᖁᓪᓗᖓ ᒥᓂᔅᑕᕆᔭᐅᔪᒧᑦ...ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑎᓪᓗᖓ ᐱᓕᕆᐊᒃᓴᖃᕋᒪ ᑲᔪᖏᖅᓴᐃᓂᕐᒥᒃ ᐊᑐᖅᑕᐅᖁᓪᓗᒋᑦ ᑐᓐᖓᕕᖏᑦ 

ᐱᖁᔭᕐᔪᐊᑦ ᐃᓕᓐᓂᐊᖅᑎᑦᑎᓂᒃᑯᑦ ᑕᖅᑲᒃᑯᓂᖓ.  ᑎᓕᔭᐅᓯᒪᔾᔪᑎᖃᕐᒥᔪᖅ ᑐᓂᓯᖃᑦᑕᕐᓂᕐᒥᒃ 

ᒐᕙᒪᒃᑯᓐᓄᑦ ᓂᓪᓕᐅᑎᒋᔭᖏᓐᓂᒃ ᐊᒻᒪ ᖃᓄᐃᓕᐅᖁᔨᒐᔭᕐᒪᖔᑦ ᐱᓪᓗᒍ ᒪᓕᒐᓕᐅᕐᕕᒃ ᐊᒻᒪᓗ 

ᐊᓯᖏᑕ ᒐᕙᒪᐅᔪᑦ ᐱᒋᐊᖅᑎᓯᒪᔭᖏᑦ ᐊᒃᑐᐃᔪᓐᓇᖅᑐᑦ ᑎᒍᓯᒐᓱᐊᕐᓂᕐᒧᑦ ᑐᓴᒐᒃᓴᓂᒃ 

ᐅᕝᕙᓘᓐᓃᑦ ᑐᓂᐅᖅᑲᖅᑕᐅᓂᖏᓐᓄᑦ ᑲᓐᖑᓇᖅᑐᑦ ᐃᒻᒥᒧᑦ ᑐᕌᖓᒧᓄᑦ ᑐᓴᒐᒃᓴᑦ ᐱᓯᒪᔭᐅᔪᑦ 

ᒐᕙᒪᒃᑯᑦ ᑎᒥᖁᑎᖏᓐᓄᑦ.” 

 

ᐊᑖᒍᑦ ᓈᓴᐅᑎᖓᑕ 68 ᐃᓗᐊᓂ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ 

ᐱᖁᔭᕐᔪᐊᖓᑕ, ᑐᓴᒐᒃᓴᓕᕆᕐᓂᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᒪᓕᒐᖃᖅᑎᑕᐅᕗᖅ 

ᑎᑎᕋᖃᑦᑕᕆᐊᖃᕐᓗᓂ ᐊᒻᒪᓗ ᑐᓂᖃᑦᑕᕐᓗᓂᒋᑦ ᐊᕐᕌᒍᑕᒫᖅᓯᐅᒻᒥᒃ ᐅᓂᒃᑳᓕᐊᒥᒃ ᒪᓕᒐᓕᐅᖅᑎᑦ 

ᑲᑎᒪᔨᖏᓐᓄᑦ ᖃᓄᐃᓕᐅᕐᓂᕆᓚᐅᖅᑕᖏᑦ ᑎᑎᕋᕐᕕᖓᓂ ᐅᓂᒃᑲᐅᓯᕆᓗᒋᑦ. ᑲᑎᒪᔨᕋᓛᑦ ᑕᓚᕖᓴᒃᑯᑦ 

ᑕᑯᒃᓴᐅᓪᓗᑎᒃ ᑲᑎᒪᔾᔪᑎᖃᖅᑎᓪᓗᒋᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂᒃ ᐃᒻᒥᒃᑰᖅᑐᑦ 

ᑲᓴᓇᖁᑎᒋᔭᐅᔪᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐱᕕᒃᓴᖃᖅᑎᑦᑎᖃᑦᑕᖅᐳᑦ ᑕᒪᒃᑯᐊ ᐱᔾᔪᑎᐅᔪᑦ 

ᓴᖅᑭᑕᐅᓯᒪᔪᑦ ᐊᑐᓂ ᐅᓂᒃᑳᓕᐊᓂ ᑲᑎᒪᔾᔪᑕᐅᔪᓐᓇᕐᓗᑎᒃ ᐊᒻᒪ ᓴᖅᑭᑕᐅᔪᓐᓇᕐᓗᑎᒃ ᑭᓇᒃᑯᓕᒫᓐ 

ᑕᑯᓐᓇᖅᑎᓪᓗᒋᑦ. 

 

ᒐᕙᒪᒃᑯᑦ ᑭᐅᖃᑦᑕᕆᐊᖃᕐᓂᖓᑦ ᒪᓕᒐᖃᖅᑎᑕᐅᕗᖅ ᐃᓗᐊᒍᑦ ᒪᓕᒐᖏᑕ ᒪᓕᒐᓕᐅᖅᑎᑦ ᑲᑎᒪᔨᖏᑕ 

ᓄᓇᕗᒥ ᒐᕙᒪᒃᑯᑦ ᓴᖅᑭᖃᑦᑕᖅᑕᖏᑎᒍᑦ ᐃᓗᐃᑦᑑᓈᖅᓯᒪᓪᓗᑎᒃ ᑭᒡᒍᓯᖏᑦ ᑲᑎᒪᔨᕋᓛᑦ 

ᐅᓂᒃᑳᓕᐊᕆᓚᐅᖅᑕᖏᓐᓄᑦ ᐊᒻᒪᓗ ᐊᑐᓕᖁᔭᓕᐊᕆᓚᐅᖅᑕᖏᓐᓄᑦ ᐅᓪᓗᑦ 120  

ᐊᓂᒍᓚᐅᖏᓐᓂᖏᓐᓂ ᓴᖅᑭᑕᐅᓚᐅᖅᑎᓪᓗᒋᑦ ᒪᓕᒐᓕᐅᕐᕕᐅᑉ ᐃᓗᐊᓂ. 

 

ᐊᕐᕌᒍᐊᓂ 2005, ᓄᓇᕗᑦ ᒐᕙᒪᒃᑯᖏᑦ ᐱᒋᐊᖅᑎᑦᑎᓯᒪᓕᖅᑐᑦ ᐱᖁᖅᓯᐅᔪᒥᒃ ᓴᖅᑭᑦᑎᖃᑦᑕᕐᓂᕐᒥᒃ 

ᐊᕐᕌᒍᑕᒫᓐ ᐅᓂᒃᑳᓕᐊᓂᒃ ᐊᐅᓚᑕᐅᓂᖓ ᐱᓪᓗᒍ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ 

ᑲᓐᖑᓇᖅᑐᑦ ᐱᖁᔭᕐᔪᐊᖅ. ᒐᕙᒪᒃᑯᑦ ᒫᓐᓇᕐᓂᓴᐅᓂᖅᐹᖁᑎᖓᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓐᓂ 

ᐊᐅᓚᑕᐅᓂᖓ ᐱᖁᔭᕐᔪᐊᖅ ᓴᖅᑭᑕᐅᓚᐅᖅᑐᖅ ᒪᓕᒐᓕᐅᕐᕕᖕᒥ ᓄᕕᐱᕆ 4, 2014−ᖑᑎᓪᓗᒍ. 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 2014−ᒥ ᓵᖓᓄᐊᓚᐅᖅᑐᖅ ᑲᑎᒪᔨᕋᓛᑦ ᓯᑎᐱᕆ 

18, 2014−ᒥ, ᑕᓚᕖᓴᒃᑯᑦ ᑕᑯᒃᓴᐅᓪᓗᑎᒃ ᑲᑎᒪᔾᔪᑎᖃᖅᑎᓪᓗᒋᑦ ᑐᕌᖓᔪᓂᒃ ᐊᕐᕌᒍᖏᓐᓄᑦ 2012-

2013 ᐊᒻᒪᓗ 2013-2014 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᓂᒃ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ.  

ᐊᖓᔪᖅᑲᐅᑎᐅᔪᖅ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖓᓐᓂᑦ ᐊᐅᓚᑦᑎᔨᒃᑯᑦ ᒐᕙᒪᓕᕆᔨᒃᑯᓪᓗ 

ᓵᖓᓄᐊᖃᑕᐅᓪᓗᑎᒃ ᑲᑎᒪᔨᕋᓛᑦ ᑲᑎᒪᑎᓪᓗᒋᑦ. 

 

ᑲᑎᒪᔨᕋᓛᑦ ᐅᓂᒃᑳᓕᐊᖏᑦ ᑕᐃᑲᓐᖔᖅᑐᑦ ᓈᓚᖕᓂᖃᕐᖢᑎᒃ ᑲᑎᒪᓂᕐᒥᑦ ᓴᖅᑭᑕᐅᓚᐅᖅᑐᑦ 

ᒪᓕᒐᓕᐅᕐᕕᖕᒥ ᐊᒃᑑᕙ 28, 2014−ᖑᑎᓪᓗᒍ. ᓄᓇᕗᑦ ᒐᕙᒪᒃᑯᖏᑕ ᑭᐅᔾᔪᑎᖏᑦ ᑲᑎᒪᔨᕋᓛᑦ 

ᐅᓂᒃᑳᓕᐊᖏᓐᓄᑦ ᓴᖅᑭᑕᐅᓚᐅᖅᑐᑦ ᒪᓕᒐᓕᐅᕐᕕᖕᒥ ᕖᕝᕗᐊᕆ 26, 2015−ᖑᑎᓪᓗᒍ. 

 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᕐᕌᒍᐊᓄᑦ 2014-2015 ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖓ ᓴᖅᑭᑕᐅᓚᐅᖅᑐᖅ ᑲᑎᒪᕐᔪᐊᖅᑎᓐᓇᒋᑦ ᐊᑐᖅᑕᐅᓪᓗᓂ ᒪᓕᒐᖅ 44(2) ᒪᓕᒐᖏᓐᓂ 

ᒪᓕᒐᓕᐅᖅᑎᑦ ᑲᑎᒪᔨᖏᑕ ᓄᓇᕗᒥ ᔪᓚᐃ 7, 2015−ᖑᑎᓪᓗᒍ. ᐅᓪᓗᖏᓐᓂ ᓯᑎᐱᕆ 28-29, 2015, 

ᑲᑎᒪᔨᕋᓛᑦ ᓵᖓᓄᐊᓚᐅᖅᑐᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐊᒻᒪᓗ ᓄᓇᕗᑦ 

ᒐᕙᒪᒃᑯᖏᑕ ᐊᖓᔪᖅᑲᐅᑎᖏᑦ ᑲᑎᒪᑎᓪᓗᒋᑦ ᑲᑎᒪᕐᔪᐊᕐᕕᖓᓐᓂ ᒪᓕᒐᓕᐅᖅᑎᑦ ᑲᑎᒪᔨᖏᑕ.  

ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᑲᑎᒪᓂᖓᑦ ᓴᖅᑭᔮᑲᐅᑎᒋᓪᓗᑎᒃ ᑕᑯᒃᓴᐅᑎᑕᐅᓚᐅᖅᑐᖅ ᑕᓚᕖᓴᒃᑯᑦ 

ᓄᓇᕗᒥ ᐊᒻᒪ ᒪᑐᐃᖓᓪᓗᑎᒃ ᑭᓇᒃᑯᑐᐃᓐᓇᕐᓄᑦ ᐊᒻᒪᓗ ᑐᓴᒐᒃᓴᓕᕆᔨᒃᑯᑦ ᐅᐸᒍᑎᓯᒪᓪᓗᑎᒃ 

ᐳᓛᕐᕕᖓᓐᓂ ᒪᓕᒐᓕᐅᕐᕕᐅᑉ.  ᑲᑎᒪᔾᔪᑎᕕᓂᑦ ᑲᑎᒪᔨᕋᓛᑦ ᓈᓚᖕᓂᖃᕐᖢᑎᒃ ᑲᑎᒪᑎᓪᓗᒋᑦ ᒫᓐᓇ 

ᐊᑐᐃᓐᓇᐅᔪᑦ ᒪᓕᒐᓕᐅᕐᕕᐅᑉ ᖃᕆᑕᐅᔭᒃᑯᑦ ᐃᑭᐊᖅᑭᕕᖓᓐᓂ.  

ᐅᔾᔨᕆᔭᐅᔪᑦ ᐊᒻᒪ ᐊᑐᓕᖁᔭᓕᐊᑦ 

 

ᐱᔾᔪᑎᐊ: ᓴᖅᑭᑦᑎᖃᑦᑕᕐᓂᖅ ᓄᓇᕗᑦ ᒐᕙᒪᒃᑯᖏᑕ ᑳᓐᑐᕌᒃᑕᖏᓐᓂᒃ, ᓂᐅᕕᕐᕕᒋᔭᖏᓐᓂᒃ 

ᐊᒻᒪᓗ ᐊᑐᖅᑐᐊᕐᕕᒋᔭᖏᓐᓂᒃ 

 

ᑲᔪᓯᔪᒃᑯᑦ ᐱᔾᔪᑎᐅᔪᖅ ᓴᖅᑭᑕᐅᖃᑦᑕᖅᑐᖅ ᐃᓗᐊᒍᑦ ᐊᕐᕌᒍᑕᒫᓐ ᓈᓚᒃᑎᐅᓪᓗᑎᒃ ᑲᑎᒪᑎᓪᓗᒋᑦ 

ᐅᓂᒃᑳᓕᐊᖏᓐᓂ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᑕᖅᑲᒃᑯᓄᖓ 

ᓴᖅᑭᑦᑎᖃᑦᑕᕐᓂᖅ ᑐᓴᒐᒃᓴᓂᒃ ᐱᔾᔪᑎᖃᖅᑐᓂᒃ ᑳᓐᑐᕌᒃᑕᖏᓐᓂᒃ, ᓂᐅᕕᕐᕕᒋᔭᖏᓐᓂᒃ ᐊᒻᒪᓗ 

ᐊᑐᖅᑐᐊᕐᕕᒋᔭᖏᓐᓂᒃ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖁᑎᖏᑕ, ᒐᕙᒪᒃᑯᑦ ᑎᒥᖁᑎᖏᑕ ᐊᒻᒪᓗ 

ᑯᐊᐳᕇᓴᖁᑎᖏᑕ. 

 

ᐃᓗᐊᓂ 2013-2014 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

 

“ᐊᓯᐊᑦᑕᐅᖅ ᐱᔾᔪᑎ ᓴᖅᑭᖃᑦᑕᖅᑐᖅ ᐅᓄᖅᑐᐃᖅᓱᕐᖢᓂ ᐊᕐᕌᒍᑕᒫᓐ, ᐊᑯᓂᑲᓪᓚᒃ 

ᐱᖃᓯᐅᔾᔭᖃᑦᑕᖏᓚᐅᖅᑎᓪᓗᒋᑦ, ᐅᓇ ᖃᓄᖅ ᓄᓇᕗᑦ ᒐᕙᒪᒃᑯᖏᑦ ᑐᓂᓯᖃᑦᑕᕐᒪᖔᑕ 

ᑳᓐᑐᕌᓂᒃ, ᐱᓗᐊᖅᑐᒥᒃ ᐊᖏᔪᐊᓗᖕᓂᒃ, ᒥᓕᐊᓐᑖᓚᖏᓐᓃᑦᑐᓂᒃ ᐅᓄᖅᑐᓂᒃ, ᐊᕐᕌᒍᓄᑦ 

ᐊᑕᐅᓯᐅᖏᑦᑐᓄᑦ ᑳᓐᑐᕌᖑᔪᓂᒃ. ᓄᓇᕗᑦ ᐱᓕᕆᖃᑦᑕᖅᓯᒪᒐᓗᐊᖅᑎᓪᓗᒍ ᑲᔪᖏᖅᓴᐃᓪᓗᑎᒃ 

ᓴᖅᑭᑦᑎᖃᑦᑕᖁᓪᓗᒋᑦ ᒐᕙᒪᒃᑯᑦ ᑳᓐᑐᕌᓂᒃ, ᑖᒃᑯᐊ ᒐᕙᒪᐅᔪᑦ ᐊᒃᓱᐊᓗᒃ ᑭᖑᕙᖅᓯᒪᓂᖅᓴᐅᕗᑦ 

ᑲᓇᑕᐅᑉ ᐊᒡᒍᖅᑐᖅᓯᒪᓂᖏᓐᓂᑦ ᐊᒻᒪ ᐅᑭᐅᖅᑕᖅᑐᕐᒥ ᒐᕙᒪᐅᔪᓂᑦ ᓴᖅᑭᑦᑎᖃᑦᑕᕐᓂᕐᒧᑦ 

ᑐᓴᒐᒃᓴᓂᒃ ᐊᒃᑐᐊᓂᖃᖅᑐᓂᒃ ᑳᓐᑐᕌᒃᓯᒪᔭᖏᓐᓂᒃ, ᐱᓗᐊᖅᑐᒥᒃ ᐊᖏᔫᑎᓂᒃ ᑳᓐᑐᕌᓂᓕᒃ.  

ᑐᓴᒐᒃᓴᐃᑦ ᐊᑐᐃᓐᓇᐅᒐᓗᐊᖅᑎᓪᓗᖏᑦ ᖃᕆᑕᐅᔭᒃᑯᑦ, ᐅᓄᕐᓂᕆᔭᖏᑦ ᑐᓴᒐᒃᓴᑦ 

ᓯᐊᒻᒪᒃᑎᖅᓯᒪᖕᒪᑕ ᐊᒻᒪᓗ, ᐊᖏᔪᓂᒃ ᑳᓐᑐᕌᒃᑕᐅᔪᓂᒃᑦ ᑐᓴᒐᒃᓴᖁᑎᖏᑦ 

ᐃᑲᔪᕐᓂᖃᓗᐊᖃᑦᑕᖏᒻᒪᑕ.  

 

ᓄᓇᕗᑦ ᒥᑭᑦᑑᓪᓗᓂ ᒐᕙᒪᐅᖕᒪᑕ ᐊᒻᒪ ᐃᓘᓐᓇᖏᑦ ᐃᓄᖏᑦ ᐃᓚᒌᖑᓪᓗᑎᒃ ᖃᓄᑐᐃᓐᓇᖅ. 

ᐅᓄᕐᓂᖅᓴᐅᔪᑦ ᑭᓇᒃᑯᑐᐃᓐᓇᐃᑦ ᐊᒻᒪᓗ ᑲᒻᐸᓂᐅᔪᑦ ᑕᑎᖃᖃᑦᑕᕐᒪᑕ, ᐊᒃᓱᑲᓪᓚᒃ, ᒐᕙᒪᒃᑯᑦ 

ᑲᓐᑐᕌᖏᑎᒍᑦ ᑮᓇᐅᔭᓕᐅᕐᓂᐊᕐᓂᖏᓐᓂᒃ. ᑕᐃᒪᐃᒻᒪᑦ ᑕᒪᓐᓇ ᐱᔾᔪᑎᒋᓪᓗᒍ, ᑐᓴᕋᒪᔪᑦ ᑳᓐᑐᕌᑦ 

ᑐᓂᔭᐅᓂᖏᓐᓄᑦ ᐃᖏᕐᕋᓂᐅᔪᒥᒃ ᐅᓄᖅᑑᕗᑦ ᐊᒻᒪ ᑐᓴᕈᒪᔪᑦ ᐅᓄᕐᓂᖅᓴᐅᓪᓗᑎᒃ ᐊᓯᖏᓐᓂᑦ 

ᒐᕙᒪᐅᔪᓂᑦ ᑲᓇᑕᐅᑉ ᐊᒡᒍᖅᑐᖅᓯᒪᓂᖏᓐᓂᑦ.  ᑕᖅᑲᒃᑯᐊ ᓄᓇᕗᒥᐅᑕᐅᔪᑦ 

ᖃᐅᔨᒪᓂᖅᓴᐅᖃᑦᑕᖅᑐᑦ ᑭᓇᒃᑯᑦ ᑳᓐᑐᕌᓂᒃ ᒐᕙᒪᒃᑯᓐᓂᑦ ᐱᑎᑕᐅᓐᓂᕐᒪᖔᑕ ᐊᓯᖏᓐᓂᓕ 

ᑲᓇᑕᒥ ᐃᓄᒋᐊᖕᓂᖏᓐᓄᑦ ᖃᐅᔨᒪᖃᑦᑕᖏᓐᓂᖅᓴᐅᖕᒪᑕ. ᐅᓄᖅᑐᓂᒃ ᐊᐱᖅᑯᑎᖃᖃᑦᑕᖅᑐᑦ 

ᖃᐅᔨᔪᒪᓪᓗᑎᒃ ᖃᓄᐃᒻᒪᑦ ᑭᓇᒃᑯᑐᐃᓐᓇᐃᑦ ᐊᒻᒪᓗ ᐱᔅᓇᓯᐅᔪᑦ ᑖᒃᑯᐊᑐᐊᑦ ᑳᓐᑐᕌᓂᒃ 

ᐱᖃᑦᑕᕐᒪᖔᑕ ᒐᕙᒪᒃᑯᓐᓂᑦ ᐊᒻᒪ ᐊᓯᖏᑦ ᐱᑎᑕᐅᔪᓐᓇᕋᑎᒃ.  

 

ᑕᖅᑲᒃᑯᐊ, ᐃᓛᓐᓂᒃᑯᑦ, ᐊᐱᖅᓱᖃᑦᑕᕐᒪᑕ ᖃᓄᖅ ᐊᒻᒪ ᖃᓄᐃᒻᒪᑦ ᑕᐃᒃᑯᓄᖓ 

ᑐᓂᓯᖃᑦᑕᕐᒪᖔᑕ ᑳᓐᑐᕌᓂᒃ. ᑐᓴᒐᒃᓴᒃᑲᓐᓂᕐᓂᒃ ᐃᓕᓯᖃᑦᑕᖅᐸᑕ ᐊᑐᐃᓐᓇᐅᑎᑦᑎᓂᖅᓴᐅᓗᑎᒃ, 

ᐸᓯᔭᐅᖏᓐᓂᖅᓴᐅᖃᑦᑕᕋᔭᖅᑐᑦ ᐃᓚᐃᓐᓈᕆᓂᕐᒧᑦ, ᐃᓚᒋᔭᒥᖕᓂᒃ ᑭᓯᐊᓂ 

ᐃᖅᑲᓇᐃᔭᖅᑎᑖᕐᓂᕐᒧᑦ, ᐱᕋᔭᖕᓂᕐᒧᑦ ᐅᕝᕙᓘᓐᓃᑦ ᐊᓯᖏᓐᓄᑦ ᐸᓯᔭᐅᖃᑦᑕᕐᓂᐊᖏᒻᒪᑕ 

ᐱᑦᑎᐊᖏᓐᓂᕋᖅᑕᐅᓗᑎᒃ.  ᐊᖏᓂᖅᓴᐅᔭᕌᖓᑦ ᑳᓐᑐᕌᒃ ᐊᒻᒪ 

ᐊᑯᓂᐅᔪᖅᐱᓕᕆᔭᐅᓂᐊᖅᑎᓪᓗᒋ, ᐱᒻᒪᕆᐅᓂᖅᓴᐅᕙᒃᐳᖅ ᐃᖏᕐᕋᓂᖓ ᐊᒻᒪ ᑭᖑᕐᖓᒍᑦ 

ᓴᖅᑭᑦᑐᑦ ᒪᑐᐃᖓᔾᔪᑕᐅᑦᑎᐊᖃᑦᑕᕐᓗᑎᒃ. ᓄᓇᕗᑦ ᒐᕙᒪᒃᑯᖏᑦ, ᑕᒪᑐᒥᖓ ᐱᓕᕆᐊᖃᖅᑎᓪᓗᒋᑦ 

ᐱᐅᓂᖅᓴᒥᒃ ᐃᖅᑲᓇᐃᔭᕈᓐᓇᖅᑐᑦ."    

 

 

ᐃᓗᐊᓂ 2014-2015 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑲᓕᐊᖓᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

 

“ᑭᖑᓪᓕᖅᐹᒥ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᕆᓚᐅᖅᑕᓐᓂ, ᓂᓪᓕᐅᑎᖃᓚᐅᖅᓯᒪᒐᒪ 

ᐱᔾᔪᑎᐅᔪᒥᒃ ᐊᐅᓚᓂᐅᔪᒥᒃ ᓴᖅᑭᑦᑎᖃᑦᑕᕆᐊᖃᕐᓂᕐᒥᒃ ᑐᓴᒐᒃᓴᓂᒃ ᐊᒃᑐᐊᓂᖃᖅᑐᓂᒃ ᒐᕙᒪᒃᑯᑦ 

ᑳᓐᑐᕌᖏᓐᓂᒃ.  ᓂᓪᓕᐅᑎᖃᓚᐅᖅᓯᒪᒐᒪ ᐱᓗᐊᖅᑐᒥᒃ ᐱᔭᕐᓂᖏᓐᓂᖓᓂᒃ ᑐᓴᒐᒃᓴᓂᒃ 

ᕿᓂᕐᖢᓂ ᑳᓐᑐᕌᓂᒃ ᑐᓂᔭᐅᔪᑦ ᒥᒃᓵᓄᑦ...ᐃᒪᐃᑉᐸᓪᓚᐃᔪᖅ ᑐᓴᒐᒃᓴᖃᕐᓂᖅᓴᐅᔪᖅ ᖃᕆᑕᐅᔭᒃᑯᑦ 

ᓯᕗᓪᓕᕐᒥ ᐃᓄᐃᓴᖕᓂᖅᓴᐅᓱᒋᓚᐅᖅᑕᒃᑲ ᐃᓱᒪᒋᓪᓗᒋᑦ, ᑕᐃᒪᓕ ᕿᓂᕈᔅᓯᐅᒃ ᓇᓂᔪᓐᓇᕋᔭᖅᑕᓯ.  

ᑎᓕᐅᖅᐸᒃᑲ ᐃᓘᓐᓇᖏᑦ ᒐᕙᒪᒃᑯᑦ ᑎᒥᖁᑎᖏᑦ ᑲᔪᓯᑎᑦᑎᖁᓪᓗᒋᑦ ᐱᓕᕆᐊᕆᔭᖏᓐᓂᒃ 

ᐱᐅᓯᒋᐊᖅᑎᑦᑎᒐᓱᐊᕐᓂᕐᒥᒃ ᓴᖅᑭᑦᑎᖃᑦᑕᕐᓂᕐᒥᒃ ᑐᓴᒐᒃᓴᓂᒃ ᓴᖅᑭᑕᐅᔪᓐᓇᖅᑐᓂᒃ ᐊᒻᒪ 

ᐱᔭᕐᓂᕐᓂᖅᓴᐅᓗᑎᒃ ᕿᓂᕐᓗᒋᑦ ᓇᓂᔭᕐᓂᕐᓂᖅᓴᐅᓗᑎᒃ. ᐅᓄᖅᑐᓪᓕ ᑲᓇᑕᐅᑉ 

ᐊᒡᒍᖅᑐᖅᓯᒪᓂᖓᓂ ᒐᕙᒪᐅᔪᑦ ᑕᒪᑐᒥᖓ ᐱᕙᓪᓕᐊᓂᖃᓕᕐᒪᑕ, ᑎᑎᕋᖅᑕᐅᓯᒪᔪᖁᑎᖏᑦ 

ᐊᑐᐃᓐᓇᕈᖅᑕᐅᕙᓪᓕᐊᓪᓗᑎᒃ ᖃᕆᑕᐅᔭᒃᑯᑦ "ᐊᑕᐅᓯᕐᒥ ᐅᐸᒐᒃᓴᒥ" ᓇᔪᒐᖃᖅᑎᑕᐅᓪᓗᑎᒃ 

ᓇᓂᔭᕐᓂᕐᖢᑎᒃ ᐊᒻᒪᓗ ᖃᕆᑕᐅᔭᒃᑯᑦ ᓂᐱᐅᕈᓐᓇᕐᖢᑎᒃ ᐱᔭᕐᓂᕐᓂᖅᓴᐅᓪᓗᑎᒃ 

ᑭᓇᒃᑯᑐᐃᓐᓇᕐᓄᑦ.” 

 

ᐃᓗᐊᓂ ᐊᒃᑑᕙ 29, 2010, ᐅᓂᒃᑳᓕᐊᓂ ᕿᒥᕐᕈᓚᐅᖅᑎᓪᓗᒋᑦ ᐊᕐᕌᒍᐊᓄᑦ 2009-2010 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂᒃ ᑐᓴᒐᒃᓴᓕᕆᓂᕐᒧᑦ ᐊᒻᒪ ᑲᓐᖑᓇᖅᑐᓕᕆᓂᕐᒧᑦ ᑲᒥᓴᓇᐅᑉ, 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᓚᐅᖅᑐᑦ ᓄᓇᕗᑦ ᒐᕙᒪᒃᑯᖏᑦ ᓴᖅᑭᑦᑎᖃᑦᑕᖁᓪᓗᒋᑦ ᐊᕐᕌᒍᑕᒫᖅᓯᐅᒻᒥᒃ 

ᐅᓂᒃᑳᓕᐊᓂᒃ ᒪᓕᒐᓕᐅᕐᕕᐅᑉ ᐃᓗᐊᓂ ᓴᖅᑭᑕᐅᓗᑎᒃ ᐅᓂᒃᑳᑦ ᑳᓐᑐᕌᒃᑕᐅᔪᑦ, ᓂᐅᕕᕐᕕᐅᔪᑦ ᐊᒻᒪᓗ 

ᐊᑐᖅᑐᐊᕐᕕᐅᔪᑦ ᐃᓘᓐᓇᖏᓐᓄᑦ ᐊᑐᖅᑕᐅᔪᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ ᐊᒻᒪᓗ ᑯᐊᐳᕇᓴᖁᑎᖏᓐᓄᑦ.  

ᐊᑐᓕᖁᔭᓕᐊᑦ ᐅᖃᐅᑕᐅᒃᑲᓐᓂᓚᐅᖅᑐᑦ ᐃᓗᐊᓂ ᒫᔾᔨ 5, 2012, ᕿᒥᕐᕈᓚᐅᖅᑎᓪᓗᖏᑦ ᐊᕐᕌᒍᐊᓄᑦ 

2010-2011  ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ. ᐊᑐᓕᖁᔭᓕᐊᖑᔪᑦ ᑖᒃᑯᐊ ᐅᖃᐅᑕᐅᒃᑲᓐᓂᓚᐅᖅᓯᒪᔪᑦ ᐃᓗᐊᓂ ᒪᐃ 14, 2013, 

ᐅᓂᒃᑳᓕᐊᖏᓐᓂ ᕿᒥᕐᕈᓚᐅᖅᑎᓪᓗᒋᑦ ᐊᕐᕌᒍᐊᓄᑦ 2011-2012 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ. ᑖᒃᑯᐊ ᐊᑐᓕᖁᔭᓕᐊᖑᔪᑦ 

ᐅᖃᐅᑕᐅᒃᑲᓐᓂᓚᐅᖅᑐᑦ ᐃᓗᐊᓂ ᐊᒃᑑᕙ 28, 2014, ᐅᓂᒃᑳᓕᐊᖏᓐᓂ ᕿᒥᕐᕈᓚᐅᖅᑎᓪᓗᒋᑦ 

ᐊᕐᕌᒍᐊᓄᑦ 2012-2013 ᐊᒻᒪᓗ 2013-2014 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ. 

 

ᐃᓗᐊᓂ ᑎᑎᖅᑲᑎᒍᑦ ᑭᐅᔾᔪᑎᖏᓐᓂ ᑲᑎᒪᔨᕋᓛᓄᑦ ᐊᒃᑑᕙ 28, 2014−ᖑᑎᓪᓗᒍ, ᐅᓂᒃᑳᓕᐊᓂ, 

ᓄᓇᕗᑦ ᒐᕙᒪᒃᑯᖏᑦ ᐃᒪᓐᓇ ᐅᖃᓚᐅᖅᓯᒪᕗᑦ: 

 

“ᐱᔾᔪᑎᒋᓪᓗᒍ ᑕᑯᒃᓴᐅᑦᑎᐊᒃᑲᓐᓂᕈᒪᓂᖅ, ᑭᐅᔪᓐᓇᕆᐊᖃᕐᓂᖅ ᐊᒻᒪ ᐊᑑᑎᖃᑦᑎᐊᕆᐊᖃᕐᓂᖅ, 

ᒥᓂᔅᑕᐃᑦ ᑲᒪᔪᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ ᐊᒻᒪᓗ ᑯᐊᐳᕇᓴᖁᑎᖏᓐᓄᑦ ᑐᓂᓯᓯᒪᓕᖅᑐᑦ 

ᑎᓕᓯᔾᔪᑎᓂᒃ ᑐᓂᓯᖁᓪᓗᒋᑦ ᐱᒻᒪᕆᐅᔪᓂᒃ ᑐᓴᒐᒃᓴᓂᒃ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪ 

ᓄᓇᕗᒥᐅᖑᔪᓄᑦ, ᐱᖃᓯᐅᑎᓪᓗᒋᑦ ᓴᖅᑭᑕᐅᖃᑦᑕᕐᓗᑎᒃ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᑦ 

ᓂᐅᕕᕐᓂᕐᒧᑦ, ᑳᓐᑐᕌᒃᑕᖏᓐᓄᑦ ᐊᒻᒪ ᐊᑐᖅᑐᐊᕐᓂᖏᓐᓄᑦ ᐅᓂᒃᑳᖅᓯᒪᔪᑦ.” 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᑕᒪᑐᒧᖓ ᐱᔾᔪᑎᐅᔪᖅ ᑭᐅᔭᓯᒪᓕᕐᒪᑦ ᐃᓗᐊᓂ ᒫᓐᓇᕋᑖᖑᓚᐅᖅᑐᖅ ᒥᓂᔅᑕᐅᑉ 

ᓂᕆᐅᒋᔭᖃᕐᓂᕐᒧᑦ ᑎᑎᖅᑲᖏᓐᓂ ᐃᒃᓯᕙᐅᑕᖏᓐᓄᑦ ᑲᑎᒪᔨᖁᑎᖏᑕ ᒐᕙᒪᒃᑯᑦ ᑎᒥᖁᑎᖏᑕ ᐊᒻᒪ 

ᒐᕙᒪᒃᑯᑦ ᑯᐊᐳᕇᓴᖁᑎᖏᑕ. 

 

ᑎᑭᓪᓗᒍ ᐊᒃᑑᕙ 21, 2015, ᒫᓐᓇᕐᓂᓴᐅᓂᖅᐹᖑᔪᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᑦ 

ᓴᖅᑭᑕᐅᓯᒪᓕᖅᑐᑦ ᒪᓕᒐᓕᐅᕐᕕᖕᒥ ᐅᓂᒃᑳᖑᔪᑦ ᑳᓐᑐᕌᓄᑦ, ᓂᐅᕕᕐᕕᐅᔪᓄᑦ ᐊᒻᒪᓗ ᐊᑐᖅᑐᐊᕐᕕᐅᔪᓄᑦ 

ᒐᕙᒪᒃᑯᑦ ᑎᒥᖁᑎᖏᓐᓄᑦ ᐊᒻᒪᓗ ᒐᕙᒪᒃᑯᑦ ᑯᐊᐳᕇᓴᖁᑎᖏᓐᓄᑦ ᐃᒪᐃᓕᖓᓪᓗᑎᒃ: 

 

 ᓄᓇᕗᒥ ᐱᔅᓇᓯᓄᑦ ᐊᑐᖅᑐᐊᕐᕕᒃ ᑎᒥᖓᑦ: 2010-2011 ᐅᓂᒃᑳᓕᐊᖓᑦ ᓴᖅᑭᑕᐅᔪᖅ ᐅᓪᓗᐊᓂ 

ᐊᒃᑑᕙ 23, 2012 

 ᓄᓇᕗᒥ ᐱᕙᓪᓕᐊᑎᑦᓯᓂᕐᒧᑦ ᑯᐊᐳᕇᓴᒃᑯᑦ: ᓱᓕ ᓴᖅᑭᑕᐅᓚᐅᖏᑦᑐᑦ 

 ᓄᓇᕗᒥ ᐃᒡᓗᓕᕆᔨᕐᔪᐊᑦ ᑯᐊᐳᕇᓴᖓᑦ: 2012-2013−ᒧᑦ ᐅᓂᒃᑳᓕᐊᑦ ᓴᖅᑭᑕᐅᓚᐅᖅᑐᑦ ᐅᓪᓗᐊᓂ 

ᒫᔾᔨ 20, 2014 

 ᖁᓪᓕᖅ ᐅᒻᒪᖅᑯᑎᓕᕆᓂᕐᒧᑦ ᑯᐊᐳᕆᓴᒃᑯᑦ:  ᐊᕐᕌᒍᖏᓐᓄᑦ 2011-2012 ᐊᒻᒪ 2012-2013 

ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᑦ ᓴᖅᑭᑕᐅᓚᐅᖅᑐᑦ ᐊᒃᑑᕙ 21, 2014−ᖑᑎᓪᓗᒍ 

 ᓄᓇᕗᑦ ᓯᓚᑦᑐᓴᕐᕕᒃ: ᓱᓕ ᓴᖅᑭᑕᐅᓚᐅᖏᑦᑐᑦ 

 

 

ᑲᑎᒪᔨᕋᓛᓄᑦ ᐊᑐᓕᖁᔭᓕᐊᖅ #1: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᑲᒪᒋᔭᖃᖅᑐᑦ ᒥᓂᔅᑕᕆᔭᐅᔪᑦ ᓄᓇᕗᑦ ᒐᕙᒪᒃᑯᖏᓐᓂ 

ᓴᖅᑭᑦᑎᖃᑦᑕᕐᓗᑎᒃ ᒪᓕᒐᓕᐅᕐᕕᖕᒥ, ᑭᖑᕙᖅᓯᒪᖏᓪᓗᑎᒃ, ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂᒃ 

ᑳᓐᑐᕌᒃᑕᐅᔪᓄᑦ, ᓂᐅᕕᕐᕕᐅᔪᓄᑦ ᐊᒻᒪᓗ ᐊᑐᖅᑐᐊᖅᑕᐅᔪᓄᑦ ᐃᓘᓐᓇᖏᓐᓄᑦ ᒐᕙᒪᒃᑯᑦ ᑎᒥᖁᑎᖏᓐᓄᑦ 

ᐊᒻᒪᓗ ᒐᕙᒪᒃᑯᑦ ᑯᐊᐳᕇᓴᖁᑎᖏᓐᓄᑦ, ᐅᑯᐊᖑᔪᑦ: 

 

 ᓄᓇᕗᒥ ᐱᔅᓇᓯᓄᑦ ᐊᑐᖅᑐᐊᕐᕕᒃ ᑎᒥᖓᑦ; 

 ᓄᓇᕗᒥ ᐱᕙᓪᓕᐊᑎᑦᓯᕐᓂᒧᑦ ᑯᐊᐳᕇᓴᓐ; 

 ᓄᓇᕗᒥ ᐃᒡᓗᓕᕆᒡᔨᕐᔪᐊᒃᑯᑦ ᑯᐊᐳᕇᓴᓐ; 

 ᖁᓪᓕᖅ ᐅᒻᒪᖅᑯᑎᓕᕆᓂᕐᒧᑦ ᑯᐊᐳᕇᓴᓐ; ᐊᒻᒪᓗ 

 ᓄᓇᕗᒥ ᓯᓚᑦᑐᓴᕐᕕᒃ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᖏᑦ, ᐃᓚᒋᓗᓂᐅᒃ ᑲᔪᓯᔪᒃᑯᑦ 

ᕿᒥᕐᕈᔾᔪᑎᖏᓐᓄᑦ ᓂᐅᕕᕐᓂᕐᒧᑦ, ᑳᓐᑐᕌᒃᓯᓂᕐᒧᑦ ᐊᒻᒪ ᐊᑐᖅᑐᐊᕐᓂᕐᒧᑦ ᐱᖅᑯᓯᐅᔪᓂᒃ, ᐃᖅᑲᓇᐃᔭᕐᓗᑎᒃ 

ᐊᖅᑭᒡᓱᖅᑕᐅᑦᑎᐊᕐᓗᑎᒃ ᑕᖅᑲᒃᑯᓄᖓ ᐅᓂᒃᑳᓕᐅᖃᑦᑕᕐᓂᕐᒧᑦ ᐱᖅᑯᓯᐅᔭᕆᐊᖃᖅᑐᑦ 

ᓇᓗᓇᐃᖅᓯᓯᒪᑦᑎᐊᕐᓂᖅᓴᐅᓂᐊᕐᒪᑕ ᐊᔾᔨᒌᖏᓐᓂᕆᔭᖏᓐᓂᒃ ᐊᖏᖅᑕᐅᓯᒪᔪᑦ "ᐅᓄᕐᓂᖅᐹᖑᔪᑦ 

ᐊᑭᖏᑦ" ᑳᓐᑐᕌᒃᑕᐅᔪᑦ ᐊᒻᒪᓗ ᐊᑭᓕᐅᑎᓪᓚᕆᐅᓚᐅᖅᑐᑦ ᐊᑭᖏᑦ ᒪᓕᒡᓗᒋᑦ ᒪᓕᒐᖏᑦ ᑳᓐᑐᕌᖑᔪᑦ 

ᑕᐃᒪᐃᑦᑐᓄᑦ. 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᖏᑦ, ᐃᓚᒋᓗᓂᐅᒃ ᑲᔪᓯᔪᒃᑯᑦ 

ᕿᒥᕐᕈᔾᔪᑎᖏᓐᓄᑦ ᓂᐅᕕᕐᓂᕐᒧᑦ, ᑳᓐᑐᕌᒃᓯᓂᕐᒧᑦ ᐊᒻᒪ ᐊᑐᖅᑐᐊᕐᓂᕐᒧᑦ ᐱᖅᑯᓯᐅᔪᓂᒃ, ᐃᖅᑲᓇᐃᔭᕐᓗᑎᒃ 

ᐋᖅᑭᒡᑕᐅᑦᑎᐊᕐᓗᑎᒃ ᑕᖅᑲᒃᑯᓄᖓ ᐅᓂᒃᑳᓕᐅᕐᒧᑦ ᐱᖅᑯᓯᐅᕙᒃᑐᑦ ᓇᓗᓇᐃᖅᓯᓯᒪᑦᑎᐊᕐᓂᖅᓴᐅᖁᓪᓗᒋᑦ 

ᑳᓐᑐᕌᓂᒃ ᑐᓂᔭᐅᖃᑦᑕᖅᑐᓂᒃ ᐊᑐᕐᖢᑎᒃ ᑐᓂᓯᓂᕐᒧᑦ ᑳᓐᑐᕌᒥᒃ ᐊᖏᖃᑎᒌᒍᑎᑎᒍᑦ.   

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᖏᑦ, ᑭᐅᑎᓪᓗᒋᑦ ᐅᑯᓄᖓ ᐅᓂᒃᑳᓕᐊᓄᑦ, 

ᓇᓗᓇᐃᖅᓯᑦᑎᐊᕐᓗᑎᒃ ᖃᓄᐃᓕᐅᕐᖢᑎᒃ ᐱᓕᕆᐊᖃᖅᓯᒪᓕᕐᒪᖔᑕ ᑮᓇᐅᔭᓕᕆᓂᕐᒧᑦ ᑲᑎᒪᔨᖏᑦ, 

ᐊᐅᓚᑦᓯᔨᑦ ᑲᑎᒪᔨᖏᑦ ᐊᒻᒪᓗ ᒐᕙᒪᒃᑯᑦ ᑎᒥᖁᑎᖏᓐᓄᑦ ᑲᑎᒪᔨᑦ ᐱᓪᓗᒋᑦ ᒐᕙᒪᒃᑯᑦ ᑎᒥᖁᖏᑦ ᐊᒻᒪᓗ 

ᑯᐊᐳᕇᓴᖁᑎᖏᑦ ᐱᓕᕆᐊᒃᓴᒥᖕᓂᒃ ᐱᓕᕆᐊᖃᖃᑦᑕᖏᑦᑐᑦ, ᑭᖑᕙᖅᓯᒪᓪᓗᑎᒃ ᐱᓕᕆᐊᖃᖃᑦᑕᖅᑐᑦ, 

ᓴᖅᑭᑦᑎᔭᕆᐊᖃᖅᑎᑕᐅᑎᓪᓗᒋᑦ ᐱᖁᔭᕐᔪᐊᑎᒍᑦ ᓂᐅᕕᖅᑕᖏᓐᓄᑦ, ᑳᓐᑐᕌᒃᑕᖏᓐᓂᒃ ᐊᒻᒪ 

ᐊᑐᖅᑐᐊᕐᕕᒋᔭᖏᓐᓄᑦ ᐱᓂᐊᕐᓂᕆᔭᖏᓐᓂᒃ. 

ᐱᔾᔪᑎ: ᓄᓇᓕᑦ ᒐᕙᒪᖏᓐᓄᑦ ᐊᑐᖅᑕᐅᓂᖓᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ 

ᑲᓐᖑᓇᖅᑐᑦ ᐱᖁᔭᕐᔪᐊᖏᑦ 

 

ᑲᔪᓯᔪᒃᑯᑦ ᐱᔾᔪᑎᐅᔪᖅ ᓴᖅᑭᑕᐅᖃᑦᑕᖅᑐᖅ ᑕᐃᒪᓐᖓᑦ ᐊᕐᕌᒍᑕᒫᖅᓯᐅᒻᒧᑦ ᓈᓚᖕᓂᖃᕐᖢᑎᒃ 

ᑲᑎᒪᔾᔪᑎᖃᖅᑎᓪᓗᒋᑦ ᐅᓂᒃᑳᓕᐊᖏᓐᓂᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᐊᑐᖅᑕᐅᓂᖏᑦ ᑎᒍᓯᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᖑᑦ ᓄᓇᕗᒥ 

ᓄᓇᓕᑦ ᒐᕙᒪᖏᓐᓄᑦ. 

 

ᒫᓐᓇᐅᔪᖅ, ᓄᓇᕗᒥᐅᑦ ᐱᖁᔭᕐᔪᐊᑎᒍᑦ ᐊᑐᕐᖢᑎᒃ ᐱᔪᓐᓇᕐᓂᖃᖅᑎᑕᐅᕗᑦ ᐊᑐᕐᖢᒋᑦ ᑲᓇᑕᐅᑉ 

ᒐᕙᒪᒃᑯᖏᑕ ᐱᖁᔭᕐᔪᐊᖏᑦ ᐊᒻᒪᓗ ᓄᓇᕗᑦ ᐱᖁᔭᕐᔪᐊᖏᑦ ᐱᓪᓗᒋᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪᓗ 

ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᓯᒪᔭᐅᔪᑦ ᐱᓕᕆᕕᖁᑎᖏᓐᓄᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐊᒻᒪᓗ 

ᓄᓇᕗᑦ ᒐᕙᒪᒃᑯᖏᓐᓄᑦ.  ᑭᓯᐊᓂᓕ, ᐱᖁᔭᕐᔪᐊᑎᒍᑦ ᐊᖅᑭᒡᓯᒪᔪᒥᒃ ᐱᑕᖃᖏᒻᒪᑦ ᓄᓇᕗᑦ ᒐᕙᒪᒃᑯᖏᑕ 

ᐃᓗᐊᓂ ᐊᑐᖅᑕᐅᒐᔭᖅᑐᒥᒃ ᑎᒍᓯᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᒃᓯᕈᑕᐅᓗᑎᒃ ᑲᓐᖑᓇᖅᑐᓂᒃ ᓄᓇᓕᑦ 

ᒐᕙᒪᖏᓐᓄᑦ ᑎᒍᒥᐊᖅᑕᐅᔪᓄᑦ ᑐᓴᒐᒃᓴᓄᑦ.  ᐃᓗᐊᓂ 2013-2014 ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖏᓐᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᐃᒪᓐᓇ ᐅᖃᓚᐅᖅᓯᒪᔪᖅ: 

 

“ᖃᐅᔨᒪᔪᖓ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᒍᓇᖅᑐᑦ ᑎᑎᕋᕐᕕᖓᑦ 

ᐃᓗᐊᓃᑦᑐᖅ ᐱᓕᕆᕕᖓᑦᑕ ᐊᐅᓚᑦᓯᔨᒃᑯᑦ ᒐᕙᒪᓕᕆᔨᒃᑯᓪᓗ ᐃᖅᑲᓇᐃᔭᕐᓂᖏᓐᓂᒃ, 

ᐱᓗᐊᖅᑐᒥᒃ ᐃᖅᑲᓇᐃᔭᖃᑎᖃᕐᓂᖏᓐᓂᒃ ᐃᖃᓗᐃᑦ ᓄᓇᓕᖅᐸᐅᔭᖏᓐᓂᒃ ᑖᒃᑯᐊ 

ᐱᔾᔪᑎᒋᓪᓗᒋᑦ ᐱᔾᔪᑕᐅᔪᑦ. ᐱᕙᓪᓕᐊᓯᒪᓂᖃᓕᖅᑑᒐᓗᐊᑦ ᑭᓯᐊᓂᓕ ᓱᒃᑲᐃᑦᑐᒻᒪᕆᐅᖕᒪᑕ ᐊᒻᒪ 

ᐃᔨᒋᓂᖅᓴᐅᓪᓗᑎᒃ ᒫᓐᓇᐅᓂᖓᓂ ᓄᓇᓕᖕᓂ ᐊᖏᓂᖅᓴᓂᒃ...ᓱᓕᒃᑲᓐᓂᖅ, ᑎᓕᐅᕆᕗᖓ 

ᓄᓇᕗᑦ ᒐᕙᒪᒃᑲᑯᖏᓐᓂᒃ ᑎᓕᐅᕆᖁᓪᓗᒋᑦ ᓄᓇᓕᑦ ᒐᕙᒪᖏᓐᓂᒃ ᕼᐊᒪᓚᐅᔪᓂᒡᓗ 

ᓴᓇᖁᓪᓗᒋᑦ ᐊᒻᒪᓗ ᐊᑐᓕᖅᑎᑦᑎᖁᓪᓗᒋᑦ ᑲᓐᖑᓇᖅᑐᓕᕆᓂᕐᒧᑦ ᐊᑐᐊᒐᓂᒃ ᐱᒋᐊᕐᕕᖃᕐᓗᑎᒃ. 

 

ᐃᓗᐊᓂ ᑎᑎᖅᑲᑎᒍᑦ ᑭᐅᔾᔪᑎᖏᓐᓂ ᑲᑎᒪᔨᕋᓛᓄᑦ ᐊᒃᑑᕙ 28, 2014-ᒥ, ᐅᓂᒃᑳᓕᐊᓄᑦ, ᓄᓇᕗᑦ 

ᒐᕙᒪᒃᑯᖏᑦ ᐃᒪᓐᓇ ᐅᖃᓚᐅᖅᓯᒪᕗᑦ: 

 

“… ᐊᖏᖅᓯᒪᓂᖃᑦᑎᐊᖅᑐᑦ ᓯᕗᒧᐊᒃᐸᓪᓕᐊᖁᓪᓗᒍ ᐊᑐᓕᖅᑎᑕᓂᖓ ᑎᖑᓯᕐᓂᕐᒧᑦ ᐊᒻᒪ 

ᑲᓐᖑᓇᖅᑐᓕᕆᓂᕐᒧᑦ ᐃᓗᐊᓂ ᓄᓇᕗᑦ ᓄᓇᓕᖏᑕ ᒐᕙᒪᖏᓐᓂ.” 

 

ᓇᓗᓇᐃᖅᓯᔭᕆᐊᖃᖅᐳᒍᑦ ᒫᓐᓇᐅᔪᖅ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᓐᓂ ᐱᓕᕆᕕᖓᑦᑕ ᐊᐅᓚᑦᓯᔨᒃᑯᑦ 

ᒐᕙᒪᓕᕆᔨᒃᑯᓪᓗ ᐱᖃᓯᐅᔾᔨᓯᒪᖕᒪᑕ ᐃᓗᐊᓂ ᓯᕗᓪᓕᐅᑎᓯᒪᔭᖏᓐᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓄᑦ 

2015-2016 ᐱᓕᕆᐊᒃᓴᖏᓐᓂ: 

 

“… ᕿᓂᖁᓪᓗᒋᑦ ᐊᑐᖅᑕᐅᔪᓐᓇᖅᑐᓂᒃ ᓇᓕᕌᕈᑎᓂᒃ ᐱᓪᓗᒋᑦ ᓄᓇᓕᑦ ᒐᕙᒪᒃᑯᖏᑦ 

ᐊᑐᕋᔭᕐᓂᖏᓐᓂᒃ ᑎᒍᓯᕐᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ 

ᐱᖁᔭᕐᔪᐊᖏᓐᓂᒃ.” 

 

ᐅᓇ ᓇᓗᓇᐃᖅᓯᖕᒥᓗᑕ ᓯᑎᐱᕆ 29, 2015-ᒥ, ᒪᑐᐃᖅᓯᔾᔪᑎᓄᑦ ᐅᖃᐅᓯᕆᔭᖏᓐᓂ ᓄᓇᕗᑦ 

ᒐᕙᒪᒃᑯᖏᑕ ᑭᒡᒐᖅᑐᖅᑎᖓᑦ ᐅᖃᓪᓚᒋᐊᖅᑐᖅᓯᒪᑎᓪᓗᒍ ᑲᑎᒪᔨᕋᓛᓄᖅ ᐃᒪᓐᓇ ᐅᖃᓚᐅᖅᑐᖅ: 

“… ᐊᒃᓱᐊᓗᒃ ᐊᔾᔨᒌᖏᓐᓂᖃᕐᒪᑕ ᐊᖏᓂᖅᓴᐃᑦ ᓄᓇᓕᐅᔪᑦ ᐊᒻᒪᓗ ᒥᑭᓐᓂᖅᓴᐅᔪᑦ ᐊᒻᒪ 

ᑕᒪᓐᓇ ᐃᓱᒪᒃᓴᖅᓯᐅᕈᑕᐅᑦᑎᐊᖅᑐᖅ ᓯᕗᒧᐊᒃᐊᓪᓕᐊᑎᓪᓗᑕ ᑐᓴᕋᓱᐊᕐᓂᖃᕐᓂᕐᒥᒃ.” 

 

ᐊᒃᓱᑲᓪᓚᒃ ᐅᖃᐅᑕᐅᓚᐅᖅᑐᑦ ᐱᔾᔪᑕᐅᔪᑦ ᑲᑎᒪᑎᓪᓗᒋᑦ ᓯᑎᐱᕆ 28-29, 2015-ᖑᑎᓪᓗᒍ, 

ᓵᖓᓃᑎᓪᓗᒍ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐊᒻᒪᓗ ᐅᖃᓪᓚᒋᐊᖅᑐᖅᓯᒪᔪᑦ 

ᓄᓇᕗᑦ ᒐᕙᒪᒃᑯᖏᓐᓂᓐᖔᖅᑐᑦ.   

 

ᑲᑎᒪᔨᕋᓛᓄᑦ ᐊᑐᓕᖁᔭᓕᐊᖅ #2: 

 

ᑲᑎᒪᔨᕋᓛᑦ ᓇᓗᓇᐃᖅᓯᒃᑲᓐᓂᖅᐳᑦ ᐃᑲᔪᖅᑐᐃᖁᓪᓗᒋᑦ ᓯᕗᒧᐊᒃᑎᑕᐅᓂᒃᓴᖏᑦ ᐱᖁᔭᕐᔪᐊᑦ 

ᓴᐅᓂᒃᓴᖏᑦ ᐊᑐᖅᑕᐅᒐᔭᖅᑐᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ 

ᐊᑐᖅᑕᐅᔪᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ, ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗ ᓄᓇᓕᑦ ᒐᕙᒪᖁᑎᖏᑕ ᓄᓇᕗᑦ 

ᒐᕙᒪᒃᑯᖏᑕ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑕ ᑭᐅᔾᔪᑎᖏᑦ ᐅᓂᒃᑳᓕᐊᓄᑦ ᐅᑯᓄᖓ 

ᐃᓗᓕᑯᓘᔭᖃᕐᓗᑎᒃ ᐅᓪᓗᒥᓯᐅᑎᓂᒃ ᐱᕙᓪᓕᐊᓂᕆᔭᖓᓐᓄᑦ ᐃᖅᑲᓇᐃᔭᖃᑎᖃᖅᑎᓪᓗᒋᑦ ᓄᓇᕗᒥ 

ᓄᓇᓕᑦ ᑲᑐᔾᔨᖃᑎᒌᖏᓐᓄᑦ, ᓄᓇᓕᑦ ᒐᕙᒪᖏᑕ ᐃᓕᓐᓂᐊᖅᑎᑦᓯᓂᕐᒧᑦ ᑎᒥᖁᑎᖓᑦ ᐊᒻᒪᓗ 

ᑎᑎᕋᕐᕕᖓᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᕿᒥᕐᕈᖁᓪᓗᒋᑦ ᐱᔾᔪᑕᐅᔪᓂᒃ 

ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪᓗ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᓄᓇᓕᑦ ᒐᕙᒪᖏᑕ ᐃᓗᐊᓂ ᓄᓇᕗᒥ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᖏᑕ ᑭᐅᔾᔪᑎᖏᑦ ᐅᓂᒃᑳᓕᐊᓄᑦ ᐅᑯᓄᖓ 

ᐃᓗᓕᑯᓘᔭᖃᕐᓗᑎᒃ ᐅᓪᓗᒥᓯᐅᑎᓂᒃ ᐱᕙᓪᓕᐊᓂᕆᔭᖓᓐᓄᑦ ᐱᓕᒻᒪᒃᓴᐃᔾᔪᑎᒃᓴᓄᑦ ᐃᓕᓐᓂᐊᕈᑎᒃᓴᑦ 

ᐱᒋᐊᖅᑎᑕᐅᓯᒪᔪᑦ ᐱᓕᕆᖃᑕᐅᓪᓗᑎᒃ ᓄᓇᓕᖕᓂ ᒐᕙᒪᐅᔪᑦ ᐃᖅᑲᓇᐃᔭᖅᑎᖏᑦ, ᒐᕙᒪᒃᑯᑦ 

ᑐᖅᑲᖅᑕᕐᕕᖏᓐᓂ ᑲᒪᔨᐅᔪᑦ, ᓄᓇᓕᖕᓂ ᒐᕙᒪᖏᑕ ᐱᓕᒻᒪᒃᓴᐃᓂᕐᒧᑦ ᑎᒥᖁᑎᖏᑦ ᐊᒻᒪᓗ ᐊᓯᖏᑦ 

ᐃᓚᐅᔪᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᓄᓇᕗᑦ ᒐᕙᒪᒃᑯᖏᑦ, ᐱᓕᕆᖃᑎᖃᕐᓗᑎᒃ ᐊᒃᑐᖅᑕᐅᓯᒪᔪᓂᒃ, 

ᖃᐅᔨᓴᐃᓗᑎᒃ ᐊᑐᖅᑕᐅᔪᓐᓇᖅᑐᓄᑦ ᓇᓕᕌᕈᑎᓂᒃ ᓴᖅᑭᑦᑎᓂᐊᓕᖅᑎᓪᓗᒋᑦ ᑎᒍᓯᕐᓂᕐᒧᑦ ᑐᓴᒐᓴᒃᓂᒃ 

ᐊᒻᒪ ᓴᐳᒻᒥᒡᓯᓂᕐᒧᑦ ᑲᓐᖑᓇᖅᑐᓂᒃ ᐱᖁᔭᕐᓂᒃ ᐊᑐᑎᖅᑕᐅᓂᐊᖅᑐᓂᒃ ᓄᓇᓕᑦ ᕙᒪᖏᓐᓄᑦ 

ᐊᒻᒪᓗ/ᐅᕝᕙᓘᓐᓃᑦ ᓄᓇᕗᒥ ᐊᑐᖅᑕᐅᔪᖅ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ 

ᑲᓐᖑᓇᖅᑐᑦ ᐱᖁᔭᕐᔪᐊᖓ ᐊᑐᖅᑕᐅᓂᐊᕐᓗᑎᒃ ᓄᓇᓕᑦ ᒐᕙᒪᖏᓐᓄᑦ ᑭᐅᓯᔾᔪᑕᐅᖃᑦᑕᕐᓂᐊᕐᓗᑎᒃ 

ᐊᐅᓚᑦᑎᔾᔪᑎᓄᑦ ᐃᓱᒫᓗᒍᑕᐅᔪᓄᑦ ᐱᓪᓗᒍ ᐱᓕᕆᔪᓐᓇᕐᓂᕆᔭᖏᑦ ᓄᓇᓕᑦ ᒐᕙᒪᖏᑕ ᑭᐅᔪᓐᓇᕐᓗᑎᒃ 

ᑭᖑᓂᑦᑎᓐᓂ ᑎᑎᖅᑲᓂᒃ ᑎᒍᓯᔪᒪᓪᓗᑎᒃ ᑐᒃᓯᕋᐅᑎᖃᓚᐅᖅᓯᒪᔪᓄᑦ. 

ᑲᑎᒪᔨᕋᓛᑦ ᐃᒪᐃᓕᐅᖁᔨᒐᔭᓐᖑᐊᖅᐳᑦ ᑕᐃᒪᐃᑦᑐᑦ ᐃᓱᒫᓗᒍᑕᐅᔪᑦ ᑭᐅᔭᐅᖃᑦᑕᕐᓂᐊᕐᓗᑎᒃ 

ᐊᖅᑯᑎᖃᕐᓗᑎᒃ ᓇᓗᓇᐃᖅᑕᐅᓯᒪᔪᓂᒃ ᐱᖁᔭᕐᓂᒃ ᑕᐃᒪᓐᓇ ᐱᔪᓐᓇᐅᑎᖃᕐᓂᕐᒥᕐᒃ ᑐᓂᓯᖏᓚᐅᑐᐊᖅᐸᑦ 

ᑎᒍᓯᔪᓐᓇᕐᓂᕐᒥᒃ ᑐᓴᒐᒃᓴᓂᒃ ᑎᑎᕋᖅᑕᐅᓚᐅᖅᑐᓂᒃ ᓄᓇᓕᑦ ᒐᕙᒪᖏᓐᓄᑦ ᓯᕗᕐᖓᒍᑦ 

ᐊᑐᓕᖅᑎᑕᐅᓂᖓᑕ ᐅᓪᓗᐊ ᐱᒋᐊᓚᐅᖅᑎᓐᓇᒍ. 

 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᒫᓐᓇᕋᑖᖑᓚᐅᖅᑐᖅ ᐊᓂᒍᖅᑎᑕᐅᓚᐅᖅᑐᑦ ᐋᖅᑭᒋᐊᕈᑎᖏᑦ ᑎᒍᓯᓂᕐᒧᑦ 

ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᒪᓕᒐᕋᓛᖏᑦ  ᐃᒪᐃᑎᑦᑎᕗᑦ ᓄᓇᓕᖕᓂ 

ᐃᒡᓗᓕᕆᔨᒃᑯᑦ ᑲᑎᒪᔨᖏᑦ ᐊᒻᒪᓗ ᓄᓇᓕᖕᓂ ᐃᒡᓗᓕᕆᔨᒃᑯᑦ ᑲᑐᔾᔨᖃᑎᒌᖏᑦ ᒪᓕᖃᑦᑕᕆᐊᖃᓕᕐᓗᑎᒃ  

ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᖁᔭᕐᔪᐊᖏᓐᓂᒃ. ᑭᓯᐊᓂᓕ, ᑖᒃᑯᐊ 

ᒪᓕᒐᕋᓛᖑᔪᑦ ᓇᓗᓇᐃᖅᓯᕗᑦ ᒥᓂᔅᑕᖓᑦ ᑲᒪᒋᔭᖃᖅᑐᖅ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓐᓄᑦ 

“ᐊᖓᔪᖅᑳᖑᓂᕋᖅᑕᐅᓪᓗᓂ ᐊᑐᓂ ᐃᒡᓗᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᒻᒪᓗ ᐃᒡᓗᓕᕆᔨᒃᑯᑦ 

ᑲᑐᔾᔨᖃᑎᒌᖏᓐᓄᑦ” ᐱᔾᔪᑎᒋᓪᓗᒍ ᐊᑐᖅᑕᐅᓗᓂ ᐊᐅᓚᑕᐅᔾᔪᑎᖃᖅᑎᓪᓗᒋᑦ ᐱᖁᔭᕐᔪᐊᓂᒃ. ᑲᑎᒪᔨᕋᓛᑦ 

ᐃᒪᐃᓕᐅᖁᔨᕗᑦ ᐊᔾᔨᑲᓴᖓᓂᒃ ᐱᐅᓯᖃᕐᓗᑎᒃ ᓄᓇᓕᖕᓂ ᒥᑭᓐᓂᖅᓴᐅᔪᑦ ᐊᒻᒪ ᐱᓕᕆᐊᒃᓴᖏᑦ 

ᒥᓂᔅᑕᖓᑦᑕ ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᔨᑦᓯᖅᑎᒃᑯᑦ ᐱᔨᑦᓯᕐᓗᑎᒃ ᐃᑲᔪᕐᓗᑎᒡᓗ ᑭᐅᓯᒐᓱᐊᖅᑎᓪᓗᒋᑦ 

ᐃᖅᑲᓇᐃᔭᖅᑎᑭᒃᓴᕐᓂᕐᒧᑦ ᐱᔾᔪᑕᐅᔪᓂᒃ. 

 

 

ᐱᔾᔪᑎ: ᐊᑐᖅᑕᐅᓂᖓ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᖓ 

ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ 

 

ᓄᑖᖅ ᐱᔾᔪᑕᐅᔪᖅ ᓴᖅᑭᓚᐅᖅᑐᖅ ᑲᑎᒪᔨᕋᓛᑦ ᓈᓚᒃᑎᐅᓪᓗᑎᒃ ᑲᑎᒪᓂᖃᖅᑎᓪᓗᒋᑦ ᓯᑎᐱᕆ 28, 

2015−ᖑᑎᓪᓗᒍ, ᑲᑎᒪᔾᔪᑕᐅᓪᓗᓂ 2014-2015−ᒧᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓ ᒪᓕᒐᓕᐅᖅᑎᑦ 

ᑲᑎᒪᔨᖏᓐᓄᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᑐᖅᑕᐅᓂᖓ ᐱᓪᓗᒍ ᑎᒍᓯᓂᕐᒧᑦ 

ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᖁᔭᕐᔪᐊᖅ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᓐᓄᑦ.  

 

ᐃᓗᐊᓂ ᓯᑎᐱᕆ 28, 2015−ᖑᑎᓪᓗᒍ, ᓵᖓᓄᐊᖅᓯᒪᑎᓪᓗᒍ ᑲᑎᒪᔨᖃᓛᑦ, ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

 

“ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐃᖅᑲᖅᐸᒃᑲ ᐱᔾᔪᑎᒋᓪᓗᒋᑦ ᐱᔾᔪᑎᑕᖃᕐᒪᑦ ᒫᓐᓇ 

ᑲᒪᒋᔭᐅᔪᒥᒃ ᐱᖃᓯᐅᔾᔨᓯᒪᔪᒥᒃ ᑲᓐᖑᓇᖅᑐᓕᕆᓂᕐᒧᑦ ᐃᓕᓴᐃᔨᒥᒃ ᓄᓇᓕᖕᒥ. ᓄᓇᓕᖕᓂ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᖃᐅᔨᒪᖏᑦᑎᐊᓚᐅᕐᒪᑕ ᑕᒪᑐᒧᖓ ᖃᓄᖅ 

ᐱᓕᕆᐊᖃᕆᐊᖃᕐᒪᖔᕐᒥᒃ ᐊᒻᒪ ᑕᐃᒪᐃᓚᐅᖅᑐᖅ ᐱᖁᔭᕐᔪᐊᑦ ᐃᓗᐊᓃᖏᓐᓂᖓᓄᑦ. 

ᑕᒪᑐᒥᖓᓗ ᐱᓕᕆᐊᖃᓚᐅᖅᓯᒪᒐᑎᒃ. ᐱᖃᑖᒍᓪᓕ, ᐃᓕᓴᐃᔨᑦ ᒐᕙᒪᒃᑯᓐᓄᑦ 

ᐃᖅᑲᓇᐃᔭᖅᑎᒋᔭᐅᖕᒪᑕ, ᑕᐃᒪᐃᒻᒪᑦ ᐅᐃᒻᒪᓇᒐᓚᒃᐳᒻᖅ ᖃᓄᐃᓕᖓᓂᕆᔭᖏᑦ ᐊᔾᔨᒌᖏᑦᑐᑦ 

ᐃᓄᐃᑦ ᐊᒻᒪ ᐊᔾᔨᒌᖏᑦᑐᑦ ᑎᒥᐅᔪᑦ ᑲᒪᒋᔭᖃᖅᑐᑦ ᐊᔾᔨᒌᖏᑦᑐᓂᒃ ᖃᐅᔨᒪᔭᐅᖏᑦᑐᓂᒃ 

ᑭᓲᖕᒪᖔᑕ.” 

ᑕᐃᔅᓱᒪᓂ ᓵᖓᓄᐊᖅᓯᒪᑎᓪᓗᒋᑦ ᑲᑎᒪᔨᖃᓛᑦ, ᓄᓇᕗᑦ ᒐᕙᒪᒃᑯᖏᓐᓄᑦ ᓯᕗᒃᑲᖅᑕᖅᑎᒋᔭᐅᔪᖅ  

ᐅᖃᓪᓚᒋᐊᖅᑐᖅᓯᒪᔪᓂ ᐃᒪᓐᓇ ᐅᖃᓚᐅᖅᑐᖅ: 

 

“ ᐃᖅᑲᓇᐃᔭᖃᑎᖃᖃᑦᑕᖅᑐᒍᑦ ᖃᓂᒋᓪᓗᒍ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᑕᒪᓐᓇ ᐱᓪᓗᒍ. ᓇᓗᓇᐃᖅᓯᒪᔪᒥᒃ ᐃᓱᒪᓕᐅᕈᑎᒃᓴᖃᖏᓐᓇᒪ ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ 

ᑲᑎᒪᔨᖏᑦ ᐱᓪᓗᒋᑦ, ᑭᓯᐊᓂᓕ, ᐅᖃᖅᑲᐅᒐᒪ, ᑲᔪᓯᑎᑕᕗᑦ ᐱᐅᓯᒋᐊᖅᑎᑉᐸᓪᓕᐊᔭᕗᑦ ᐊᒻᒪ 

ᐊᕐᕌᒍᒥ ᑕᒪᑐᒪᓂ, ᐱᖃᓯᐅᔾᔨᓚᐅᖅᑐᒍᑦ ᓄᓇᓕᖕᓂ ᐃᒡᓗᓕᕆᔨᒃᑯᑦ ᑲᑎᒪᔨᖏᓐᓂᒃ ᐊᒻᒪᓗ 

ᓄᓇᓕᖕᓂ ᐃᒡᓗᓕᕆᔨᒃᑯᑦ ᑲᑐᔾᔨᖃᑎᒌᖏᓐᓂᒃ ᐊᑖᒎᖅᑎᑕᐅᓪᓗᑎᒃ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ 

ᑯᐊᐳᕇᓴᖏᑕ.  ᑕᐃᒪᓐᓇᓗ ᐊᔾᔨᑲᓴᖓᓂᒃ ᐱᓕᕆᖃᑎᖃᓕᖅᑐᒍᑦ ᐱᓕᕆᕕᖓᓐᓂᒃ 

ᐃᓕᓐᓂᐊᖅᑐᓕᕆᔨᒃᑯᑦ ᖃᐅᔨᒋᐊᕐᕕᒋᓪᓗᒋᑦ ᖃᓄᖅ ᑕᒪᓐᓇ ᐱᒋᐊᖅᑕᐅᔪᓐᓇᕐᒪᖔᑦ ᐊᒻᒪ ᖃᓄᖅ 

ᐋᖅᑭᒡᑕᐅᔪᓐᓇᕐᒪᖔᑦ.” 

 

 

ᑲᑎᒪᔨᕋᓛᓄᑦ ᐊᑐᓕᖁᔭᓕᐊᖅ #3: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑦ ᑎᑎᖅᑲᑎᒍᑦ ᑐᓴᕋᓱᐊᕐᓂᖃᕐᓗᓂ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᑦ ᐱᔾᔪᑎᖏᓪᓗᒍ ᖃᖓᒃᑯᑦ ᐱᓕᕆᔭᐅᔪᓐᓇᕐᒃᒪᖔᑦ 

ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᖁᔭᕐᔪᐊᖓ ᐊᑐᖅᑕᐅᓂᒃᓴᖓ 

ᓄᓇᓕᖕᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ. 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᒫᓐᓇᕋᑖᖑᓚᐅᖅᑐᖅ ᐊᓂᒍᖅᑎᑕᐅᓚᐅᖅᑐᑦ ᐋᖅᑭᒋᐊᕈᑎᖏᑦ ᑎᒍᓯᓂᕐᒧᑦ 

ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᒪᓕᒐᕋᓛᖏᓐᓄᑦ ᒪᓕᒋᐊᖃᓕᖅᑎᑦᑎᕗᑦ ᓄᓇᓕᖕᓂ 

ᐃᒡᓗᓕᕆᔨᒃᑯᑦ ᑲᑎᒪᔨᖏᓐᓂᒃ ᐊᒻᒪ ᐃᒡᓗᓕᕆᔨᒃᑯᑦ ᑲᑐᔾᔨᖃᑎᒌᖏᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ ᐱᖁᔭᕐᔪᐊᖏᓐᓂᒃ.  ᑭᓯᐊᓂᓕ, ᑖᒃᑯᐊ ᒪᓕᒐᕋᓛᑦ ᓇᓗᓇᐃᖅᓯᕗᑦ 

ᒥᓂᔅᑕᒥᒃ ᑲᒪᔪᒥᒃ ᓄᓇᕗᒥ ᐃᒡᓗᓕᕆᔨᕐᔪᐊᒃᑯᑦ ᑯᐊᐳᕇᓴᖓᓐᓂᒃ “ᐊᖓᔪᖅᑳᕆᔭᐅᓪᓗᓂ ᐊᑐᓂ 

ᐃᒡᓗᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᒻᒪ ᐃᒡᓗᓕᕆᔨᒃᑯᑦ ᑲᑐᔾᔨᖃᑎᒌᖏᓐᓄᑦ” ᐱᔾᔪᑎᒋᓪᓗᒍ ᐊᑐᖅᑕᐅᓂᖓ 

ᐊᐅᓚᑦᑎᔾᔪᑕᐅᓪᓗᑎᒃ ᐱᖁᔭᕐᔪᐊᑦ.  ᑲᑎᒪᔨᕋᓛᑦ ᐃᒪᐃᓕᖓᖁᔨᒐᔭᖅᐳᑦ ᐊᔾᔨᑲᓴᖓᓂᒃ ᐱᐅᓯᖃᕐᓗᑎᒃ 

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᓄᓇᓕᖕᓂ ᐊᒻᒪᓗ ᑲᒪᒋᓗᓂᒋᑦ ᐊᑖᒍᑦ ᒥᓂᔅᑕᖓᑦᑕ 

ᐃᓕᓐᓂᐊᖅᑐᓕᕆᔨᒃᑯᑦ ᐃᑲᔪᕐᓂᖃᕈᓐᓇᖅᑐᖅ ᑭᐅᓯᔾᔪᑕᐅᓗᑎᒃ ᐃᖅᑲᓇᐃᔭᖅᑎᑭᒃᓴᕐᓂᕐᒧᑦ 

ᐃᓱᒫᓗᒍᑕᐅᔪᓄᑦ. 

 

 

 

ᐱᔾᔪᑎ:  ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑐᕌᖓᔪᑦ ᑲᓐᖑᓇᖅᑐᓕᕆᓂᕐᒧᑦ ᐱᖁᔭᕐᔪᐊᑦ 

  

ᑲᔪᓰᓐᓇᖅᑐᑦ ᐱᔾᔪᑕᐅᔪᖅ ᓴᖅᑭᑕᐅᖃᑦᑕᖅᑐᖅ ᐃᓗᐊᓂ ᐊᕐᕌᒍᑕᒫᓐ ᓈᓚᖕᓂᖃᕐᖢᑎᒃ 

ᑲᑎᒪᔾᔪᑎᖃᖅᑎᓪᓗᒋᑦ ᐅᓂᒃᑳᓕᐊᖏᓐᓂᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓗ ᑲᒥᓇᓇᐅᑉ 

ᓴᓇᔭᐅᔭᕆᐊᖃᕐᓂᖏᑦ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑐᕌᖓᔪᑦ ᑲᓐᖑᓇᖅᑐᓕᕆᓂᕐᒧᑦ ᐱᖁᔭᕐᔪᐊᒃᓴᑦ 

ᓄᓇᕗᒧᑦ. 

 

ᐃᓗᐊᓂ 2009-2010 ᐊᕐᕌᒍᐊᓄᑦ ᐅᓂᒃᑳᓕᐊᖓᓂ ᐊᕐᕌᒍᑕᒫᖅᓯᐅᒻᒧᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

 

“ᓄᓇᕗᑦ ᐱᒋᐊᕆᐊᖃᓕᖅᑐᖅ ᐊᐅᓚᔾᔭᐃᒋᐊᕐᓗᑎᒃ ᓴᓇᔭᐅᕙᓪᓕᐊᓂᒃᓴᖓᓂᒃ ᐃᓛᒃᑰᖓᔪᖅ 

ᐱᖁᔭᕐᔪᐊᒃᓴᖅ ᐱᓕᕆᐊᖃᖅᑐᖅ ᑲᓐᖑᓇᖅᑑᑎᑕᐅᓂᖏᓐᓂᒃ ᐃᓅᓕᓴᖅᑕᐅᔾᔪᑎᕕᓂᕐᓄᑦ 

ᑎᑎᖅᑲᖁᑎᑦ.  ᑲᓇᑕᒥᐅᑦ ᓯᕗᒧᐊᒃᐸᓪᓕᐊᓕᕐᒪᑕ ᐊᑐᓕᕐᖢᑎ ᑲᕆᑕᐅᔭᒃᑯᑦ ᑎᑎᕋᖅᑕᐅᓯᒪᔪᓂᒃ 

ᐊᒻᒪ ᖃᕆᑕᐅᔭᒃᑯᑦ ᑎᑎᕋᖃᑦᑕᓕᕐᖢᑎᒃ ᐃᓅᓕᓴᐃᔾᔪᑎᕕᓂᕐᓂᒃ. ᐊᑐᓂ ᑲᓇᑕᐅᑉ 

ᐊᒡᒍᖅᑐᖅᓯᒪᓂᖓᓂ ᒐᕙᒪᐅᔪᑦ, ᐊᓯᖏᑦ ᓄᓇᕗᑦ, ᒫᓐᓇ ᐊᓂᒍᖅᑎᑦᑎᓯᒪᓕᖅᑐᑦ 

ᐋᓐᓂᐊᖅᑐᓕᕆᓂᕐᒧᑦ ᑐᕌᖓᔪᓂᒃ ᑲᖑᓐᓇᖅᑐᕆᓂᕐᒧᑦ ᐱᖁᔭᕐᓂᒃ ᐅᕝᕙᓘᓐᓃᑦ 

ᓴᓇᕙᓪᓕᐊᓕᖅᑐᑦ ᐱᖁᔭᒃᓴᓂᒃ ᐃᓱᒫᓗᒍᑕᐅᓪᓚᕆᓕᕐᓂᖓ ᐱᓪᓗᒍ ᑲᓐᖑᓇᖅᑑᔭᕆᐊᖃᕐᓂᖏᑦ 

ᖃᕆᑕᐅᔭᒃᑯᑦ ᑎᑎᖅᑲᖁᑎᒋᔭᐅᔪᑦ.  ᐱᔾᔪᑎᐅᔪᑦ ᐊᖏᔫᕗᑦ ᐊᒻᒪᓗ ᐱᔭᕐᓂᖏᑦᑑᓪᓗᑎᒃ. 

ᐊᑐᖏᕐᖢᑎᒃ ᑲᓇᑕᐅᑉ ᐊᒡᒍᖅᑐᖅᓯᒪᓂᐊᓂ ᒐᕙᒪᐅᔪᑦ ᐅᖃᐅᓯᖃᖅᐸᓪᓕᐊᓕᖅᑐᑦ ᑲᑎᖅᓱᐃᓂᕐᒥᒃ 

ᖃᕆᑕᐅᔭᒃᑯᑦ ᑎᑎᖅᑲᖁᑎᒋᔭᐅᔪᓂᒃ ᐃᓅᓕᓴᐃᔾᔪᑎᕕᓂᕐᓂᒃ ᑕᐃᒪᓐᓇ ᐊᑕᖏᕐᓗᑎᒃ 

ᑲᓇᑕᒥᐅᑕᐅᔪᑦ ᖃᕆᑕᐅᔭᒃᑯᑦ ᐱᔪᓐᓇᖅᑕᐅᓂᐊᕐᒪᑕ ᐃᓅᓕᓴᖅᑕᐅᔾᔪᑎᕕᓂᖏᓐᓄᑦ 

ᑎᑎᖅᑲᖁᑎᒋᔭᐅᔪᑦ, ᓇᓂ ᓄᓇᖃᕋᓗᐊᖅᐸᑕ ᑲᓇᑕᒥ ᐱᔭᐅᔪᓐᓇᖅᓯᓗᑎᒃ.  ᐊᒃᓱᕈᕐᓇᕐᓂᕆᔭᖓ 

ᐊᖏᔪᐊᓘᖕᒪᑦ ᖃᕆᑕᐅᔭᒃᑯᑦ ᐃᖏᕐᕋᓂᖁᑎᒋᔭᐅᒐᔭᖅᑐᖅ ᑭᓯᐊᓂᓕ ᓴᖅᑭᑕᐅᓂᐊᖅᐸᓪᓚᐃᔪᖅ 

ᑲᓇᑕᓕᒫᑲᓴᖕᒥ …” 

 

ᐃᓗᐊᓂ 2014-2015 ᐅᓂᒃᑳᓕᐊᖓᓂ ᐊᕐᕌᒍᑕᒫᖅᓯᐅᒻᒧᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

 

“ᒪᓕᒡᓗᒍ ᐊᕐᕌᒍᓄᑦ ᐅᓄᖅᑐᓄᑦ ᐊᔭᐅᖅᑐᐃᓂᕆᓯᒪᔭᕋ, ᓱᓕᒃᑲᓐᓂᖅ ᑎᓕᐅᕆᔪᒪᕗᖓ 

ᓴᓇᖁᓪᓗᒋᑦ ᐊᓐᓂᐊᖅᑐᓕᕆᓂᕐᒧᑦ ᑐᕌᖓᔪᓂᒃ ᑲᓐᖑᓇᖅᑐᓕᕆᓂᕐᒧᑦ ᐱᖁᔭᕐᔪᐊᓂᒃ 

ᐊᑐᖅᑕᐅᓂᐊᕐᒪᑕ ᐅᓪᓗᒥᐅᓕᖅᑐᖅ ᐊᑐᖅᑕᐅᔪᓄᑦ ᖃᓄᖅ ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᑦ 

ᐊᑐᖅᑕᐅᕙᖕᓂᖏᓐᓄᑦ ᐃᓗᐊᓂ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᐊᐅᓚᑦᑎᓂᖓᑦᑕ, ᑭᓯᐊᓂᓕ 

ᓴᓇᔭᕆᐊᖃᕐᓂᐊᕐᒥᔪᑦ ᑲᖑᓐᓇᖅᑐᓕᕆᓂᕐᒧᑦ ᐱᓕᕆᔾᔪᑕᐅᓂᐊᖅᑑᑉ ᐋᖅᑭᒡᓯᒪᓂᓕᖓᓂᒃ 

ᖃᕆᑕᐅᔭᒃᑯᑦ ᑎᑎᖅᑲᖁᑎᓂᒃ ᐊᑐᖅᐸᓪᓕᐊᓂᖃᓕᖅᑎᓪᓗᒋᑦ.  ᓄᓇᕗᑐᐊᑦᑎᐊᖅ ᑲᓇᑕᒥᐅᑕᐃᑦ 

ᒐᕙᒪᖏᓐᓂᒃ ᑕᐃᒪᐃᑦᑐᓂᒃ ᐱᖁᔭᕐᔪᐊᖃᖏᑦᑐᑑᓕᖅᑐᖅ.” 

 

ᓇᓗᓇᐃᖅᑕᐅᔭᕆᐊᖃᖅᐅᖅ ᒫᓐᓇᐅᔪᖅ ᐱᓕᕆᐊᒃᓴᖏᓐᓄᑦ ᐸᕐᓇᐅᑎᖏᓐᓂ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᐱᓕᕆᕕᖓᑦᑕ ᐅᖃᖅᓯᒪᔪᑦ ᐃᓚᖓᑦ ᓯᕗᓪᓕᐅᑎᓯᒪᔭᖓᓐᓄᑦ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓄᑦ 2017-

2018 “ᓴᖅᑭᑦᑎᔪᒪᓪᓗᑎᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑐᕌᖓᔪᓂᒃ ᑲᓐᖑᓇᖅᑐᓕᕆᓂᕐᒧᑦ ᐱᖁᔭᒃᓴᓂᒃ.” 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #4: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑕ ᑭᐅᔾᔪᑎᖏᓐᓂ ᑎᑎᖅᑲᓂ ᐅᑯᓄᖓ 

ᐅᓂᒃᑳᓕᐊᓄᑦ ᐃᓗᓕᖃᖁᓪᓗᒋᑦ ᓇᓗᓇᐃᖅᑎᖅᓯᒪᔪᓂᒃ ᖃᖓᒃᑯᑦ ᓴᓇᔭᐅᓂᐊᕐᒪᖔᑕ ᐊᒻᒪᓗ ᖃᖓᒃᑯᑦ 

ᓴᖅᑭᑕᐅᓂᐊᕐᒪᖔᑕ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᑦ ᑐᕌᖓᔪᑦ ᐱᖁᔭᒃᓴᑦ ᓄᓇᕗᒧᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᐊᔾᔨᖏᑦ ᐱᓕᕆᕕᖓᑦᑕ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 

ᑲᓐᖑᓇᖅᑐᓕᕆᓂᕐᒧᑦ ᐊᒻᒪ ᐊᑦᑕᓇᔾᔭᐃᖅᓯᓯᒪᓂᕐᒧᑦ ᑎᓕᓯᔾᔪᑎᖏᑦ ᐱᔾᔪᑎᖃᖅᑐᖅ ᖃᕆᑕᐅᔭᒃᑯᑦ 

ᑎᑎᖅᑲᖁᑎᖏᓐᓂᒃ ᐃᓅᓕᓴᖅᑕᐅᔾᔪᑎᓂᒃ ᓴᖅᑭᑦᑎᖁᓪᓗᒋᑦ ᒪᓕᒐᓕᐅᕐᕕᖕᒥ ᐱᔪᓐᓇᖅᓯᑐᐊᖅᐸᑕ. 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 



 14 

ᐱᔾᔪᑎ: ᓴᐳᒻᒥᔭᐅᓂᖏᑦ ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᑦ ᑐᓂᔭᐅᕙᒃᑐᑦ ᒐᕙᒪᒃᑯᑦ ᓯᓚᑖᓄᑦ 

ᐊᑐᖅᑕᐅᓪᓗᑎᒃ ᑎᒍᐊᕐᓂᒧᑦ ᐱᖁᔭᕐᔪᐊᑦ ᐊᒻᒪ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᕐᓂᕐᒧᑦ 

ᐱᖁᔭᕐᔪᐊᑦ 

 

ᑕᒻᒪᖅᓯᒪᔪᖅᓯᐅᖅᑎᒃᑯᑦ ᓈᓴᐃᔨᕐᔪᐊᖓᑦᑕ ᑲᓇᑕᒥ ᐊᕐᕌᒍᐊᓄᑦ 2011 ᐅᓂᒃᑳᓕᐊᖓᓂ ᒪᓕᒐᓕᐅᖅᑎᑦ 

ᑲᑎᒪᔨᖏᓐᓄᑦ ᓱᕈᓯᕐᓄᑦ, ᒪᒃᑯᒃᑐᓄᑦ ᐊᒻᒪ ᐃᓚᒌᓄᑦ ᐱᓕᕆᐊᓄᑦ ᐊᒻᒪ ᐱᔨᑦᓯᕈᑎᓄᑦ ᓄᓇᕗᒥ ᐃᒪᓐᓇ 

ᐅᖃᓚᐅᖅᑐᖅ: 

 

“ᑖᒃᑯᐊ [ᓄᓇᕗᒥ] ᑎᒍᐊᕐᓂᕐᒧᑦ ᐱᖁᔭᕐᔪᐊᑦ ᒪᓕᒐᖃᖅᑎᑦᑎᖕᒪᑕ ᐱᓕᕆᕕᒃ ᑐᓴᖅᑎᑦᑎᖁᓪᓗᒍ 

ᐊᑐᖅᑕᐅᔪᒥᒃ ᓄᓇᖃᖅᑳᖅᓯᒪᔪᑦ ᑎᒥᖁᑎᖓᓐᓂᒃ ᓱᕈᓯᐅᑉ ᐃᓅᕕᒋᔭᖓᓂᑦ ᐅᕝᕙᓘᓐᓃᑦ 

ᐊᖓᔪᖅᑳᖓᑕ ᐃᓅᕕᒋᓯᒪᔭᖓᓂᑦ ᑎᒥᖁᑎᒋᔭᐅᔪᒧᑦ ᐃᓚᒋᔭᐅᔪᓐᓇᕐᓗᓂ, ᓇᖕᒥᓂᖅ 

ᑎᒍᐊᖅᑐᖃᕐᓂᐊᖃᖅᑎᓪᓗᒍ. ᐱᓕᕆᕕᒃ ᑐᑭᓕᐅᕆᓯᒪᔪᖅ ᑐᓴᕋᓱᐊᕐᓂᖃᖁᓪᓗᒋᑦ ᑎᑎᖅᑲᑎᒍᑦ.  

ᑕᐃᒪᐃᒻᒪᑦ, ᐱᓕᕆᕕᒃ ᑎᑎᕋᖃᑦᑕᖅᑐᖅ ᓇᓕᐊᖕᓄᑐᐃᓐᓇᖅ ᐱᖓᓱᓄᑦ ᐃᓄᐃᑦ ᑎᒥᖁᑎᖏᓐᓄᑦ 

ᐊᒡᒍᖅᑐᖅᓯᒪᓂᕐᓂ (ᑖᒃᑯᐊ ᑭᒡᒐᖅᑐᐃᔪᑦ ᐃᓄᖕᓂᒃ ᐊᒃᑐᖅᑕᐅᓯᒪᔪᓂᒃ ᐊᒻᒪ ᐃᓚᒋᔭᐅᓪᓗᑎᒃ 

ᓄᓇᕗᑦ ᑐᓐᖓᕕᒃ ᑎᒥᖓᓐᓄᑦ, ᑎᒥᐅᔪᖅ ᑭᒡᒐᖅᑐᐃᔪᑦ ᐱᔪᓐᓇᐅᑎᖏᓐᓂᒃ ᐊᒻᒪ ᐊᑲᐅᓛᖑᔪᓂᒃ 

ᐊᑐᖅᑕᐅᓪᓗᑎᒃ ᓄᓇᕗᒥ ᓄᓇᑖᕈᑎᑎᒍᑦ ᐊᖏᖃᑎᒌᒍᑎᑎᒍᑦ ᓄᓇᑖᖃᑕᐅᓯᒪᔪᑦ 

ᑐᓴᐅᒪᑎᑕᐅᖁᓪᓗᒋᑦ ᑎᒍᐊᕐᓂᕐᒧᑦ ᐸᕐᓇᐅᑎᑦ ᓴᓇᔭᐅᓯᒪᓕᕐᒪᑕ ᑎᒍᐊᖅᑐᖃᕐᓂᐊᖅᑎᓪᓗᒍ 

ᓱᕈᓯᕐᒥᒃ ᐃᓄᖕᒥᒃ, ᐊᒻᒪ ᐱᔭᐅᓂᐊᖅᑎᓪᓗᒍ ᓄᓇᑖᖃᑕᐅᓯᒪᖏᑦᑐᓄᑦ ᐃᓄᐃᑦ ᐊᓯᖏᓐᓄᑦ.  

ᑕᐃᒪᓐᓇ ᐱᕕᒃᓴᖃᖅᑎᑦᑎᔪᓐᓇᕐᒪᑦ ᐊᒡᒍᖅᑐᖅᓯᒪᓂᕐᒥ ᐃᓄᐃᑦ ᑲᑐᔾᔨᖃᑎᒌᖏᑦ ᑭᐅᔪᓐᓇᖁᓪᓗᒋᑦ 

ᐊᑐᕐᓗᑎᒃ ᐊᓯᐊᓂᒃ ᐸᕐᓇᐅᑎᒃᓴᐅᑉ ᐸᖅᑭᔭᐅᓂᒃᓴᖓᓄᑦ ᓱᕈᓯᐅᑉ, ᑕᐃᒪᐃᑦᑕᕆᐊᖃᕐᓂᖅᐸᑕ. 

 

ᖃᐅᔨᓚᐅᖅᑐᒍᑦ ᑎᑎᖅᑲᖁᑎᓂ ᕿᒥᕐᓇᒃᑕᑦᑎᓐᓂ ᐃᓗᓕᖃᓚᐅᖅᑐᑦ ᐊᔾᔨᖏᓐᓂᒃ ᑎᑎᖅᑲᑦ 

ᑐᕌᖓᔪᑦ ᐊᒡᒍᖅᑐᖅᓯᒪᓂᕐᒥ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᑐᓴᒐᒃᓴᖃᕐᖢᑎᒃ 

ᑐᓴᒐᒃᓴᕆᔭᕆᐊᖃᖅᑕᖏᓐᓂᒃ. ᑭᓯᐊᓂᓕ, ᑐᓴᖅᑎᑕᐅᓚᐅᖅᑐᒍᑦ ᐱᓕᕆᕕᒃ 

ᑐᓂᔭᐅᓚᐅᖅᓯᒪᖏᓐᓂᖓᓂᒃ ᑭᐅᔾᔪᑎᖏᓐᓂᒃ ᐊᒡᒍᖅᑐᖅᓯᒪᓂᕐᒥ ᐃᓄᐃᑦ ᑲᑐᔾᔨᖃᑎᒌᖏᓐᓂᑦ.  

ᐊᒻᒪᓗ, ᐊᐱᕆᔭᐅᒐᒥᒃ ᖃᐅᔨᓴᖅᑕᐅᑎᓪᓗᒋᑦ ᖃᐅᔨᒪᓐᓂᕐᒪᖔᑕ ᑎᑎᖅᑲᐅᓯᐊᓂᒃ 

ᐱᓕᕆᕕᖕᒥᓐᖔᖅᑐᒥᑦ, ᒪᕐᕈᒃ ᐱᖓᓱᓂᑦ ᐊᒡᒍᖅᑐᖅᓯᒪᓂᕐᒥ ᐃᓄᐃᑦ ᑲᑐᔾᔨᖃᑎᒌᖏᓐᓂᓐᖔᖅᑐᑦ 

ᖃᐅᔨᒪᖏᓐᓂᕋᓚᐅᖅᑐᑦ.  ᐱᓕᕆᕕᒃ ᖃᐅᔨᒐᓱᐊᖃᑦᑕᓗᐊᖅᓯᒪᖏᒻᒪᑦ ᐊᒡᒍᖅᑐᖅᓯᒪᓂᕐᒥ ᐃᓄᐃᑦ 

ᑲᑐᔾᔨᖃᑎᒌᖏᓐᓄᑦ ᖃᓄᐃᒻᒪᑦ ᑭᐅᓚᐅᖅᓯᒪᖏᒻᒪᖔᑕ ᑎᑎᖅᑲᐅᓯᐊᖏᓐᓄᑦ.” 

 

ᓄᓇᕗᑦ ᓱᕈᓯᕐᓄᑦ ᐃᓚᒋᓄᓪᓗ ᐱᔨᑦᓯᕐᓂᕐᒧᑦ ᐱᖁᔭᕐᔪᐊᖓᑦ ᒪᓕᒐᖃᖅᑎᑦᑎᖕᒥᔪᖅ ᖃᓄᖅ 

ᐃᓚᐅᔭᕆᐊᖃᕐᒪᖔᑕ ᐱᓕᕆᖃᑕᐅᓗᑎᒃ ᐃᓄᐃᑦ ᑎᒥᖁᑎᖏᑦ ᐊᒃᑐᐊᓂᖃᖅᑎᓪᓗᒍ ᓱᕈᓯᑦ 

ᓴᐳᒻᒥᔭᐅᓂᖏᓐᓄᑦ. 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᐃᒻᒥᒧᑦ ᑐᕌᖓᔪᑦ ᑐᓴᒐᒃᓴᑦ ᑐᔭᐅᔪᑦ ᒐᕙᒪᒃᑯᓐᓂᑦ ᑕᐃᒪᐃᑦᑐᖃᖅᑎᓪᓗᒍ, 

ᐃᓗᓕᕆᔭᖏᑦ, ᐊᒃᓱᐊᓗᒃ ᐃᒃᐱᖕᓇᓗᐊᖅᐳᑦ.  ᑭᓯᐊᓂᓕ, ᓇᓗᓇᐃᖅᓯᓯᒪᖏᑦᑐᑦᖅ ᖃᓄᐃᑦᑐᓂᒃ 

ᐊᖏᖃᑎᒌᒍᑎᓂᒃ ᐅᕝᕙᓘᓐᓃᑦ ᑐᑭᓯᖃᑎᒌᒍᑎᓂᒃ ᐊᒻᒪ/ᐅᕝᕙᓘᓐᓃᑦ ᒪᓕᒐᖃᕐᒪᖔᑕ ᐊᑐᖅᑕᐅᕙᒃᑐᓂᒃ 

ᒐᕙᒪᒃᑯᓐᓄᑦ ᐊᒻᒪᓗ ᐃᓕᓴᕆᔭᐅᓯᒪᔪᒧᑦ ᐃᓄᐃᑦ ᑎᒥᖁᑎᖏᓐᓄᑦ ᓯᕗᔪᐊᒃᑎᑦᑎᑦᑎᐊᖁᓪᓗᒋᑦ ᐃᒻᒥᒧᑦ 

ᑐᕌᖓᔪᓂᒃ ᑐᓴᒐᒃᓴᓂᒃ ᓴᐳᒻᒥᐅᓯᖅᑕᐅᓯᒪᔭᕆᐊᖃᖅᑐᓂᒃ ᑐᓂᔭᐅᓚᐅᖅᑎᓪᓗᒋᑦ ᐃᓕᓴᕆᔭᐅᓯᒪᔪᒧᑦ 

ᐃᓄᐃᑦ ᑎᒥᖁᑎᖓᓐᓄᑦ. 

ᑭᖑᕐᖓᒍᑦ ᐄᑉᐳ 18, 2013-ᖑᑎᓪᓗᒍ, ᓈᓚᖕᓂᖃᕐᖢᑎᒃ ᑲᑎᒪᔾᔪᑕᐅᓚᐅᖅᑎᓪᓗᒋᑦ ᐊᕐᕌᖑᐊᓄᑦ 2011-

2012 ᐊᕐᕌᒍᑕᒫᖅᓯᐅᑎᑦ ᐅᓂᒃᑳᓕᐊᖏᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ, 

ᑲᑎᒪᔨᕋᓛᑦ ᐅᓂᒃᑳᓕᐅᓚᐅᖅᑐᑦ ᒪᓕᒐᓕᐅᕐᕕᖕᒧᑦ ᒪᐃ 14, 2013-ᖑᑎᓪᓗᒍ.  ᐅᓂᒃᑳᓕᐊᖓᑕ ᐃᓗᐊᓂ, 

ᑲᑎᒪᔨᕋᓛᑦ ᐃᒪᓐᓇ ᐊᑐᓕᖁᔭᓕᐅᓚᐅᖅᑐᑦ ᓄᓇᕗᑦ ᒐᕙᒪᒃᑯᖏᓐᓄᑦ: 

 

“…ᐱᓕᕆᖃᑎᒋᔭᐅᓗᓂ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ, 

ᐃᖅᑲᓇᐃᔭᖃᑎᖃᕐᓗᓂ ᐃᓕᓴᕆᔭᐅᓯᒪᔪᒥᒃ ᐃᓄᐃᑦ ᑲᑐᔾᔨᖃᑎᒌᖏᓐᓂᒃ ᓴᓇᖁᓪᓗᒋᑦ 

ᒪᓕᒐᐅᓂᐊᖅᑐᓂᒃ ᓯᕗᒧᐊᒃᑎᑦᑎᔾᔪᑕᐅᓂᐊᖅᑐᓂᒃ ᓴᐳᒻᒥᒡᓯᕈᑕᐅᓗᑎᒃ ᐃᒻᒥᒧᑦ ᑐᕌᖓᔪᓄᑦ 

ᑐᓴᒐᒃᓴᓄᑦ ᑐᓂᔭᐅᕙᒃᑐᓂᒃ ᐱᓕᕆᐊᖃᖅᑎᓪᓗᒋᑦ ᐊᑖᒍᑦ ᑎᒍᐊᕐᓂᒧᑦ ᐱᖁᔭᕐᔪᐊᑦ ᐊᒻᒪ 

ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᕐᓂᕐᒧᑦ ᐱᖁᔭᕐᔪᐊᑦ.” 

 

ᒐᕙᒪᒃᑯᑦ ᑭᐅᔾᔪᑎᖏᑦ ᐅᓂᒃᑳᓕᐊᖏᓐᓄᑦ ᑲᑎᒪᔨᕋᓛᑦ ᓴᖅᑭᑕᐅᓚᐅᖅᑐᑦ ᒪᓕᒐᓕᐅᕐᕕᖕᒥ ᐅᓪᓗᐊᓂ 

ᓯᑎᐱᕆ 6, 2013. ᐃᒪᓐᓇ ᑭᐅᓯᒪᓚᐅᖅᑐᑦ: 

 

“ᐱᓕᕆᕕᖓᑦ ᐃᓄᓕᕆᔨᒃᑯᑦ ᑐᑭᓯᓯᒪᕗᑦ ᐱᒻᒪᕆᐅᓂᖓᓂᒃ ᓴᐳᒻᒥᔭᐅᔭᕆᐊᖃᕐᓂᖏᑦ ᐃᒻᒥᒧᑦ 

ᑐᕌᖓᔪᑦ ᑐᓴᒐᒃᓴᑦ ᐊᖏᖅᓯᒪᑦᑎᐊᖅᑐᓪᓗ ᐃᖅᑲᓇᐃᔭᖃᑎᖃᕐᓂᕐᒥᒃ ᑐᓴᒐᒃᓴᓕᕆᓂᕐᒧᑦ ᑲᒥᓴᓇᒥᒃ 

ᐊᒻᒪᓗ ᐃᓕᓴᕆᔭᐅᓯᒪᔪᓂᒃ ᐃᓄᐃᑦ ᑎᒥᖁᑎᖏᓐᓂᒃ ᓯᕗᔪᐊᒃᑎᑦᑎᖁᓪᓗᒋᑦ 

ᐊᑦᑕᓇᔾᔭᐃᖅᓯᒪᔾᔪᑕᐅᓂᐊᖅᑐᓂᒃ ᓴᐳᒻᒥᒡᓯᕈᑕᐅᓂᐊᖅᑐᓂᒃ ᐃᒻᒥᒧᑦ ᑐᕌᖓᔪᓂ ᑐᓴᒐᒃᓴᓂᒃ 

ᐱᔾᔪᑎᖃᖅᑐᓂᒃ ᐱᓕᕆᐊᓂᒃ ᐊᑖᒍᑦ  ᑎᒍᐊᕐᓂᒧᑦ ᐱᖁᔭᕐᔪᐊᑦ ᐊᒻᒪ ᓱᕈᓯᕐᓄᑦ ᐃᓚᒌᓄᓪᓗ 

ᐱᔨᑦᓯᕐᓂᕐᒧᑦ ᐱᖁᔭᕐᔪᐊᑦ. ᐱᒋᐊᕐᓂᖓᓂ ᐃᖅᑲᓇᐃᔭᖅᑕᐅᔭᕆᐊᖃᕐᓂᐊᖃᖅᑐᖅ 

ᐱᖃᓯᐅᔾᔨᓯᒪᕗᖅ ᑐᓴᕋᓱᐊᕐᓂᖃᕐᓗᑎᒃ ᐃᓕᓴᕆᔭᐅᓯᒪᔪᓂᒃ ᐃᓄᐃᑦ ᑎᒥᖁᑎᖏᓐᓂᒃ 

ᖃᐅᔨᒋᐊᕐᓗᑎᒃ ᐊᑦᑕᓇᔾᔭᐃᖅᓯᓯᒪᓂᕐᒧᑦ ᓴᐳᒻᒥᒡᓱᕈᑕᐅᔪᓂᒃ ᐅᓪᓗᒥ ᐊᑐᖅᑕᐅᔪᓂᒃ.  

ᑐᓴᕋᓱᐊᕐᓂᖃᕐᓗᑎᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᑦ ᖃᐅᔨᓴᐃᓂᐊᕐᒪᑦ 

ᐅᓪᓗᒥᐅᔪᖅ ᐱᐅᓯᐅᔪᓂᒃ ᐊᒻᒪᓗ ᖃᐅᔨᒋᐊᕐᓗᓂ ᐃᓚᒋᐊᕆᐊᖃᕐᒪᖔᑕ ᓴᐳᒻᒥᒡᓯᕈᑕᐅᔪᑦ.  

ᐱᓕᕆᕕᖓᑦ ᐃᓄᓕᕆᔨᒃᑯᑦ ᓂᕆᐅᒃᑐᑦ ᐃᖅᑲᓇᐃᖅᑕᐅᓂᐊᕐᓂᖓᓂᒃ ᐱᓕᕆᔭᐅᑎᓪᓗᒍ 

ᐊᑐᓕᖁᔭᓕᐊᖑᔪᓂᓐᖔᖅᑐᑦ ᐅᑭᐊᒃᓵᖓᓂ 2013.” 

 

ᑖᔅᓱᒧᖓ ᐱᔾᔪᑎ ᖃᐅᔨᒋᐊᖅᑕᐅᒃᑲᓐᓂᓚᐅᖅᑐᒻᖅ ᑲᑎᒪᔨᕋᓛᑦ ᓈᓚᖕᓂᖃᕐᖢᑎᒃ ᑲᑎᒪᑎᓪᓗᒋᑦ ᓯᑎᐱᕆ 

2014-ᖑᑎᓪᓗᒍ ᑲᑎᒪᔾᔪᑕᐅᓪᓗᑎᒃ ᐊᕐᕌᒍᖏᓐᓄᑦ 2012-2013 ᐊᒻᒪ 2013-2014 ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᕆᔭᖏᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᑦᑕ ᓄᓇᕗᑦ ᐊᒻᒪᓗ 

ᑕᒻᒪᖅᓯᒪᔪᖅᓯᐅᖅᑎᐅᑉ 2014-ᒥ ᖃᐅᔨᓴᐃᒋᐊᒃᑲᓐᓂᓚᐅᕐᓂᖓᓄᑦ ᐅᓂᒃᑳᓕᐊᖏᑦ ᓱᕈᓯᕐᓄᑦ ᐃᓚᒌᓄᓪᓗ 

ᐱᔨᑦᓯᕈᑎᐅᔪᓂᒃ ᓄᓇᕗᒥ. 

 

ᑲᑎᒪᔨᕋᓛᑦ ᑲᖔᓚᐅᖅᑐᑦ ᒐᕙᒪᒃᑯᑦ ᐱᕙᓪᓕᐊᖏᓐᓂᖏᓐᓂᒃ ᑕᒪᑐᒥᖓ.  ᐅᖃᐅᓯᕆᓚᐅᖅᑕᖓ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᓵᖓᓃᑎᓪᓗᒍ 2014-ᒥ ᑲᑎᒪᔨᕋᓛᓄᑦ 

ᐅᖃᓚᐅᖅᑐᖅ ᑐᓴᕋᓱᐊᖅᓯᒪᖏᒻᒪᑦ ᓱᓕ ᑎᑎᕋᕐᕕᖓ ᑕᒪᑐᒧᖓ. 

 

ᑲᑎᒪᔨᕋᓛᑦ ᑐᓂᓯᓚᐅᖅᑐᑦ ᐅᓄᖅᑐᓂᒃ ᐊᑐᓕᖁᔭᓕᐊᓂᒃ ᑖᔅᓱᒧᖓ ᐱᔾᔪᑕᐅᔪᒧᑦ ᐅᓪᓗᐊᓂ ᐊᒃᑑᕙ 28, 

2014, ᐅᓂᒃᑳᓕᐅᖅᑎᓪᓗᒋᑦ ᒪᓕᒐᓕᐅᕐᕕᖕᒥ. 

ᐃᓗᐊᓂ ᑭᐅᔾᔪᑎᖏᑕ ᑲᑎᒪᔨᕋᓛᑦ ᐊᒃᑑᕙ 28, 2014-ᖑᑎᓪᓗᒍ, ᐅᓂᒃᑳᓕᐊᖏᓐᓄᑦ ᓄᓇᕗᑦ 

ᒐᕙᒪᒃᑯᖏᑦ ᐃᒪᓐᓇ ᐅᖃᓚᐅᖅᑐᑦ: 

 

“… ᐊᖏᖅᓯᒪᑦᑎᐊᖅᑐᑦ ᐃᖅᑲᓇᐃᔭᖃᑎᖃᕐᓂᕐᒥᒃ ᑎᑎᕋᕐᕕᖓᓂᒃ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᒻᒪ ᐃᖅᑲᓇᐃᔭᖃᑎᖃᕈᒪᑦᑎᐊᖅᑐᑦ ᐃᓕᓴᕆᔭᐅᓯᒪᔪᓂᒃ 

ᐃᓄᐃᑦ ᑎᒥᖁᑎᖏᓐᓂᒃ ᓴᓇᓂᐊᕐᒪᑕ ᒪᓕᒐᒃᓴᓂᒃ ᓯᕗᒧᐊᒃᑎᑦᑎᔾᔪᑕᐅᓂᐊᖅᑐᓂᒃ 

ᓴᐳᒻᒥᒡᓯᕈᑎᓂᒃ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ ᑐᓂᔭᐅᕙᒃᑐᓂᒃ ᐱᓕᕆᐊᖃᖅᑎᓪᓗᒋᑦ ᐊᑖᒍᑦ 

ᑎᒍᐊᕐᓂᒧᑦ ᐱᖁᔭᕐᔪᐊᑦ ᐊᒻᒪ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᕐᓂᕐᒧᑦ ᐱᖁᔭᕐᔪᐊᑦ. 

 

ᓄᓇᕗᑦ ᒐᕙᒪᒃᖁᑯᖏᑦ ᐱᓕᕆᐊᖃᓕᕐᒥᔪᑦ ᕿᒥᕐᕈᓪᓗᑎᒃ ᐊᑐᕆᐊᖃᖅᑐᓂᒃ ᐊᒻᒪ ᖃᓄᑎᒋ 

ᐊᑑᑎᖃᕐᒪᖔᑕ ᐅᓪᓗᒥ ᐊᑐᖅᑕᐅᔪᑦ ᐱᖁᔭᕐᔪᐊᑦ ᐊᒻᒪ ᑎᑎᖅᑲᖅ ᑐᓂᔭᐅᓯᒪᓕᖅᑐᖅ 

ᑐᓴᕋᓱᐊᕈᑕᐅᓪᓗᓂ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᖓᓐᓄᑦ ᓄᓇᕗᒥ.  

ᐅᓪᓗᖓ ᑲᑎᒪᓂᒃᓴᖓᑦᑕ ᕖᕝᕗᐊᕆ 24, 2015. 

 

ᑐᕌᒐᒃᓴᖓ ᑲᑎᒪᓂᐅᑉ ᑐᓴᕋᓱᐊᖁᓪᓗᒋᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᑦ 

ᖃᓄᐃᑦᑐᓂᒃ ᒪᓕᒐᕐᓂᒃ ᐃᓕᓯᔪᓐᓇᕐᒪᖔᑕ ᐊᖏᖃᑎᒌᒍᑎᓄᑦ ᓯᕗᒧᐊᒃᑎᑦᓯᖁᓪᓗᒋᑦ ᐃᒻᒥᒧᑦ 

ᑐᕌᖓᔪᑦ ᑐᓴᒐᒃᓴᑦ ᓴᐳᒻᒥᔭᐅᔾᔪᑎᒋᓂᐊᖅᑕᖏᓐᓂᒃ.  ᑲᑎᒪᓂᐅᓂᐊᖅᑐᖅ ᐊᖓᔪᖅᑲᐅᑎᑦ 

ᐃᓚᐅᓗᑎᒃ ᐃᓄᓕᕆᔨᒃᑯᓐᓂᓐᖔᖅᑐᑦ ᐊᒃᑐᖅᑕᐅᓯᒪᔪᓪᓗ ᖁᓛᓂ ᓇᓗᓇᐃᖅᑕᐅᓯᒪᔪᓄᑦ 

ᐱᖁᔭᕐᔪᐊᓄᑦ. 

 

ᐃᒃᐱᒍᓱᒃᑲᑦᑕ ᑐᓴᕋᓱᐊᕐᓂᖅ ᐱᒻᒪᕆᐅᓂᖓᓂᒃ ᓯᕗᕐᖓᒍᑦ ᐱᒋᐊᓚᐅᖏᓐᓂᖓᓂ 

ᑐᓴᕋᓱᐊᕐᓂᖃᕐᓂᖅ ᐃᓄᐃᑦ ᑎᒥᖁᑎᖏᓐᓂᒃ ᓴᓇᔭᐅᓚᐅᖏᓐᓂᖏᓐᓂ ᒪᓕᒐᐃᑦ 

ᐊᑐᖅᑕᐅᖃᑦᑕᕐᓂᐊᖅᑐᑦ ᐱᓕᕆᐊᖃᖅᑎᓪᓗᒋᑦ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ ᑐᓂᔭᐅᑎᓪᓗᒋᑦ 

ᒐᕙᒪᒃᑯᑦ ᓯᓚᑖᓂᓐᖔᖅᑐᓄᑦ ᐊᑐᖅᑕᐅᓪᓗᑎᒃ ᑎᒍᐊᕐᓂᒧᑦ ᐱᖁᔭᕐᔪᐊᑦ ᐊᒻᒪ ᓱᕈᓯᕐᓄᑦ 

ᐃᓚᒌᓄᓪᓗ ᐱᔨᑦᓯᕐᓂᕐᒧᑦ ᐱᖁᔭᕐᔪᐊᑦ. 

 

ᑕᐃᒪᓕ ᒪᓕᒐᖏᑦ ᓇᓗᓇᐃᖅᑕᐅᒃᐸᑕ, ᐱᓕᕆᕕᖕᒥᐅᑕ ᑲᑎᒪᓂᐊᖅᑐᑦ ᒫᔾᔨ 2015-ᒥ 

ᑕᐃᔅᓱᒪᓂᐅᓕᖅᐸᓪᓗ ᑲᑎᒪᔨᕋᓛᓂᒃ ᓴᖅᑭᑦᑎᓂᐊᖅᑐᑦ ᓴᓇᓂᐊᕐᒪᑕ ᒪᓕᒐᕆᓂᐊᖅᑕᖏᓐᓂᒃ 

ᑐᓴᕋᓱᐊᕐᓂᖃᕐᓂᐅᑉ ᑎᑎᕋᖅᑕᐅᓂᐊᕐᓗᑎᒃ ᓯᕗᓪᓕᖅᐹᖅᓯᐅᑎᖏᑦ ᐄᑉᐳ  2015-ᖑᓕᖅᐸᑦ.  

ᑐᓴᖃᓱᐊᕐᓂᖃᕐᓂᖅ ᐱᒋᐊᕐᓗᓂ ᐃᖅᑲᓇᐃᖅᑕᐅᓗᓂᓗ ᐅᑭᐊᒃᓵᖓᓂ 2015.  ᑭᖑᓪᓕᖅᐹᕐᒥᓗ 

ᐅᓂᒃᑳᓕᐊᕆᔭᐅᔪᖅ ᑎᑎᕋᖅᑕᐅᓗᑎᒃ ᓯᕗᓪᓕᖅᐹᖅᓯᐅᑎᖏᑦ ᒫᔾᔨ 31, 2016-ᖑᑎᓕᖅᐸᑦ.” 

 

ᑲᑎᒪᔨᕋᓛᑦ ᓵᖓᓃᑎᓪᓗᒍ ᓯᑎᐱᕆ 28, 2015-ᒥ, ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᐃᒪᓐᓇ ᐅᖃᓚᐅᖅᑐᖅ: 

 

“…ᐊᑯᓂᑲᓪᓚᒃ ᑲᑎᒪᖃᑎᖃᖅᓯᒪᕗᖓ ᐱᓕᕆᕕᖕᒥ ᐊᖓᔪᖅᑲᐅᑎᔪᓂᒃ ᐊᒻᒪᓗ ᑕᐃᒪᓐᖓᓂᑦ 

ᑎᑎᕋᕐᕕᒋᓯᒪᓕᖅᑕᒃᑲ ᑕᑭᓂᖅᓴᒻᒪᕆᖕᓂᒃ ᓇᓗᓇᐃᖅᓯᕕᒋᓪᓗᒋᑦ ᐃᓚᖏᓐᓂᒃ ᐅᖃᐅᑕᐅᓯᒪᔪᓂᒃ 

ᑲᑎᒪᑎᓪᓗᒋᑦ ᐊᒻᒪᓗ ᖃᓄᖅ ᑕᒪᓐᓇ ᓯᕗᒧᐊᒃᑕᐅᕙᓪᓕᐊᔪᓐᓇᕐᒪᖔᑦ. ᖃᐅᔨᒪᔪᖓ ᑕᐃᒪᓐᖓᓂᑦ, 

ᑲᑎᒪᒃᑲᓐᓂᖃᑦᑕᖅᓯᒪᓕᕐᒪᑕ ᐊᖓᔪᖅᑲᐅᑎᐅᔪᑦ ᐅᒃᐱᕈᓱᒃᑐᖓ ᐋᓐᓂᐊᖃᕐᓇᖏᑦᑐᓕᕆᔨᑯᑦ, 

ᑭᓯᐊᓂᓕ ᐃᒻᒪᖄ ᐃᓄᓕᕆᔨᒃᑰᑐᐃᓐᓇᕆᐊᖃᕐᒥᔪᑦ.  ᖃᐅᔨᒪᔪᖓ ᐱᔾᔪᑕᐅᔪᖅ ᑕᒪᓐᓇ 

ᑲᒪᒋᔭᐅᔭᕇᖅᓯᒪᓕᕐᒪᑦ, ᐊᔨᒪᔪᖓᓗ ᑲᔪᓯᔪᒃᑯᑦ ᐅᖃᐅᑕᐅᓯᒪᓪᓗᓂ ᐃᓗᐊᓂ ᒐᕙᒪᒃᑯᑦ ᐊᒻᒪᓗ 

ᓂᕆᐅᒃᑐᖓ ᑐᓴᕐᓂᐊᕐᓂᓐᓂᒃ ᑕᐃᒃᑯᓇᓐᖓᑦ ᐊᑯᓂᐅᖏᑦᑐᖅ.  ᑎᑎᖅᑲᒃᑲ ᐊᐅᓪᓚᖅᑎᓚᐅᕋᒃᑭᑦ 

ᑕᖅᑮᒃ ᒪᕐᕉᒃ ᐊᓂᒍᖅᓯᒪᓕᖅᑑᒃ.  ᖃᐅᔨᒪᔪᖓ ᐱᔾᒧᑕᐅᔪᖅ ᑲᔪᓯᔪᖅ ᑕᒪᓐᓇ 

ᐅᖃᐅᑕᐅᓯᒪᑦᑎᐊᕐᓂᖓᓂᒃ.” 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #5: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑦ, ᑭᐅᑎᓪᓗᒋᑦ ᐅᑯᓄᖓ ᐅᓂᒃᑳᓕᐊᓄᑦ, 

ᑐᓂᓯᖁᓪᓗᒋᑦ ᓇᓗᓇᐃᖅᓯᒪᔪᓂᒃ ᐅᓪᓗᒥᓯᐅᑎᓂᒃ ᖃᓄᐃᓕᖓᓕᕐᒪᖔᑦ ᓴᓇᔭᐅᕙᓪᓕᐊᓂᖓ ᓄᑖᑦ 

ᒪᓕᒐᐃᑦ ᐊᑐᖅᑕᐅᕙᒃᑐᑦ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ ᑐᓂᓯᑎᓪᓗᒋᑦ ᒐᕙᒪᒃᑯᑦ ᓯᓚᑖᓄᑦ ᐊᑖᒍᑦ 

ᑎᒍᐊᕐᓂᒧᑦ ᐱᖁᔭᕐᔪᐊᑦ ᐊᒻᒪ ᓱᕈᓯᕐᓄᑦ ᐃᓚᒌᓄᓪᓗ ᐱᔨᑦᓯᕐᓂᕐᒧᑦ ᐱᖁᔭᕐᔪᐊᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ “ᑭᖑᓪᓕᖅᐹᒥ ᐅᓂᒃᑳᓕᐊᑦ” ᑐᓂᔭᐅᓚᐅᖅᑐᑦ ᓄᓇᕗᑦ 

ᒐᕙᒪᒃᑯᖏᑕ ᑭᐅᔾᔪᑎᖏᓐᓂ ᑎᑎᖅᑲᖏᓐᓂ ᐊᒃᑑᕙ 238, 2014-ᒥ, ᐅᓂᒃᑳᓕᐊᖏᓐᓄᑦ ᑲᑎᒪᔨᕋᓛᑦᖅ 

ᑭᐅᔾᔪᑎᖏᑦ, ᓴᖅᑭᑕᐅᖁᓪᓗᒋᑦ ᒪᓕᒐᓕᐅᕐᑯᖕᒥ ᐅᐱᕐᖔᒃᑯᑦ ᑲᑎᒪᕐᔪᐊᓕᖅᐸᑕ 2016-ᒥ. 

 

 

 

 

 

 

ᐱᔾᔪᑎ: ᐱᔪᓐᓇᕐᓂᖓ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅ ᐊᔪᐃᓐᓇᕆᐊᕐᓂᕐᒧᑦ 

ᓄᓇᕗᒥ ᐃᖅᑲᖅᑐᐃᕕᖕᒧᑦ ᐱᓪᓗᒍ ᐃᓱᒪᓕᐅᕈᑕᐅᓚᐅᖅᑐᖅ ᐊᖓᔪᖅᑳᕆᔭᐅᔪᒧᑦ 

ᒐᕙᒪᒃᑯᑦ ᑎᒥᖁᑎᖓᓐᓄᑦ ᐊᑖᒍᑦ ᓈᓴᐅᑎᖓ 36 ᐃᓗᐊᓂ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑎᒍᑦ  

 

ᐱᔭᕇᖅᑕᐅᓯᒪᖏᑦᑐᖅ ᐱᔾᔪᑎᐅᔪᖅ ᑭᖑᓂᑦᑎᓐᓂᓐᖔᖅᑐᖅ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᓄᓇᕗᑦ ᒪᓕᒐᓕᐅᕐᕕᖓᓐᓄᑦ ᐱᔾᔪᑎᖃᖅᑐᖅ 

ᐊᔪᐃᓐᓇᕆᐊᕈᑎᖃᕐᓂᕐᒥᒃ ᐃᓱᒪᓕᐅᕈᑕᐅᓯᒪᔪᒥᒃ ᐊᖓᔪᖅᑳᖑᔪᒧᑦ ᒐᕙᒪᒃᑯᑦ ᑎᒥᖁᑎᖓᓐᓄᑦ ᐊᑖᒍᑦ 

ᓈᓴᐅᑎᖓᑕ 36 ᑎᒍᓯᕐᓂᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᖑᑎᒍᑦ ᓄᓇᕗᑦ 

ᐃᖅᑲᖅᑐᐃᕕᖓᓐᓄᑦ. 

 

ᓈᓴᐅᑎᖓ 37 ᐃᓗᐊᓂ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᖅ 

ᐃᒪᓐᓇ ᒪᓕᒐᖃᖅᑎᑦᑎᖕᒪᑦ: 

 

ᐊᔪᐃᓐᓇᕆᐊᕈᑎᖃᕐᓂᖅ ᐃᓱᒪᓕᐅᕈᑕᐅᓚᐅᖅᑐᒥᒃ ᐊᖓᔪᖅᑳᒧᑦ 

37. (1) ᑐᒃᓯᕋᖅᑐᖅ ᐅᕝᕙᓘᓐᓃᑦ ᒐᕙᒪᒃᑯᑦ ᓯᓚᑖᓂᓐᖔᖅᑐᖅ ᐊᔪᐃᓐᓇᕆᐊᕈᓐᓇᖅᑐᖅ 

ᐃᓱᒪᓕᐅᕈᑕᐅᓚᐅᖅᑐᒥᒃ ᐊᖓᔪᖅᑳᖓᓐᓄᑦ ᒐᕙᒪᒃᑯᑦ ᑎᒥᖁᑎᖓᓐᓄᑦ ᐊᑖᒍᑦ 36 ᓄᓇᕗᒥ 

ᐃᖅᑲᖅᑐᐃᕕᖕᒧᑦ ᐊᔪᐃᓐᓇᕆᐊᕐᓗᓂ. 

ᑐᓴᖅᑎᑦᑎᓂᖅ ᐊᔪᐃᓐᓇᕆᐊᕐᓂᕐᒧᑦ 

(2) ᑐᒃᓯᕋᖅᑐᖅ ᐅᕝᕙᓘᓐᓃᑦ ᒐᕙᒪᒃᑯᑦ ᓯᓚᑖᓂᓐᖔᖅᑐᖅ ᐊᔪᐃᓐᓇᕆᐊᕈᑎᖃᕈᒪᔪᖅ 

ᐃᓱᒪᓕᐅᕈᑕᐅᓚᐅᖅᑐᒧᑦ ᐊᖓᔪᖅᑳᖑᔪᒧᑦ ᑐᓂᓯᔭᕆᐊᖃᖅᑐᖅ ᑐᓴᖅᑎᑦᑎᔾᔪᑎᒥᒃ 

ᐊᔪᐃᓐᓇᕆᐊᕐᓂᐊᕐᓂᖓᓂᒃ ᓄᓇᕗᑦ ᐃᖅᑲᖅᑐᐃᕕᖓᒍᑦ ᐊᒻᒪ ᑐᓂᓗᓂᐅᒃ ᖃᐅᔨᑲᐃᔾᔪᑎ 

ᑐᓴᖅᑎᑦᑎᔾᔪᑎ ᐊᖓᔪᖅᑳᒧᑦ ᐃᓗᐊᓂ 30 ᐅᓪᓗᐃᑦ ᐊᓂᒍᓚᐅᖅᑎᓪᓗᒋᑦ ᐅᓪᓗᐊ 

ᐊᔪᐃᓐᓇᕆᐊᓚᐅᖅᑐᖅ ᑐᓂᔭᐅᓚᐅᖅᑎᓪᓗᒍ ᑎᑎᖅᑲᑎᒍᑦ ᑐᓴᖅᑎᑦᑎᔾᔪᑎᒥᒃ 

ᐃᓱᒪᓕᐅᕋᑕᐅᓚᐅᖅᑐᒧᑦ 

 

ᑎᑎᖅᑲᑎᒍᑦ ᑐᓴᖅᑎᑦᑎᔾᔪᑎ ᒐᕙᒪᒃᑯᑦ ᓯᓚᑖᓂᓐᖔᖅᑐᒧᑦ 

(3) ᐊᖓᔪᖅᑳᖑᔪᖅ ᐊᖏᖏᑦᑐᖅ ᑐᒃᓯᕋᐅᑎᒥᒃ ᐱᔪᒪᔪᖃᖅᑎᓪᓗᒍ ᑎᑎᖅᑲᖁᑎᒋᔭᐅᔪᒥᒃ 

ᐅᕝᕙᓘᓐᓃᑦ ᑎᑎᖅᑲᑉ ᐃᓚᖓᓂᒃ ᐱᔪᒪᓪᓗᓂ ᑐᒃᓯᕋᖅᑐᖃᖅᐸᑦ ᐃᒪᐃᓕᐅᕆᐊᖃᖅᐳᖅ, 

ᐱᔪᓐᓇᖅᓯᑐᐊᖅᐸᑦ ᑐᓂᔭᐅᓚᐅᖅᑎᓪᓗᒍ ᑐᓴᖅᑎᑦᑎᔾᔪᑎᒥᒃ ᐊᔪᐃᓐᓇᕆᐊᖅᑐᖃᕐᓂᐊᕐᓂᖓᓂᒃ, 

ᑐᓂᓗᓂᐅᒃ ᑎᑎᖅᑲᖅ ᑐᓴᖅᑎᑦᑎᔾᔪᑎ ᐊᔪᐃᓐᓇᕆᐊᖅᑐᖃᕐᓂᐊᕐᓂᖓᓂᒃ ᑐᓂᓗᓂᐅᒃ ᒐᕙᒪᒃᑯᑦ 

ᓯᓚᑖᓄᑦ ᐅᓂᒃᑳᓕᐊᒥᒃ ᑐᓂᔭᐅᓚᐅᖅᑐᒧᑦ ᐊᑐᕐᓗᒍ ᑎᑎᕋᖅᓯᒪᓂᖓ 35(b). 

 

ᑎᑎᖅᑲᑎᒍᑦ ᑐᓴᖅᑎᑦᑎᔾᔪᑎ ᑐᒃᓯᕋᐅᑎᓕᐅᖅᑐᒧᑦ 

(4) ᐊᖓᔪᖅᑳᖑᔪᖅ ᐊᖏᖅᓯᒪᑎᓪᓗᒍ ᑐᒃᓯᕋᐅᑎᓕᐅᖅᑐᒧᑦ ᐱᔪᒪᔪᖃᖅᑎᓪᓗᒍ ᑎᑎᖅᑲᓂᒃ 

ᐃᓚᖓᓂᒡᓘᓐᓃᑦ ᐃᒪᐃᓕᐅᕆᐊᖃᖅᐳᖅ, ᐱᔪᓐᓇᖅᓯᑐᐊᕈᓂ ᑐᓂᔭᐅᓚᐅᖅᑎᓪᓗᒍ 

ᑐᓴᖅᑎᑦᑎᔾᔪᑎᒥᒃ ᐊᔪᐃᓐᓇᕆᐊᖅᑐᖃᕐᓂᐊᓂᖓᓂᒃ, ᑐᓂᓗᓂᐅᒃ ᑐᓴᖅᑎᑦᑎᔾᔪᑦ ᑎᑎᖃᖅᑐᖅ 

ᑐᒃᓯᕋᐅᑎᓕᐅᓚᐅᖅᑐᒧᑦ. 

 

 

ᐃᓚᒋᔭᐅᔪᑦ ᐊᔪᐃᓐᓇᕆᐊᖅᑐᒧᑦ 

(5) ᑐᒃᓯᕋᐅᑎᓕᐅᖅᑐᖅ ᐅᕝᕙᓘᓐᓃᑦ ᒐᕙᒪᒃᑯᑦ ᓯᓚᑖᓂᓐᖔᖅᑐᖅ ᑐᓂᔭᐅᓯᒪᔪᖅ 

ᑐᓴᖅᑎᑦᑎᔾᔪᑎᒥᒃ ᐊᔪᐃᓐᓇᕆᐊᖅᑐᖃᕐᓂᐊᓂᖓᓂᒃ ᐊᑖᒍᑦ ᐅᑯᐊ ᒪᓕᒐᐃᑦ ᐊᑐᕐᓗᒋᑦ 

ᓵᖓᓄᐊᖃᑕᐅᔪᓐᓇᖅᑐᖅ ᒐᕙᒪᒃᑯᑦ ᓯᓚᑖᓂᓐᖔᕐᓗᓂ. 

 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᓚᒋᔭᐅᖏᑦᑐᖅ 

(6) ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᓚᒋᔭᐅᖏᑦᑐᖅ ᐊᔪᐃᓐᓇᕆᐊᖅᑐᓄᑦ. 

 

ᑕᐃᔅᓱᒪᓂ ᓄᕕᐱᕆ 24, 2011-ᖑᑎᓪᓗᒍ, ᓵᖓᓃᑎᓪᓗᒍ ᑲᑎᒪᔨᕋᓛᑦ, ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᓯᒪᔪᖅ: 

 

“ … ᑕᐃᒪᐃᑦᑐᒥᒃ ᐱᔪᓐᓇᕐᓂᖅᑖᕈᒪᒐᓗᐊᖅᐳᖓ, ᐃᖅᑲᖅᑐᐃᕕᖕᒧᐊᕈᑎᔪᓐᓇᖅᑕᓐᓂᒃ, 

ᐱᔾᔪᑎᒋᓪᓗᒍ ᐊᑐᓕᖁᔭᓕᐅᖃᑦᑕᕋᒪ ᐅᒃᐱᕆᓂᓐᓄᑦ ᐱᖁᔭᕐᔪᐊᑉ ᐅᖃᖅᓯᒪᓂᖓᓂᒃ ᐊᒻᒪ 

ᒪᓕᒃᑕᐅᖏᑉᐸᑦ, ᓱᒋᐊᖅᑕᐅᔾᔪᑎᖃᕆᐊᖃᕐᓂᖏᓐᓂᒃ.  ᑭᓱᓕᒫᓂᒃ 

ᐃᖅᑲᖅᑐᐃᕕᒃᑰᖅᑎᑦᑎᖃᑦᑕᕋᔭᖏᑦᑐᖓ ᒪᓕᖏᑦᑐᓂᒃ, ᑭᓯᐊᓂᓕ ᐃᓚᖏᑦ ᑕᐃᒪᐃᑦᑐᒃᑰᕐᓗᑎᒃ 

ᐊᒃᑐᖅᑕᐅᓂᖅᓴᐅᔪᓐᓇᕋᔭᖅᑐᑦ, ᖃᐅᔨᒪᔭᕆᐊᖃᕐᒪᑕ ᑐᑭᓕᐊᕆᔭᕋ ᑕᒻᒪᖏᒃᑲᓗᐊᕐᒪᖔᑦ 

ᑕᖅᑲᒃᑯᐊ ᑐᑭᓯᐊᕆᔭᖓᑦ ᑕᒻᒪᓐᖏᖔᕐᒪᓪᓘᓐᓃᑦ ᖃᐅᔨᒪᔭᕆᐊᖃᕐᒥᒐᒪ, ᐊᒻᒪ ᐃᖅᑲᖅᑐᐃᕕᒃ 

ᑕᐃᒪᐃᑎᑦᑎᔪᓐᓇᕋᔭᖅᑐᖅ. ᐄ, ᑕᐃᒪᐃᑦᑐᓐᓇᖅᐸᑦ ᑕᐃᒪᐃᖃᑕᐅᔪᒪᒐᔭᖅᑐᖓ, ᐅᓄᖅᑐᑦ 

ᑲᒥᓴᓇᐅᖃᑎᒃᑲ ᑕᐃᒪᐃᓕᐅᖃᑦᑕᕈᓇᕐᒪᑕ, ᐊᑐᖅᑕᐅᖃᑦᑕᖅᑐᓪᓗ ᐱᔾᔪᑎᖃᑦᑎᐊᕐᖢᑎᒃ ᒐᕙᒪᒃᑯᑦ 

ᐃᖅᑲᖅᑐᐃᕕᖕᒧᐊᖅᑕᐅᓪᓗᑎᒃ ᐊᑐᓕᖁᔭᓕᐊᑦ ᐱᓪᓗᒋᑦ. ᐃᓱᒪᔪᖓᓕ ᑕᐃᒪᐃᑦᑐᖅᑕᖃᖅᐸᑦ 

ᓴᓇᕐᕈᑎᒃᑲᓐᓂᐅᓗᓂ ᐊᑑᑎᖃᓪᓚᕆᒐᔭᕐᓂᖓᓂᒃ.” 

 

ᑲᑎᒪᔨᕋᓛᑦ ᑭᖑᓂᑦᑎᓐᓂ ᐅᖃᖃᑦᑕᖅᓯᒪᔪᑦ ᐊᐅᓚᑦᑎᔾᔪᑎᑎᒍᑦ ᑐᓗᖅᑕᕈᑎᖃᕐᓂᖏᓐᓂᒃ, ᐱᖃᓯᐅᑎᓪᓗᒍ 

ᑮᓇᐅᔭᑭᒃᓴᕐᓂᕐᒧᑦ, ᑕᐃᒪᓐᓇ ᑭᒃᑯᑐᐃᓐᓇᐃᑦ ᐊᑐᕈᓐᓇᖃᑦᑕᓐᖏᓚᑦ ᑲᓇᑕᒥᐅᑕᐅᓪᓗᑎᒃ 

ᐱᔪᓐᓇᐅᑎᖏᓐᓂᒃ ᐊᑖᒍᑦ ᓈᓴᐅᑎᖓᑕ 37 ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ 

ᐱᖁᔭᕐᔪᐊᖏᑎᒍᑦ ᐊᔪᐃᓐᓇᕆᐊᕐᓂᕐᒧᑦ ᐃᓱᒪᓕᐅᕈᑕᐅᓚᐅᖅᑐᒥᒃ ᐊᔪᖅᑳᖑᔪᒧᑦ ᑎᒥᖁᑎᒋᔭᐅᔪᒧᑦ 

ᒐᕙᒪᒃᑯᓄᑦ ᐊᔪᐃᓐᓇᕆᐊᕐᓗᒍ ᓄᓇᕗᑦ ᐃᖅᑲᖅᑐᐃᕕᖓᒍᑦ. 

 

ᐅᔾᔨᕆᔭᐅᓚᐅᖅᑐᖅ ᑕᒪᑐᒧᖓ ᐅᖃᐅᑕᐅᒃᑲᓐᓂᖅᓯᒪᓚᐅᖅᑐᖅ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᓯᑎᐱᕆ 28, 2015-ᒥ, ᓵᖓᓄᐊᖅᓯᒪᑎᓪᓗᒍ ᑲᑎᒪᔨᕋᓛᑦ, ᑕᐃᔅᓱᒪᓂ ᐃᒪᓐᓇ 

ᐅᖃᓚᐅᖅᓯᒪᔪᖅ: 

 

“ᐃᓚᖓᑦ ᐅᖃᐅᑕᐅᓚᐅᖅᑐᒋᔭᕋ, ᕿᒥᕐᕈᔭᐅᒃᐸᑕ ᐱᖁᔭᕐᔪᐊᑦ, ᐊᒻᒪ ᐅᖃᐅᑕᐅᖃᑦᑕᖅᓯᒪᓪᓗᓂ 

ᑕᒪᓐᓇ; ᐃᒻᒪᖄᓗ ᐊᕐᕌᓂ ᐅᖃᐅᓯᕆᓚᐅᖅᓯᒪᔭᕗᑦ, ᐃᓚᖏᑎᒍᑦ, ᐃᑲᔪᕐᓂᖃᕋᔭᖅᑐᒃᓴᐅᔪᖅ, 

ᑐᓴᒐᒃᓴᓕᕆᓂᕐᒧᑦ ᑲᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐊᔪᐃᓐᓇᕆᐊᕈᓐᓇᖅᓯᒃᐸᑦ ᐱᔾᔪᑎᒋᓪᓗᒍ ᑖᓐᓇ 

ᐃᓄᒃ ᐊᔪᐃᓐᓇᕆᐊᕐᓂᐊᖏᓐᓂᖓᓄᑦ ᐅᓄᖅᑐᓂᒃ ᐱᔾᔪᑎᖃᕐᓗᓂ: ᐊᑭᖓᓄᑦ, 

ᐊᒃᓱᕈᕐᓇᓗᐊᕐᓂᖓᓄᑦ; ᐊᑯᓂᐅᓂᖓᓄᑦ;  ᒪᓕᒐᕐᓂᐊᖅᑎᖃᕆᐊᖃᕐᓂᖓᓄᑦ; 

ᖃᐅᔨᒪᔭᕆᐊᖃᕐᓂᖓᓄᑦ ᖃᓄᖅ ᐊᐅᓚᓂᖃᕐᒪᖔᑦ ᓇᖕᒥᓂᖅ ᐱᓕᕆᔪᒪᓐᓂᕈᕕᐅᒃ. 

ᖃᓄᐃᑦᑐᖃᕐᓂᖅᐸᑦ, ᓄᓇᕗᑦ ᓯᓚᑖᓂ, ᓄᓇᑦᑎᐊᕐᒥ, ᐅᓄᖅᑐᓂᒃ ᐱᕙᓪᓕᐊᔪᖠᕆᔨᖃᖅᑎᓪᓗᒋᑦ, 

ᐃᓱᒪᒐᔭᖅᐳᒍᑦ ᑮᓇᐅᔭᖃᕐᓂᖏᓐᓂᒃ, ᐱᒋᐊᖅᑎᑦᓯᓐᓂᖅᐸᑕ ᐊᔪᐃᓐᓇᕆᐊᕈᑎᒥᒃ ᐊᒻᒪ 

ᐊᒧᓯᑲᓪᓚᖕᓂᖅᐸᑕ ᐊᔪᐃᓐᓇᕆᐊᕈᑎᒥᖕᓂᒃ ᖃᐅᔨᒐᒥᒃ ᐊᔪᐃᓐᓇᕆᐊᕈᑎᑎᒍᑦ ᐅᓄᕐᓂᖅᓴᓂᒃ 

ᐱᓕᕆᐊᖃᕆᐊᖃᕐᓂᖏᓐᓂᒃ ᐃᖅᑲᖅᑐᐃᕕᐅᑉ ᓵᖓᓄᐊᑐᐃᓐᓇᖏᓪᓗᑎᒃ ᐊᒻᒪ ᐊᐱᕆᓗᒋᑦ 

ᐃᖅᑲᖅᑐᐃᕕᒃ ᕿᒥᕐᕈᖁᓗᒋᑦ ᐊᑐᓕᖁᔭᓕᐊᕆᓚᐅᖅᑕᓐᓂᒃ. ᑕᐃᒪᐃᒻᒪᑦ ᓴᓐᖐᓂᓐᓂᖃᖅᑐᖅ 

ᐱᖁᔭᕐᔪᐊᖅ.” 

 

ᐃᓗᐊᓂ ᑭᐅᔾᔪᑎᖏᓐᓂ ᑲᑎᒪᔨᕋᓛᑦ ᐊᒃᑑᕙ 28, 2014-ᒧᑦ ᐅᓂᒃᑳᓕᐊᖓᓐᓄᑦ, ᓄᓇᕗᑦ ᒐᕙᒪᒃᑯᖏᑦ 

ᐃᒪᓐᓇ ᐅᖃᓚᐅᖅᑐᑦ: 

 

“…ᕿᒥᕐᕈᓇᒋᐊᓕᓚᐅᖅᑕᒃᑲ ᐊᓯᖏᓐᓂ ᑲᓇᑕᒥ ᒐᕙᒪᐅᔪᑦ ᓴᓐᖏᓂᖁᑎᖏᑦ 

ᓇᐅᑦᑎᖅᓱᖅᑕᖏᓐᓂᒃ ᐊᔾᔨᖃᖅᑐᓂᒃ ᖃᐅᔨᒋᐊᕐᕕᒋᓪᓗᒋᑦ ᓇᓕᐊᒃ ᐱᐅᓂᖅᐹᖑᓪᓗᓂ 

ᐱᐅᓯᐅᖕᒪᖔᑦ ᐅᕙᑦᑎᓐᓄᑦ ᐊᑐᖅᑕᐅᔪᓐᓇᖅᑐᖅ ᐱᕕᖃᖅᑎᑦᑎᓗᓂ (ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ) ᑲᒥᓴᓇᐅᔪᖅ ᓴᓐᖏᓂᖅᖃᕐᓂᖅᓴᐅᓗᓂ ᐊᐅᓚᔾᔭᐃᒋᐊᕈᓐᓇᕐᓗᓂ 

ᐊᔪᐃᓐᓇᕆᐊᕈᑎᓂᒃ ᐅᕝᕙᓘᓐᓃᑦ ᐃᓚᐅᔪᓐᓇᕐᓗᓂ ᐊᔪᐃᓐᓇᕈᐊᖅᑐᖃᖅᑎᓪᓗᒍ 

ᐃᓱᒪᓕᐅᕈᑕᐅᓚᐅᖅᑐᒥᒃ ᐊᔪᖅᑳᖑᔪᒥᒃ ᒐᕙᒪᒃᑯᑦ ᑎᒥᖁᑎᖓᓐᓄᑦ ᐊᑖᒍᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ 

ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᖅ. ᐊᖏᖅᓯᒪᕗᒍᑦ ᕿᒥᕐᕈᔪᒪᓪᓗᑕ 

(ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ) ᑲᒥᓴᓇᐅᑉ ᓴᓐᖏᓂᖏᓐᓂᒃ ᐊᒃᑐᐊᓂᖃᖅᑎᓂᒃ 

ᐊᔪᐃᓐᓇᕆᐊᕐᓂᕐᒧᑦ ᓄᓇᕗᑦ ᐃᖅᑲᖅᑐᐃᕕᖓᓐᓄᑦ ᐊᑖᒍᑦ 36 ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ.” 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #6: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑦ ᓴᖅᑭᑦᑎᓗᑎᒃ ᐋᖅᑭᒋᐊᕈᑎᒃᓴᖏᓐᓂᒃ ᑎᒍᓯᓂᕐᒧᑦ 

ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᖏᑕ ᐃᓗᐊᓂ ᑕᖅᑭᑦ 12 ᐊᒡᒋᖅᑐᑦ 

ᐱᕕᖃᖅᑎᑦᑐᓐᓇᖁᓪᓗᒍ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᐊᔪᐃᓐᓇᕆᐊᕈᓐᓇᕐᓂᕐᒧᑦ 

ᐃᓱᒪᓕᐅᕈᑕᐅᓚᐅᖅᑐᒥᒃ ᐊᖓᔪᖅᑳᖓᓐᓄᑦ ᒐᕙᒪᒃᑯᑦ ᑎᒥᖁᑎᖓᑦᑕ ᐊᑖᒍᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ 

ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ ᓄᓇᕗᑦ ᐃᖅᑲᖅᑐᐃᕕᖓᓐᓄᑦ. 

 

 

 

 

ᐱᔾᔪᑎ: ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐃᓱᒪᖅᓱᕈᓐᓇᕐᓂᖓ 

ᐅᖓᕙᕆᐊᖅᓯᓂᕐᒥᒃ ᑐᒃᓯᕋᐅᑎᒥᒃ ᕿᒥᕐᕈᓇᖕᓂᕐᒧᑦ ᐱᕕᒃᓴᕆᔭᐅᔪᒥᒃ 

 

ᐱᔭᕇᖅᑕᐅᓯᒪᖏᑦᑐᖅ ᐱᔾᔪᑎᐅᔪᖅ ᐊᕐᕌᒍᓂᑦ ᐊᓂᒍᖅᑐᓂᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂᓐᖔᖅᑐᑦ  

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ  

ᐅᖓᕙᕆᐊᖅᓯᔪᓐᓇᖏᓐᓂᖓ ᐱᕕᒃᓴᐅᔪᒥᒃ ᑐᒃᓯᕋᐅᑎᒥᒃ ᕿᒥᕐᕈᓂᐊᖅᑎᓪᓗᒍ ᐊᑐᕐᓗᒍ ᐱᖁᔭᕐᔪᐊᒻᖅ  

ᐃᓚᖏᓐᓂ ᖃᓄᐃᓐᓂᐅᔪᑦ ᒪᓕᒡᓗᒋᑦ. 

 

 

ᐃᓗᐊᓂ 2009-2010 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖓᓂ ᒪᓕᒐᓕᐅᖅᑎᑦ 

ᑲᑎᒪᔨᖏᓐᓄᑦ, ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

 

“…ᐊᑐᓕᖁᔭᓕᐅᕋᔭᖅᑐᖓ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᐃᓱᒪᖅᓱᕈᓐᓇᕐᓂᕐᒥᒃ ᑐᓂᔭᐅᓗᓂ ᐅᖓᕙᕆᐊᖅᓯᔪᓐᓇᓂᕐᐊᕐᒪᑦ ᑐᒃᓯᕋᐅᑎᓂᒃ ᕿᒥᕐᕈᖁᔨᔪᑦ 

ᐱᕕ4ᓴᖓᓂᒃ ᑕᐃᒪᐃᑦᑕᕆᐊᖃᓕᕌᖓᑦ, ᑭᓯᐊᓂᓕ ᑕᐃᒪᐃᖏᓪᓗᓂ ᐱᔾᔪᑎᐅᔪᖅ 

ᐱᖃᓯᐅᔾᔨᓯᒪᑎᓪᓗᒍ ᒐᕙᒪᒃᑯᑦ ᓯᓚᑖᓂᓐᖔᖅᑐᒥᒃ ᐊᖏᖅᓯᒪᖏᑦᑐᒥᒃ ᓴᖅᑭᑦᑎᖁᔨᖏᑦᑐᒥᒃ 

ᑐᓴᒐᒃᓴᒥᒃ. ᐊᑲᐅᒐᔭᕐᒥᔪᖅ ᐃᓱᒪᒃᓴᖅᓯᐅᕈᑎᖃᖅᐸᑦ ᐅᖓᕙᕆᐊᖅᓯᔪᓐᓇᕐᒪᖔᑦ ᐱᕕᒃᓴᒥᒃ 

ᐊᐱᖅᓱᕐᓗᓂ ᐅᓪᓗᓂᑦ 30-ᓂᑦ 45-ᓄᑦ 60-ᓄᓪᓘᓐᓃᑦ ᐅᓪᓗᓄᑦ ᑎᑭᓪᓗᒍ 

ᐊᑯᓂᐅᓂᖃᕈᓐᓇᓕᕐᓗᓂ.” 

 

ᐃᓗᐊᓂ ᑭᐅᔾᔪᑎᖏᓐᓂ ᑲᑎᒪᔨᕋᓛᑦ ᐅᓂᒃᑳᓕᐊᓐᖏᓄᑦ ᐊᒃᑑᕙ 28, 2014-ᒥ, ᓄᓇᕗᑦ ᒐᕙᒪᒃᑯᖏᑦ 

ᐃᒪᓐᓇ ᐅᖃᓚᐅᖅᑐᑦ: 

 

“… ᐊᖏᖅᓯᒪᑦᑎᐊᖅᑐᑦ ᐋᖅᑭᒋᐊᕆᓂᕐᒥᒃ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ 

ᑲᓐᖑᓇᖅᑐᑦ ᐱᖁᔭᕐᔪᐊᖏᓐᓂᒃ. ᒫᓐᓇᐅᔪᖅ, ᑖᔅᓱᒧᖓ ᐱᔾᔪᑎᐅᔪᖅ ᑭᐅᔭᐅᓯᒪᓕᖅᑐᖅ 

ᑎᑎᕋᕐᕕᐅᑉ ᐃᓗᐊᒍᑦ ᐱᓪᓗᒍ ᓄᓇᕗᑦ ᒐᕙᒪᒃᑯᖏᑦ ᐊᖏᖅᓯᖃᑦᑕᕐᒪᑕ ᕿᒥᕐᕈᔾᔪᑕᔪᓂᒃ 

ᐃᓕᔭᐅᓯᒪᔪᓂᒃ ᐅᓪᓗᐃᑦ 30 ᐃᓗᐊᓂ ᐱᕕᒃᓴᓕᐊᖑᓯᒪᔪᒥ, ᐱᓕᕆᐊᕆᔭᐅᖃᑦᑕᖅᑐᑦ 

ᐅᒃᐱᕈᓱᖃᑎᒌᑦᑎᐊᕐᖢᑎᒃ. ᑖᓐᓇ ᐋᖅᑭᒋᐊᕈᑎᐅᔪᖅ ᐱᖃᓯᐅᔾᔭᐅᓯᒪᓂᐊᖅᑐᖅ ᑭᐅᓪᓕᕐᒥ 

ᐋᖅᑭᒋᐊᖅᑕᐅᓕᖅᐸᑕ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ.” 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #7: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑦ ᓴᖅᑭᑦᑎᓗᑎᒃ ᐋᖅᑭᒋᐊᕈᑎᓂᒃ  ᑎᒍᓯᓂᕐᒧᑦ 

ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᖏᓐᓄᑦ ᐃᓗᐊᓂ ᑕᖅᑭᑦ 12 ᑭᐅᓯᔾᔪᑕᐅᓗᑎᒃ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᑐᓕᖁᔭᓕᐊᖏᓐᓄᑦ ᐱᔾᔪᑎᒋᓗᒍ 

ᐊᑐᕈᓐᓇᖁᓪᓗᒍ ᐃᓱᒪᖅᓱᕈᓐᓇᕐᓂᕐᒥᒃ ᐱᕕᒃᓴᐅᔪᒥᒃ ᑐᒃᓯᕋᖅᓯᒪᔪᖃᖅᑎᓪᓗᒍ ᕿᒥᕐᕈᖁᔨᔪᒥᒃ ᐊᑖᒍᑦ 

ᐱᖁᔭᕐᔪᐊᑦ ᑕᐃᒪᐃᑦᑕᕆᐊᖃᕐᓂᖓ ᒪᓕᒡᓗᒍ. 

 

 

 

ᐱᔾᔪᑎ: ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᕿᒥᕐᕈᓂᖓ  ᑎᒍᓯᓂᕐᒧᑦ ᑐᓴᒐᒃᓴᓂᒃ 

ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᖓᓂᒃ 

 

 

ᐊᕐᕌᒍᒋᔭᕗᑦ ᐱᒋᐊᓕᓵᖅᑎᓪᓗᒍ, ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᓄᖅᑲᖅᑎᑦᑎᓚᐅᖅᑐᖅ ᓇᖕᒥᓂᖅ ᐱᓕᕆᕕᖁᑎᒥᓂᒃ ᒪᓕᒐᕐᓂᐊᖅᑎᐅᓂᕐᒧᑦ ᐱᕕᖃᕐᓂᖅᓴᐅᖁᓪᓗᒍ 

ᐃᖅᑲᓇᐃᔭᕐᓂᕆᔭᖓ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓪᓗᓂ ᓄᓇᕗᒧᑦ ᐊᒻᒪᓗ 

ᓄᓇᑦᑎᐊᕐᒧᑦ. 

 

ᑲᑎᒪᔨᕋᓛᑦ ᐃᓱᒪᕗᑦ ᑕᒪᓐᓇ ᐃᑲᔪᕐᓂᐊᕐᓂᐊᕐᓂᖓᓂᒃ ᐱᔪᓐᓇᖅᓯᓗᓂ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐱᓕᕆᐊᖃᕈᓐᓇᖅᓯᓂᐊᕐᒪᑦ ᐱᓕᒻᒪᒃᓴᐃᓂᕐᒥᒃ, ᐃᓕᓴᐃᓂᕐᒥᒃ ᐊᒻᒪᓗ 

ᑐᓴᐅᒪᑎᑦᓯᓂᕐᒧᑦ ᐱᓕᕆᐊᖃᕐᓗᓂ, ᐊᒻᒪᓗ ᐃᑲᔪᖅᓯᓗᓂ ᖃᕆᑕᐅᔭᒃᑯᑦ ᐃᑭᐊᖅᑭᕕᖓ ᐅᓪᓗᒥᓯᐅᑎᓂᒃ 

ᑐᓴᒐᒃᓴᓂᒃ ᐃᓗᓪᓕᖅᑕᐅᕙᓪᓕᐊᖏᓐᓇᖃᒃᑕᖁᓪᓗᒍ ᐊᑯᓚᐃᑦᑐᒃᑯᑦ. 

 

ᐃᓗᐊᓂ 2014-2015 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗᓴ ᑲᒥᓴᓇ ᐃᒪᓐᓇ ᐸᕐᓇᒃᓯᒪᓂᕋᕐᓗᓂ ᐅᖃᖅᓯᒪᕗᖅ: 

 

“…ᐃᖅᑲᓇᐃᔭᕐᓂᐊᖅᐳᖓ ᓴᓇᓂᕐᒥᒃ ᐃᓗᓕᒃᓴᖏᓐᓂᒃ ᖃᕆᑕᐅᔭᒃᑯᑦ ᑐᑭᓯᒋᐊᕐᕕᐅᑉ 

ᐃᑭᐊᖅᑭᕕᐅᑉ ᖃᐅᔨᒪᔾᔪᑎᒃᓴᖃᖁᓪᓗᒋᑦ, ᒪᓕᒐᕐᓂᒃ, ᐊᐱᖅᑯᑎᐅᒐᔪᒃᑐᑦ ᐊᒻᒪᓗ ᑭᐅᔾᔪᑕᐅᒐᔪᒃᑐᑦ, 

ᖃᓄᐃᓕᐅᖁᔨᖕᒪᖔᑕᓗ ᓂᓪᓕᐅᑕᐅᔪᑦ ᐊᒻᒪ ᐅᖃᓕᒫᒐᒃᓴᖃᕐᓗᑎᒃ ᐊᔾᔨᒌᖏᑦᑐᓂᒃ 

ᐅᖃᐅᓯᖃᕐᓗᑎᒃ ᐃᑲᔪᖅᓯᓯᒪᔪᓂᒃ ᒐᕙᒪᒃᑯᑦ ᑎᒥᖁᑎᖏᓐᓂᒃ ᐊᒻᒪ ᑭᓇᒃᑯᑐᐃᓐᓇᕐᓄᑦ 

ᐃᑲᔪᖅᓯᔾᔪᑕᐅᓗᑎᒃ. ᐃᔨᒋᓂᖅᓴᐅᓂᐊᕆᕗᖓ ᓄᑖᓂᒃ ᐱᓕᕆᐊᖃᕐᓂᕐᒥᒃ ᐊᒻᒪᓗ ᐱᖁᔭᕐᔪᐊᒃᓴᐃᑦ 

ᓴᖅᑭᑕᐅᔪᑦ ᑎᒥᖁᑎᖏᓐᓄᑦ ᒐᕙᒪᒃᑯᖏᑦ ᐊᒻᒪᓗ ᒪᓕᒐᓕᐅᕐᕕᖕᒥ ᓂᓪᓕᕐᕕᒋᖃᑦᑕᕐᓗᒋᑦ 

ᐱᓕᕆᐊᒃᓴᐅᔪᓪᓗ ᐊᒃᑐᐃᓂᖃᖅᓯᒪᔪᑦ ᑎᒍᓯᕐᓂᕐᒧᑦ ᑐᓴᒐᒃᓴᓂᒃ ᐅᕝᕙᓘᓐᓃᑦ 

ᑲᓐᖑᓇᖅᑐᖁᑎᖏᓐᓂᒃ ᑭᓇᒃᑐᐃᓐᓇᐃᑦ.  ᐱᖓᔪᖓᓐᓂ, ᓴᓇᕙᓪᓕᐊᓕᕐᓂᐊᖅᑕᒃᑲ 

ᐋᖅᑭᒡᓯᒪᓂᕆᓂᐊᖅᑕᖏᑦ ᐃᓗᐃᑦᑐᓈᖅᑐᒃᑯᑦ ᕿᒥᕐᕈᓂᒃᓴᕆᓂᐊᖅᑕᒪ ᑎᒍᓯᓂᕐᒧᑦ 

ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᖏᓐᓂᒃ ᐃᓱᒪᖃᕐᓗᖓ 

ᓄᑖᕈᕆᐊᕆᓂᕐᒥᒃ ᐱᖁᔭᒃᓴᓂᒃ ᐊᒻᒪ ᐊᑐᕐᓂᖅᓴᐅᓕᖁᓪᓗᒋᑦ ᐅᓪᓗᒥ ᐱᓕᕆᐊᕆᔭᐅᕙᒃᑐᓄᑦ 

ᐊᑐᖅᑕᐅᕙᒃᑐᓄᑦ. 

ᑖᒃᑯᐊ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 2014-2015-ᒧᑦ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖏᑦ ᐅᖃᐅᓯᖃᕆᕗᑦ ᐅᓄᑲᓪᓚᒃᑐᓂᒃ ᑕᐃᒎᓯᐅᓪᓗᑎᒃ ᐅᒃᐱᕆᔭᖏᓐᓂᒃ 

ᐃᓱᒪᒃᓴᖅᓯᐅᕈᑕᐅᔭᕆᐊᖃᕐᓂᖏᓐᓂᒃ ᐱᖁᔭᕐᔪᐊᑦ ᕿᒥᕐᕈᔭᐅᓗᑎᒃ: 

 

 ᐱᖁᔭᕐᔪᐊᑦ ᒪᓕᒐᖃᖅᑐᑦ ᑎᑎᕋᖅᐸᓪᓕᐊᔭᕆᐊᖃᕐᓂᕋᐃᓪᓗᑎᒃ’ 

 ᓯᐊᒻᒪᒃᑎᖅᑕᐅᒃᑲᓐᓂᕐᓗᑎᒃ ᐊᒻᒪᓗ ᓇᓗᓇᐃᖅᑎᖅᑕᐅᒃᑲᓐᓂᕐᓗᑎᒃ ᒐᕙᒪᒃᑯᑦ ᑎᒥᖁᑎᖏᑦ 

ᐱᖁᔭᕐᔪᐊᓂᒃ ᐊᑐᕆᐊᖃᖅᑐᑦ ᓇᓕᐊᖑᖕᒪᖔᑕ; 

 ᓇᓗᓇᐃᖅᑕᐅᑦᑎᐊᕐᓗᑎᒃ ᓴᖅᑭᑦᑎᓂᕐᒧᑦ ᒪᓕᒐᖏᑦ, ᑕᐃᒃᑯᐊᓘᓐᓃᑦ ᐃᓱᒪᖅᓱᕈᓐᓇᕐᓂᕆᔭᐅᔪᑎᒍᑦ 

ᐊᑐᖅᑕᐅᔪᓐᓇᖅᑐᑦ; 

 ᑭᒡᓕᓕᐅᕆᓗᑎᒃ ᒐᕙᒪᒃᑯᑦ ᑎᒥᖁᑎᖏᑦ ᐅᖓᕙᕆᐊᕆᔪᓐᓇᕐᓂᖏᓐᓂᒃ ᑭᐅᓂᐊᖅᑎᓪᓗᒋᑦ 

ᑎᒍᓯᔪᒪᔪᖃᖅᑎᓪᓗᒍ ᑐᓴᒐᒃᓴᓂᒃ; 

 ᒪᓕᒐᐅᓂᐊᖅᑐᓂᒃ ᓴᓇᓗᑎᒃ ᓇᓗᓇᐃᑦᑎᐊᖅᓯᒪᔪᓂᒃ ᑭᐅᔪᓐᓇᕐᓂᕐᒧᑦ ᐊᐅᓚᓂᐅᔪᓂᒃ 

ᐊᑐᖅᑕᐅᖃᑦᑕᕐᓂᐊᖅᑐᓂᒃ ᒥᐊᓂᖅᓯᔾᔪᑕᐅᖃᑦᑕᕐᓂᐊᖅᑐᓂᒃ ᑐᓴᒐᒃᓴᓂᒃ ᓇᐅᒃᑯᓕᒫᖅ 

ᖃᕆᑕᐅᔭᒃᑰᖅᑐᓂᒃ ᑐᓴᒐᒃᓴᓂᒃ ᐱᓕᕆᔭᐅᓂᓕᒫᖏᓐᓂ (ᓄᐊᑕᐅᓂᖏᓐᓂ, ᐊᑐᖅᑕᐅᓂᖏᓐᓂ, 

ᓴᖅᑭᑕᐅᓂᖏᓐᓂ, ᐱᓯᒪᔭᐅᓂᖏᓐᓄᑦ, ᐊᒻᒪᓗ ᓴᒃᑯᑕᐅᓂᖏᓐᓄᑦ) ᐱᖃᓯᐅᑎᓪᓗᒋᑦ 

ᓇᐅᑦᑎᖅᓱᕈᑕᐅᔭᕆᐊᖃᖅᑐᑦ ᐊᒻᒪᓗ ᐃᓂᖅᑎᕈᑕᐅᔭᕆᐊᖃᖅᑐᑦ ᒪᓕᖏᑦᑐᖃᖅᑎᓪᓗᒍ 

ᐊᓯᖏᑎᒍᓪᓗ; 

 ᒪᓕᒐᖃᓕᕐᓗᑎᒃ ᐱᔭᕇᖅᑕᐅᔭᕆᐊᖃᕐᓂᖏᑦ ᑲᓐᖑᓇᖅᑐᓕᕆᓂᕐᒧᑦ ᕿᒥᕐᕈᓇᕐᓂᕐᒧᑦ ᐃᓘᓐᓇᖏᑦ 

ᕿᒥᕐᕈᔭᐅᖃᑦᑕᕐᓗᑎᒃ ᓄᑖᖑᔪᑦ ᐱᓕᕆᐊᒃᓴᑦ ᑲᒪᒋᔭᐅᔪᑦ ᒐᕙᒪᒃᑯᑦ ᑎᒥᖁᑎᖓᓐᓄᑦ, 

ᕿᒥᕐᕈᔭᐅᖃᑦᑕᕐᓗᑎᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒧᑦ; ᐊᒻᒪᓗ 

 ᓴᓐᖓᒃᑎᒋᐊᕐᓗᒋᑦ ᐅᓂᒃᑳᓕᐅᕆᐊᖃᕐᓂᕐᒧᑦ ᒪᓕᒐᖏᑦ ᑕᖅᑲᒃᑯᓄᖓ ᐱᓪᓗᒍ 

ᓴᖅᑭᑦᑎᖃᑦᑕᕐᓂᕐᒧᑦ ᐃᒻᒥᒧᑦ ᑐᕌᖓᔪᓂᒃ ᑐᓴᒐᒃᓴᓂᒃ ᐊᑯᓐᓂᐊᓂ ᒐᕙᒪᒃᑯᑦ ᑎᒥᖁᑎᖏᑦ 

ᐊᒻᒪ/ᐅᕝᕙᓗ ᒐᕙᒪᒃᑯᑦ ᑎᒥᖁᑎᖏᑦ ᐊᒻᒪᓗ ᓇᖕᒥᓂᖅ ᐱᓕᕆᕕᖁᑎᒋᔭᐅᔪᑦ. 

 

ᐃᓗᐊᓂ ᓯᑎᐱᕆ 28, 2015, ᓵᖓᓄᐊᖅᓯᒪᑎᓪᓗᒍ ᑲᑎᒪᔨᕋᓛᑦ, ᐅᓄᑲᓪᓚᒃᑐᓂᒃ 

ᐊᐱᖅᓱᖅᑕᐅᖃᑦᑕᓚᐅᖅᑐᖅ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐱᔾᔪᑎᒋᔭᐅᓪᓗᑎᒃ 

ᑕᒪᑐᒧᖓ ᕿᒥᕐᕈᓂᐅᔪᖅ. ᐃᓕᓴᖅᓯᓯᒪᓪᓗᑎᒃ ᐃᒪᓐᓇ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ 

ᑲᓐᖑᓇᖅᑐᑦ ᐱᖁᔭᕐᔪᐊᑦ ᐊᓂᒍᖅᑎᑕᐅᕐᖓᓚᐅᖅᓯᒪᖕᒪᑕ ᐊᕐᕌᒍᐊᓂ 1994, 

ᐊᑐᖅᑕᐅᖃᑦᑕᖅᐸᓪᓕᐊᓕᓵᖅᑎᓪᓗᒋᑦ ᖃᕆᑕᐅᔭᑦ, ᒪᓕᒐᓕᐅᖅᑎᑦ ᐊᖏᖃᑎᒌᓚᐅᖅᑐᑦ 

ᐅᖃᖃᑎᖃᖃᑦᑕᕈᒪᓪᓗᑎᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᒃ ᐱᔾᔪᑎᒋᓪᓗᒍ 

ᐊᒃᑐᐃᓂᕆᔭᖓ ᖃᕆᑕᐅᔭᐃᑦ ᐊᑐᖅᑕᐅᓪᓗᑎᒃ ᐊᐅᓚᑦᑎᔾᔪᑎᒋᔭᐅᑎᓪᓗᒋᑦ ᐱᖁᔭᕐᔪᐊᓂᒃ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #8: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓄᓇᕗᒧᑦ 

ᑐᓂᓯᖁᓪᓗᒍ, ᐊᓂᒍᓚᐅᖏᓐᓂᖓᓂ ᐅᓪᓗᖓ ᓯᑎᐱᕆ 1, 2016, ᓇᓗᓇᐃᖅᑎᖅᓯᒪᔪᓂᒃ ᐊᒻᒪ 

ᐊᑐᓕᖁᔭᓕᐊᓂᒃ ᐋᖅᑭᒋᐊᕈᑎᒃᓴᕆᓂᐊᖅᑕᖏᓐᓄᑦ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ 

ᑲᓐᖑᓇᖅᑐᑦ ᐱᖁᔭᕐᔪᐊᑦ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᕿᒥᕐᕈᓂᖓ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᑦ 

ᐱᖃᓯᐅᔾᔨᓯᒪᖁᓪᓗᒋᑦ ᐃᓱᒪᒃᓴᖅᓯᐅᕈᑕᐅᓂᖏᓐᓂᒃ ᐅᑯᐊ: 

 

 ᖃᓄᑎᒋᑦ ᐱᖁᔭᒃᓴᐃᑦ ᐃᓱᒪᒃᓴᖅᓯᐅᕈᑎᖃᖅᓯᒪᕙᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐊᒻᒪ ᐃᓄᐃᑦ 

ᐃᓅᓯᖏᓐᓄᑦ ᐱᖅᑯᓯᖏᓐᓂᒃ; 

 ᖃᓄᑎᒋᓗ ᐱᖁᔭᒃᓴᐃᑦ ᐊᖑᒻᒪᑎᑎᒋᓯᒪᕙᑦ ᖃᕆᑕᐅᔭᓂᒃ ᐊᒻᒪᓗ ᐊᓯᖏᓐᓂᒃ ᐅᐊᔭᒨᖅᑐᓂᒃ 

ᑐᓴᐅᒪᔾᔪᑎᐅᔪᓂᒃ; 

 ᖃᓄᑎᒋᓕ ᐱᖁᔭᐃᑦ ᐊᑐᖅᑕᐅᑎᒋᕙᑦ ᓯᕗᒧᐊᒃᑎᑦᑎᔾᔪᑕᐅᓪᓗᑎᒃ ᓇᖕᒥᓂᖅ 

ᑮᓇᐅᔭᓕᐅᕈᑎᖃᕋᓱᐊᕐᖢᑎᒃ ᐱᓕᕆᐊᖃᖅᑐᓄᑦ; ᐊᒻᒪᓗ 

 ᖃᓄᑎᒋ ᐱᖁᔭᔭᐃᑦ ᐊᑐᖅᑕᐅᑎᒋᖕᒪᖔᑕ ᐱᓕᕆᐊᖃᖅᑎᓪᓗᒋᑦ ᐃᖅᑲᓇᐃᔭᖃᓇᐃᔭᕐᕕᖕᒥ 

ᐊᖏᖃᑎᒌᒍᓐᓇᐃᓪᓕᐅᖅᑲᔪᑦ ᐱᓕᕆᕕᖏᓐᓂ ᒐᕙᒪᒃᑯᑦ ᑎᒥᖁᑎᖏᑕ. 

 

 

ᑲᑎᒪᔨᕋᓛᑦ ᐅᔾᔨᕈᓱᒃᐳᑦ ᑖᓐᓇ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᔪᖅ ᕿᒥᕐᕈᔾᑎᖓ 

ᑐᓂᔭᐅᖃᑦᑕᕆᐊᓕᒃ ᑎᑎᕋᕐᕕᖓᓄᑦ ᐅᖃᖅᑎᖓᑦᑕ ᒪᓕᒐᓕᐅᖅᑎᑦ ᑲᑎᒪᔨᖏᑕ ᑐᓂᔭᐅᓂᐊᕐᒪᑕ 

ᑲᑎᒪᔨᕋᓛᓄᑦ ᐊᒻᒪᓗ ᓴᖅᑭᑕᐅᓗᑎᒃ ᒪᓕᒐᓕᐅᕐᕕᖕᒥ. 

 

ᑲᑎᒪᔨᕋᓛᑦ ᐅᔾᔨᕈᓱᒃᑲᓐᓂᖅᐳᑦ ᐊᑯᓂᐅᓂᕆᓂᐊᖅᑕᖓ ᐱᕕᒃᓴᕆᔭᐅᔪᖅ ᐃᓱᒪᒃᓴᖅᓯᐅᕈᑕᐅᓂᖏᑕ 

ᐊᑐᓕᖁᔭᓕᐊᖑᓚᐅᖅᑐᑦ ᑕᓚᕖᓴᒃᑯᑦ ᑕᑯᒃᓴᐅᓪᓗᑎᒃ ᓈᓚᒃᑎᐅᓪᓗᑎᒃ ᑲᑎᒪᔾᔪᑎᖃᖅᑎᓪᓗᒋᑦ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 2015-2016-ᒧᑦ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐊᖏᑦ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ, ᐱᖃᓯᐅᔾᔨᓯᒪᓗᑎᒃ ᑐᕌᒐᒃᓴᖃᕐᓂᕐᒧᑦ ᐊᓂᒍᖅᑎᑦᑎᓂᕐᒥᒃ 

ᐱᖁᔭᒃᓴᒥᒃ ᓯᕗᕐᖓᒍᑦ ᓄᖑᑎᑕᐅᓚᐅᖏᓐᓂᖏᓐᓂ ᑎᓴᒪᖓᓐᓂ ᓂᕈᐊᖅᑕᐅᓯᒪᔪᑦ ᒪᓕᒐᓕᐅᖅᑎᑦ 

ᑲᑎᒪᔨᖏᑦ. 

 

 

 

 

ᐱᔾᔪᑎ:  ᑐᓴᕋᓱᐊᕐᓂᖃᕐᓂᖅ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑲᑎᒪᔨᖏᓐᓂᑦ 

 

ᐅᓪᓗᐊᓂ ᒫᔾᔨ 24, 2003, ᓄᓇᕗᑦ ᒐᕙᒪᒃᑯᖏᑦ ᑐᓴᖅᑎᑦᑎᓚᐅᖅᓯᒪᔪᑦ ᓴᖅᑭᑕᐅᓂᖏᓐᓂᒃ ᐃᓄᐃᑦ 

ᖃᐅᔨᒪᔭᑐᖃᖏᓐᒃᓂ ᑲᑎᒪᔨᑦ, ᓯᓚᑖᓂᓐᖔᖅᑐᓂᒃ ᐊᒻᒪ ᒐᕙᒪᒃᑯᑦ ᓯᓚᑖᓂᓐᖔᖅᑐᓂᑦ ᑎᒥᐅᔪᓂᒃ 

ᑲᑎᒪᔨᖃᕐᖢᑎᒃ ᑎᓕᔭᐅᓯᒪᔾᔪᑎᖃᕐᖢᑎᒃ ᓇᐅᑦᑎᖅᓱᐃᓂᐊᖅᑎᓪᓗᒋᑦ ᒐᕙᒪᒃᑯᑦ ᐱᒋᐊᖅᑎᑕᖏᓐᓂᒃ 

ᐱᖃᓯᐅᔾᔭᐅᓕᖁᓪᓗᒋᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐱᖁᔭᕐᔪᐊᖏᓐᓄᑦ, ᐊᑐᐊᒐᖏᓐᓄᑦ, ᐱᓕᕆᔾᔪᑎᖏᓐᓄᑦ 

ᐊᒻᒪᓗ ᐱᔨᑦᓯᕈᑎᖏᓐᓄᑦ. ᑎᒥᐅᔪᑦ ᐅᖃᐅᔾᔨᒋᐊᖅᑎᐅᓪᓗᑎᒃ ᒐᕙᒪᒃᑯᓐᓂᒃ, ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 

ᑲᑎᒪᔨᑦ ᑲᑎᒪᖃᑎᖃᖃᑦᑕᖅᑐᑦ ᐱᓕᕆᕕᖕᒥ ᐊᖓᔪᖅᑲᐅᑎᓂᒃ ᐊᑯᓚᐃᑦᑐᒃᑯᑦ ᕿᒥᕐᕈᓇᒡᖢᑎᒃ ᒐᕙᒪᒃᑯᑦ 

ᐱᒋᐊᖅᑎᓯᒪᔭᖏᓐᓂᒃ ᐊᒃᑐᐊᓂᖃᖅᑐᓂᒃ ᐱᖃᓯᐅᔾᔭᐅᓕᕐᓂᖏᓐᓄᑦ ᐃᓄᐃᑦ ᖃᐅᔨᒪᔭᑐᖃᖏᑦ. 

 

ᐅᓪᓗᐊᓂ ᔫᓂ 1, 2015, ᒪᓕᒐᓕᐅᖅᑎᑦ ᑲᑎᒪᔨᖏᑦ ᐊᓂᒍᖅᑎᑦᑎᓚᐅᖅᑐᑦ ᐱᖁᔨᕗᖔᕈᑎᒥᒃ 

ᐋᖅᑭᒋᐊᕈᑕᐅᓂᐊᖅᑐᒥᒃ ᒪᓕᒐᖏᓐᓂᒃ ᑲᑎᒪᔨᕋᓛᑦ “ᑭᐅᔭᕆᐊᖃᕐᓂᖏᓐᓂᒃ ᐱᖃᓯᐅᔾᔭᐅᓕᕐᓂᖏᓐᓄᑦ 

ᐃᓄᐃᑦ ᐃᓅᓯᖏᓐᓄᑦ ᐱᖅᑯᓯᖏᑦ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᑦ ᐱᖁᔭᕐᔪᐊᓄᑦ, ᐊᑐᐊᒐᕐᓄᑦ, 

ᐱᓕᕆᔾᔪᑎᓄᑦ, ᐊᒻᒪᓗ ᐱᔨᑦᓯᕈᑎᖏᓐᓄᑦ ᓄᓇᕗᑦ ᒐᕙᒪᒃᑯᖏᑕ, ᐱᖃᓯᐅᑎᓪᓗᒋᑦ ᑲᑎᒪᑎᑦᓯᖃᑦᑕᕐᓂᖅ 

ᓈᓚᖕᓂᖃᕐᓗᑎᒃ ᐱᓪᓗᒋᑦ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᑦ ᐃᓄᐃᑦ ᖃᐅᔨᒪᔭᑐᖃᖏᑕ ᑲᑎᒪᔨᖏᑕ.” 

 

ᐅᓪᓗᐊᓂ ᓯᑎᐱᕆ 23, 2015 ᑭᒡᒐᖅᑐᐃᔨᐅᔪᑦ ᐃᓄᐃᑦ ᖃᐅᔨᒪᔭᑐᖃᖏᑦ ᑲᑎᒪᔨᖏᓐᓂᑦ 

ᓯᕗᓪᓕᖅᐹᑦᑎᐊᕐᒥ ᓵᖓᓄᐊᕆᐅᓚᐅᖅᑐᑦ ᑲᑎᒪᔨᕋᓛᑦ ᒫᓐᓇᕋᑖᖑᓚᐅᖅᑐᖅ ᑲᑎᒪᔾᔪᑕᐅᑎᓪᓗᒋᑦ 

ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᑦ ᑖᒃᑯᐊ ᑎᒥᖁᑎᒋᔭᐅᔪᑦ. 

 

ᐅᓪᓗᐊᓂ ᓯᑎᐱᕆ 28, 2015, ᓵᖓᓄᐊᖅᑎᓪᓗᒍ ᑲᑎᒪᔨᕋᓛᑦ, ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐅᖃᖃᑎᖃᓚᐅᖅᑐᖅ ᑲᑎᒪᔨᓂᒃ ᐃᓱᒪᒃᓴᖅᓯᐅᕈᑎᒃᓴᓂᒃ ᐱᓪᓗᒋᑦ 

ᐃᒻᒥᒧᑦ ᑐᕌᖓᔪᑦ ᐱᔪᓐᓇᐅᑎᑦ ᐊᒻᒪ ᐱᓕᕆᔭᕆᐊᖃᖅᑕᖏᑦ ᒐᕙᒪᒃᑯᑦ ᐊᔾᔨᐅᖏᑦᑐᒥᒃ 

ᐃᓕᖅᑯᓯᖃᖅᑎᓪᓗᒋᑦ ᓄᓇᕗᑦ. ᑕᒪᓐᓇ ᐅᖃᐅᑕᐅᓚᐅᖅᑐᖅ ᒫᓐᓇᕋᑖᖑᓚᐅᖅᑐᖅ ᑐᖁᖓᔪᓕᕆᔨ 

ᓄᓇᕗᒥ ᖃᐅᔨᓴᐃᓂᖃᓚᐅᖅᑎᓪᓗᒍ ᐃᓅᓯᕐᒥᖕᓂᒃ ᓇᑲᑦᑎᖃᑦᑕᖅᑐᓂᒃ ᓄᓇᕗᒥ, ᑕᒪᑐᒧᖓ 

ᐱᓕᕆᓂᐅᓚᐅᖅᑐᒥᑦ ᐊᑐᓕᖁᔭᓕᐅᓚᐅᖅᑐᑦ ᐋᖅᑭᒋᐊᖅᑕᐅᖁᓪᓗᒋᑦ ᐅᑯᐊ ᐃᓱᒪᓕᕆᓂᕐᒧᑦ ᐱᖁᔭᕐᔪᐊᖅ. 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #9: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓄᓇᕗᒥ 

ᑲᑎᒪᖃᑎᖃᕐᓗᓂ ᑭᒡᒐᖅᑐᖅᑎᐅᔪᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑲᑎᒪᔨᑦ ᐊᑕᐅᓯᐊᕋᓗᐊᕐᓗᒍ 

ᐃᓗᐊᓂ ᑮᓇᐅᔭᓕᕆᓐᓇᐅᑉ ᐊᕐᕌᒍᐊᑕ − ᐃᓱᒪᒋᔭᖏᓐᓂ ᐅᖃᐅᓯᖃᖁᓪᓗᒋᑦ ᐱᔾᔪᑎᐅᔪᓂᒃ 

ᐊᒃᑐᐊᓂᖃᖅᑐᓂᒃ ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᓐᓄᑦ ᑲᓐᖑᓇᖅᑐᑦ. 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᒃᑲᓐᓂᖅᐳᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 2015-

2016 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ ᒪᓕᒐᓕᐅᕐᕕᖕᒧᑦ ᐱᖃᓯᐅᔾᔨᓯᒪᓗᑎᒃ, ᐃᓗᓕᑯᓘᔭᖏᓐᓂᒃ 

ᐅᖃᖃᑎᖃᕐᓂᕆᓚᐅᖅᑕᖓᓂᒃ ᐃᓄᐃᑦ ᖃᐅᔨᒪᔭᑐᖃᖏᑕ ᑲᑎᒪᔨᖏᓐᓂᒃ. 

 

 

 

 

ᐱᔾᔪᑎ:  ᓄᓇᕗᑦ ᒐᕙᒪᒃᑯᖏᑕ ᑭᐅᔾᔪᑎᖏᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇᐅᑉ ᕿᒥᕐᕈᓇᓚᐅᖅᑎᓪᓗᒋᑦ ᐊᑐᓕᖁᔭᓕᐊᓂᒃ 

 

 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ 

ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᐱᖃᓯᐅᔾᔨᓯᒪᖃᑦᑕᕐᓗᑎᒃ ᓇᐃᓈᖅᓯᒪᔪᓂᒃ ᐊᑐᓂ 

ᕿᒥᕐᕈᓇᖕᓂᕆᓚᐅᖅᑕᖓᓂᒃ ᐊᑐᓕᖁᕿᔭᓕᐊᕆᓚᐅᖅᑕᖏᓐᓂᒡᓗ ᐃᓗᐊᓂ ᐊᕐᕌᒍᑕᒫᖅᓯᐅᒻᒧᑦ 

ᐅᓂᒃᑳᓕᐅᕐᕕᒋᔭᕆᐊᖃᖅᑕᖏᑕ ᐱᓕᕆᓂᕆᓚᐅᖅᑕᖏᓐᓂᒃ. 

 

ᑲᑎᒪᔨᕋᓛᑦ ᐅᐱᒍᓱᕐᒃᐳᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒥᒃ 

ᓯᕗᒧᐊᒃᑎᑦᑎᑦᓯᐊᕐᓂᖓᓄᑦ ᐊᑐᓂ ᕿᒥᕐᕈᓇᓚᐅᕐᖢᓂ ᐊᑐᓕᖁᔭᓕᐊᖏᓐᓂᒃ ᑕᖅᑲᒃᑯᓄᖓᓗ 

ᐊᑐᐃᓐᓇᐅᑎᓪᖢᓂᒋᑦ ᖃᕆᑕᐅᔭᒃᑯᑦ ᑐᑭᓯᒋᐊᕐᕕᖁᑎᖓᓐᓂ ᑎᑎᕋᕐᕕᖓᑕ.  ᑖᒃᑯᐊ ᕿᒥᕐᕈᓇᓚᐅᕐᖢᓂ 

ᐊᑐᓕᖁᔭᓕᐊᑦ ᐃᓗᓕᖃᖃᑦᑕᖅᑐᑦ ᓇᓗᓇᐃᖅᑎᖅᓯᒪᔪᓂᒃ ᕿᒥᕐᕈᓂᕆᓚᐅᖅᑕᖏᓐᓄᑦ 

ᓂᓪᓕᕐᕕᖃᖃᑦᑕᕐᖢᓂ ᐊᑐᓂ ᓵᖓᓄᐊᖅᑐᓂᒃ ᐊᕐᕌᒍᑉ ᐃᓗᐊᓂ, ᐊᒻᒪᓗ ᐊᑑᑎᖃᑦᑎᐊᖅᑐᑦ 

ᑐᑭᓯᑦᑎᐊᖁᓪᓗᒋᑦ ᐱᔭᕐᓂᖏᓐᓂᖏᓐᓂᒃ ᐱᔾᔪᑎᐅᔪᑦ ᑲᒪᒋᔭᕆᐊᖃᖅᐸᒃᑕᖏᑦ ᑎᑎᕋᕐᕕᖓᑕ ᐃᓗᐊᒍᑦ. 

 

ᐃᓚᖓᑕ ᓈᓴᐅᑎᖓᓂ 68  ᑎᒍᓯᓂᕐᒧᑦ ᑐᓴᒐᒃᓴᓂᒃ ᐊᒻᒪ ᓴᐳᒻᒥᔭᐅᓂᖏᑦ ᑲᓐᖑᓇᖅᑐᑦ ᐱᖁᔭᕐᔪᐊᕐᓂ 

ᐃᒪᓐᓇ ᒪᓕᒐᖃᖅᑎᑦᑎᖕᒪᑦ: 

 

“ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᐃᓕᐅᕆᐊᖃᖅᐳᖅ, ᑎᑭᑉᐸᑦᑕᕌᖓᑦ 

ᔪᓚᐃ 1 ᐊᕐᕌᒍᑕᒫᓐ, ᑐᓂᓯᖃᑦᑕᕐᓗᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ ᕿᒥᕐᕈᓇᖕᓂᕆᓚᐅᖅᑕᖓᑕ 

ᐊᑑᑎᖃᕐᓂᕆᔭᖓᓂᒃ ᐱᖁᔭᕐᔪᐊᑦ ᐊᒻᒪᓗ ᐅᓂᒃᑳᓕᐅᕐᓗᓂ ᐱᓕᕆᓚᐅᖅᑕᖏᓐᓂᒃ 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᓪᓗᓂ ᐊᑐᕐᖢᒋᑦ ᐱᖁᔭᕐᔪᐊᑦ ᐊᕐᕌᒍᒧᑦ 

ᐊᓂᒍᖅᑐᒧᑦ ᐅᓂᒃᑳᓕᐅᕈᑎᖃᕐᓗᓂ, ᐱᖃᓯᐅᑎᓗᒋᑦ ᑐᓴᒐᒃᓴᑦ ᐱᔾᔪᑎᖃᖅᑐᑦ 

ᐊᑐᓕᖁᔭᓕᐊᖑᓯᒪᔪᓂᒃ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᒧᑦ 

ᕿᒥᕐᕈᓇᓚᐅᕐᖢᓂ ᐊᑐᓕᖁᔭᓕᐊᖏᑦ ᒪᓕᒃᑕᐅᓐᓂᓐᖏᑎᓪᓗᒋᑦ.” 

ᓯᑎᐱᕆ 28, 2015−ᒥ, ᓵᖓᓄᐊᖅᓯᒪᑎᓪᓗᒍ ᑲᑎᒪᔨᕋᓛᑦ, ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇ ᐅᖃᐅᓯᖃᓚᐅᖅᑐᖅ ᐊᑐᓕᖁᔭᓕᐊᖏᑦ “ᐊᖏᖅᑕᐅᓚᐅᖏᒻᒪᑕ ᒪᕐᕈᐊᖅᑎ” ᐃᓗᐊᓂ 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᑕ 2014-2015. 

 

ᐃᒪᓐᓇᐃᓕᖓᕗᓪᓕ ᑲᑎᒪᔨᕋᓛᑦ ᐱᒻᒪᕆᐅᓂᖓᓂᒃ ᒐᕙᒪᒃᑯᑦ ᐊᒻᒪᓗ ᑎᑎᕋᕐᕕᖓᑦ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᓯᕗᒧᐊᒃᑎᑦᑎᖁᓪᓗᒋᑦ ᑕᖅᑲᒃᑯᐊ ᐱᖃᑕᐅᔪᓐᓇᖁᓪᓗᒋᑦ ᒐᕙᒪᒃᑯᑦ 

ᑎᑎᖅᑲᑎᒍᑦ ᑭᐅᔾᔪᑎᖏᓐᓂᒃ ᐊᑐᓂ ᕿᒥᕐᕈᓇᒍᓐᓇᕐᓂᐊᕐᒪᒋᑦ ᐊᑐᓕᖁᔭᓕᐊᖑᓯᒪᔪᑦ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ. 

 

ᑲᑎᒪᔨᕋᓛᑦ ᐅᔾᔨᕈᓱᒃᑲᓐᓂᖅᐳᑦ ᒪᓕᒃᓯᒪᓕᕋᔭᕐᓂᖓᓂᒃ ᑕᐃᒪᐃᓕᖓᒃᐸᑦ ᒐᕙᒪᒃᑯᑦ ᑭᐅᖃᑦᑕᕐᓗᑎᒃ 

ᐅᓂᒃᑳᓕᐊᖏᓐᓄᑦ ᐊᒻᒪᓗ ᐊᑐᓕᖁᔭᓕᐊᖏᓐᓄᑦ ᑲᑎᒪᔨᒐᓛᑦ ᐊᑐᐃᓐᓇᕈᖅᑕᐅᖃᑦᑕᕐᒪᑕ ᑕᖅᑲᒃᑯᓄᖓ. 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #10: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᓄᓇᕗᑦ ᒐᕙᒪᒃᑯᖏᑦ ᑎᑎᖅᑲᑎᒍᑦ ᑭᐅᖁᓪᓗᒋᑦ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ ᕿᒥᕐᕈᓇᓚᐅᕐᖢᓂ ᐊᑐᓕᖁᔭᓕᐊᖏᑦ ᑕᖅᑲᒃᑯᓄᖓ 

ᑕᑯᔭᐅᔪᓐᓇᖅᓯᖁᓪᓗᒋᑦ ᖃᕆᑕᐅᔭᒃᑯᑦ ᐃᑭᐊᖅᑭᕕᖕᒧᑦ ᑎᓕᔭᐅᓗᑎᒃ ᑎᑎᕋᕐᕕᖓᓂ ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ. 

 

 

 

ᐱᔾᔪᑎ: ᑲᓐᖑᓇᖅᑐᓕᕆᓂᕐᒧᑦ ᖃᐅᔨᓴᐃᓂᖅ ᓈᓴᐃᓂᒃᑯᑦ ᓄᓇᕗᑦ ᒐᕙᒪᒃᑯᖏᑕ 

ᐱᓕᕆᕕᖁᑎᖏᓐᓂᒃ, ᑎᒥᖁᑎᖏᓐᓂᒃ, ᐊᒻᒪᓗ ᑯᐊᐳᕇᓴᖁᑎᖏᓐᓂᒃ 

 

 

ᐅᓪᓗᐊᓂ ᓯᑎᐱᕆ 18, 2014, ᓵᖓᓄᐊᖅᓯᒪᑎᓪᓗᒍ ᑲᑎᒪᔨᕋᓛᑦ, ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐅᖃᐅᓯᖃᓚᐅᖅᑐᖅ: 

 

“ᐅᓄᖅᑐᐊᓘᖕᒪᑕ ᐱᓕᕆᐊᖑᔪᑦ ᐃᓚᐅᕕᒋᔪᒪᒐᔭᖅᑕᒃᑲ. ᐆᒃᑑᑎᒋᓗᒍ, ᓄᑖᒥᒃ ᐱᔪᓐᓇᕐᓂᕐᒥᒃ 

ᑐᓂᔭᐅᓯᒪᓕᕈᒪ ᐊᑖᒍᑦ ᑲᓐᖑᓇᖅᑐᓕᕆᓂᕐᒧᑦ ᒪᓕᒐᖏᑎᒍᑦ ᐱᖁᔭᕐᔪᐊᑦ, 

ᖃᐅᔨᓴᐃᔪᓐᓇᖅᓯᒐᔭᖅᑐᖓ ᑲᓐᖑᓇᖅᑐᓕᕆᓂᕐᒧᑦ ᑐᕌᖓᔪᓂᒃ ᐊᔾᔨᒌᖏᑦᑐᓂ ᐱᓕᕆᕕᐅᔪᓂᒃ 

ᐊᒻᒪᓗ ᑎᒥᐅᔪᓂᒃ ᖃᐅᔨᓴᕐᓗᒋᑦ ᖃᓄᖅ ᐱᓕᕆᔾᔪᓯᖃᕐᒪᖔᑕ ᐊᒻᒪᓗ ᐅᖃᐅᑎᓗᒋᑦ ᓇᐅᒃᑯᑦ 

ᐱᐅᓯᒋᐊᕐᕕᖃᕈᓐᓇᕐᒪᖔᑕ.” 

 

ᐊᒃᑑᕙ 28, 2014−ᖑᑎᓪᓗᒍ, ᐅᓂᒃᑳᓕᐊᖓᓂ ᒪᓕᒐᓕᐅᕐᕕᖕᒧᑦ, ᑲᑎᒪᔨᓛᑦ ᐊᑐᓕᖁᔭᓕᐅᓚᐅᖅᑐᑦ 

ᓄᓇᕗᑦ ᒐᕙᒪᒃᑯᖏᑦ ᐃᒪᓕᐅᖁᓪᓗᒋᑦ: 

 

“…….ᐃᑲᔪᖃᑎᖃᕐᓗᑎᒃ ᑎᑎᕋᕐᕕᖓᓂᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

ᐱᓕᕆᐊᖃᖅᑎᓪᓗᒋᑦ ᐃᓚᖓᓐᓂᒃ ᑲᓐᖑᓇᑐᓕᕆᓂᕐᒧᑦ ᖃᐅᔨᓴᐃᓂᕐᒥᒃ ᐱᓕᕆᕕᖕᒥᒃ, ᒐᕙᒪᒃᑯᑦ 

ᑎᒥᖁᑎᖓᓐᓂᒃ ᐅᕝᕙᓘᓐᓃᑦ ᒐᕙᒪᒃᑯᑦ ᑯᐊᐳᕇᓴᖁᑎᖓᓐᓂᒃ ᐃᓗᐊᓂ 2015-2016 

ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, ᐊᒻᒪᓗ ᖃᐅᔨᔭᐅᔪᑦ ᑲᓐᖑᓇᖅᑐᓕᕆᓂᕐᒧᑦ ᖃᐅᔨᓴᕐᓂᕐᒥᑦ 

ᓴᖅᑭᑕᐅᓗᑎᒃ ᒪᓕᒐᓕᐅᕐᕕᖕᒥ ᐱᔪᓐᓇᖅᓯᑐᐊᖅᐸᑕ. 

 

ᑭᐅᔾᔪᑎᖏᓐᓂ ᑲᑎᒪᔨᕋᓛᑦ ᐊᒃᑑᕙ 28, 2014−ᖑᑎᓪᓗᒍ, ᐅᓂᒃᑳᓕᐊᖓᓐᓄᑦ, ᓄᓇᕗᑦ ᒐᕙᒪᒃᑯᖏᑦ 

ᐅᖃᓚᐅᖅᑐᑦ ᐃᒪᓐᓇ: 

 

“…ᑐᓐᖓᓱᒃᑎᑦᑎᓂᖏᓐᓂᒃ ᐃᓘᓐᓇᖏᓐᓂᒃ ᓴᓇᕐᕈᑎᐅᔪᓂᒃ ᐃᑲᔪᖅᓯᔾᔪᑕᐅᓂᐊᖅᑐᓂᒃ 

ᐱᐅᓯᒋᐊᖅᑎᑦᑎᔾᔪᑕᐅᓗᑎᒃ ᑲᓐᖑᓇᖅᑐᓕᕆᓂᕐᒧᑦ ᐱᓕᕆᔾᔪᑎᒋᔭᕗᑎᑦ. ᑐᓴᒐᒃᓴᓕᕆᓂᕐᒧᑦ 

ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᓂᕆᐅᒋᓐᓇᖅᑐᖅ ᐊᑕᖏᕐᓗᒋᑦ ᒪᓕᒃᑕᐅᓂᐊᓕᕐᓂᖏᓐᓂᒃ 

ᑲᓐᖑᓇᖅᑐᓕᕆᓂᕐᒧᑦ ᖃᐅᔨᓴᕈᑕᐅᓚᐅᖅᑐᑦ ᐃᓗᐊᓂ ᓄᓇᕗᑦ ᒐᕙᒪᒃᑯᖏᑕ.  ᐃᓱᒪᒋᔭᕗᑦ 

ᑕᒪᓐᓇ ᐱᕕᒃᓴᐅᔪᖅ ᐱᐅᓯᒋᐊᖅᑎᑦᓯᔪᓐᓇᕐᓂᐊᕐᒪᑦ ᐱᓕᕆᕕᑦᑕ ᐃᓗᐊᓂ ᐊᐅᓚᑦᑎᔾᔪᑎᐅᔪᓂᒃ 

ᐊᒻᒪᓗ ᐃᓕᓐᓂᐊᕈᑕᐅᓪᓗᓂ ᐃᖅᑲᓇᐃᔭᖅᑎᑦᑎᓐᓄᑦ.” 

 

ᓵᖓᓃᑎᓪᓗᒍ ᓯᑎᐱᕆ 28, 2015, ᑲᑎᒪᔨᕋᓛᑦ, ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ 

ᐊᐱᕆᔭᐅᓚᐅᖅᑐᖅ ᑐᓴᖅᑎᑦᑎᖁᔭᐅᓪᓗᓂ ᖃᓄᐃᓕᖓᓕᕐᒪᖔᑦ ᑕᒪᑐᒧᖓ ᐱᒋᐊᖅᑎᑦᑎᔾᔪᑕᐅᓚᐅᖅᑐᖅ. 

ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐃᒪᓐᓇ ᐅᖃᓚᐅᖅᑐᖅ: 

 

“ᒫᓐᓇ ᐱᓕᕆᐊᒃᑲᓐᓂ ᐊᓐᖑᑎᓇᓱᓕᕋᒪ ᑕᐃᒪᓐᖓᑦ ᐅᓪᓗᓕᒫᖅ ᐃᖅᑲᓇᐃᔭᓕᓚᐅᕋᒪ. ᓯᕗᕐᖓᒍᑦ 

ᔮᓐᓄᐊᕆ 1, ᐃᒻᒪᖄ 60 ᐳᓴᓪᓗᐊᖓᓂᒃ ᐱᓕᕆᐊᖃᖃᑦᑕᓚᐅᖅᑐᖓ ᑎᒍᓯᔪᒪᔪᓄᑦ ᑐᓴᒐᒃᓴᓂᒃ 

ᐊᒻᒪ ᑲᓐᖑᓇᖅᑐᓕᕆᓂᕐᒧᑦ ᐊᒻᒪᓗ 40 ᐳᓴᓐᖓᓂ ᐱᓕᕆᐊᖃᖃᑦᑕᓚᐅᖅᑐᖓ ᓇᖕᒥᓂᖅ 

ᒪᓕᒐᕐᓂᐊᖅᑎᖃᕐᓂᕐᓄᑦ ᐱᓕᕆᐊᓂᒃ. ᒫᓐᓇᓕ ᐊᑕᖏᕐᖢᒋᑦ 100  ᐳᓴᓐᒥᒃ 

ᐱᓕᕆᐊᕆᓕᕋᒃᑯ, ᑭᓯᐊᓂᓕ ᒪᕐᕈᐊᖅᑎᓪᓗᐊᕐᓗᒋᑦ ᐱᔭᒃᓴᑦ ᐱᖏᑦᑑᒐᓗᐊᑦ. ᑭᓯᐊᓂᓕ ᐱᓕᕆᐊᒃᑲ 

ᐊᓐᖑᑎᓇᓱᐊᑐᐃᓐᓇᖅᑐᑦ ᓱᓕ. ᑕᐅᑐᓐᖑᐊᖅᑕᖃᖅᐳᖓ ᓱᓕ ᓯᕗᓂᒃᓴᒧᑦ ᐱᓕᕆᐊᒃᓴᓂᒃ 

ᑖᒃᑯᓂᖓ. ᓂᕆᐅᒃᑐᖓ ᐊᕐᕌᒍ ᐸᕐᓇᐅᑎᒃᓴᓂᒃ ᐊᑐᐃᓐᓇᖃᓕᕈᒫᕋᒪ ᐊᒻᒪ ᐃᖅᑲᓇᐃᔭᕐᓂᐊᖅᐳᖓ 

ᑕᒪᑐᒥᖓ ᑐᕌᒐᒃᓴᖃᕐᓗᖓ, ᐃᒻᒪᖄ ᐱᔭᕇᕐᓗᒍ ᐊᑕᐅᓯᖅ.” 

 

 

ᑲᑎᒪᔨᕋᓛᑦ ᐊᑐᓕᖁᔭᓕᐊᖓ #11: 

 

ᑲᑎᒪᔨᕋᓛᑦ ᐊᑐᓕᖁᔭᓕᐅᖅᐳᑦ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇ ᐱᓕᕆᐊᖃᕐᓗᓂ 

ᐊᑕᐅᓯᕐᒥᒃ ᐃᓄᐃᒃᓴᖕᓂᖅᐹᖑᓗᒍ ᐃᓕᓴᕆᔭᐅᓯᒪᔪᑎᒍᑦ ᑲᓐᖑᓇᖅᑐᓕᕆᓂᕐᒧᑦ ᖃᐅᔨᓴᐃᓗᓂ ᓄᓇᕗᑦ 

ᒐᕙᒪᒃᑯᖏᑕ ᐱᓕᕆᕕᖓᓐᓂᒃ, ᑎᒥᖁᑎᖓᑦᑕ ᐱᓕᕆᕕᖓᓐᓂᒃ ᐅᕝᕙᓘᓐᓃᑦ ᓄᓇᕗᑦ ᒐᕙᒪᒃᑯᖏᑕ 

ᑯᐊᐳᕇᓴᖁᑎᖓᓐᓂᒃ ᐃᓗᐊᓂ 2015-2016 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ, ᐊᒻᒪᓗ ᖃᐅᔨᔭᖏᑦ 

ᑭᐅᔭᐅᓗᑎᒃ, ᐃᓗᓕᑯᓘᔭᖃᕐᓗᑎᒃ ᐃᓗᐊᓂ ᑐᓴᒐᒃᓴᓕᕆᓂᕐᒧᑦ ᑲᓐᖑᓇᖅᑐᓕᕆᓂᕐᒧᓪᓗ ᑲᒥᓴᓇᐅᑉ 

2015-2016 ᐊᕐᕌᒍᑕᒫᖅᓯᐅᒻᒧᑦ ᐅᓂᒃᑳᓕᐊᖏᓐᓂ ᒪᓕᒐᓕᐅᖅᑎᑦ ᑲᑎᒪᔨᖏᓐᓄᑦ.” 

 

 


